
        
            
                
            
        

    
Capitol 1: Sr Sherlock Holmes


  PARTE PRIMA

  Repriminte un estraeda de la recordas de

  DR JOHN H. WATSON 

  membro pasada de la Departe Medical Militar


  
    Un studia en scarlata
    
  




  
Capitol 2: La siensa de dedui



  Nos ia reuni a la dia seguente, como el ia projeta, e ia esamina la salas a Numero 221B de Strada Baker, sur cual el ia parla a nosa encontra. Los ia es composada de un duple comfortosa de salas de dormi e un salon grande e airosa, mobilida en manera felisinte e luminada par du fenetras larga. La apartes ia es tan desirable en tota modos, e la finansia ia pare tan moderada cuando divideda entre nos, ce la negosia ia es concluida sin retarda, e nos ia embarca direta la posese. En acel sera mesma, me ia move mea cosas ala de la otel, e a la matina seguente, Sherlock Holmes ia segue me con alga caxas e valisones. Tra un dia o du, nos ia es ativa ocupada en despaci e posa nosa propria a benefica masima. Pos fa esta, nos ia comensa gradal deveni abituada e ajusta nos a nosa ambiente nova.



  Holmes ia es serta no un om difisil en coabita. El ia ave un condui cuieta, e sua abituas ia es coerente. Lo ia es rara si el ia es veliada pos la ora dudes-du, e el ia fa ja sempre sua come de matina e ia sorti ja ante mea leva en la matina. A alga dias, el ia spende sua tempo a la laboreria cimical, a algas en la morerias, e de ves a ves en paseas longa, cual ia pare prende lo a la partes la plu basa de la site. No cosa ta pote esede sua enerjia cuando la zelo de labora ia teni el; ma aora e alora el ia deveni saisida par un reata, e tra dias en serie el ia reclina sur la sofa en la salon, apena vosinte un parola o movente un musculo de matina a note. A esta veses, me ia persepi en sua oios un espresa tan soniosa e vacua ce me ia ta suspeta el de depende de la usa de alga narcotica si la asteni e puria de sua vive intera no ia proibi un tal idea.



  Con la pasa de la semanas, mea interesa a el e mea curiosia sur sua goles de vive ia profondi e grandi gradal. An sua person e aspeta ia es tal ce los ta atrae la atende de un oservor la plu casual. En altia el ia ave alga plu ca ses pedes, e ia es tan nonusual magra ce el ia pare es notable plu alta. Sua oios ia es agu e intensa, estra en acel intervales de letarjia a cual me ia refere; e sua nas streta e falconin ia furni a sua espresa intera un manera de vijila e deside. Ance sua mento ia ave la protende e cuadria cual marca un om determinosa. Sua manos ia es sempre manxada con inca e tinjeda con cimicales, ma el ia posese un capasia estracomun delicata de toca, como me ia pote oserva a multe veses en regarda sua manipula de sua strumentos siensal.



  Cisa la lejor va opina ce me es un interferor nonremediable cuando me confesa cuanto esta om ia stimula mea curiosia e a cuanto veses me ia atenta penetra la secretosia cual el ia mostra sur tota cual conserna el. Ante cuando on proclama la judi, an tal, ta ce on recorda ce mea vive ia es tan nondirijeda e ce me ia ave tan poca per engrana mea atende. Mea sania ia proibi me de sorti su la sielo estra cuando la clima ia es spesial temperada, e me ia ave no amis ci ta visita me per rompe la monotonia de mea esiste dial. En esta situa, me ia saluta zelosa la misterio peti cual ia pende sirca mea acompanior, e ia pasa multe de mea tempo en atenta desmarania lo.



  El no ia es un studiante de medica. El mesma, en responde a un demanda, ia confirma la opina de Stamford sur esta punto. Plu, lo ia pare ce el ia segue no curso de studia cual ta prepara el per un diploma en siensa o cualce otra porte reconoseda cual ta permete sua entra a la mundo erudita. Ma sua zelo per alga studias ia es notable e, entre limitas nonortodox, sua sabes ia es tan estracomun abundante e atendosa ce sua oservas ia es an stonante per me. Serta, no person ta labora tan asidua o ta ateni informas tan esata si el no ta ave alga gol definida en sua pensas. Los ci leje en manera acaso es rara notada per la esatia de sua aprende. No person carga sua mente con detalias peti sin alga razona multe bon per fa lo.



  Sua nonsabes ia es tan notable como sua sabes. De leteratur contempora, filosofia e politica el ia pare ave cuasi no conose. Cuando me ia sita Thomas Carlyle, el ia demanda en modo la plu naive ci esta ia es e cual el ia fa. Mea surprende ia ariva a un apico, an tal, cuando me ia trova en pasa ce el es nonconsensa de la teoria copernical e de la composa de la sistem solal. Ce cualce umana sivilida en esta sentenio des-nove no sabe ce la Tera viaja sirca la Sol ia pare a me un fato tan estracomun ce me ia pote apena comprende lo.



  “Tu pare es stonada,” el ia dise, suriente a mea espresa de surprende. “Aora, sabente lo, me va fa la plu cual me pote per oblida lo.”



  “Per oblida lo!”



  “Vide,” el ia esplica, “me considera ce la serebro de un person es orijinal simil a un suteto peti vacua, e on debe pleni lo con furnis tal cual on eleje. Un fol emporta tota la bricabrac de cada spesie cual el encontra, tal ce la sabes cual ta pote aida el deveni escluida par la fola o, a la plu bon, es miscada con un monton de otra cosas, tal ce el esperia un difisil en retrae los a sua mano. Ma la laboror capas atende vera multe lo cual el emporta a sua suteto serebral. El va ave sola la utiles cual va pote aida el a fa sua labora, ma de estas el ave un colie grande, e tota es en state la plu perfeta. Lo es un era si on crede ce acel sala peti ave mures elastica e pote infla sin limita. On pote es serta ce un tempo veni cuando, per cada ajunta de sabe, on perde alga cosa cual on ia sabe a ante. Lo es masima importante, donce, ce on no ave fatos nonusable cual forsa la usables a via.”



  “Ma la sistem solal!” me ia protesta.



  “Como de diablo lo pertine a me?” el interompe nonpasiente. “Tu dise ce nos vade sirca la Sol. Si nos ta vade sirca la Luna, lo no ta afeta me e mea labora par an un sentim.”



  Me ia es a punto de solisita de el la natur de acel labora, ma alga cosa en sua manera ia mostra a me ce lo ta es un demanda nonbonvenida. Me ia serebri sur nosa conversa corta, an tal, e ia atenta tira mea deduis de lo. El ia dise ce el oteni no sabes cual no pertine a sua ojeto. Donce tota la sabes poseseda par el es tal ce los ta pote es aidosa per el. Me ia catalogi en mea mente tota la puntos diversa sur cual el ia mostra a me ce el es estrema bon informada. Me ia prende an un lapis e ia scrive los. Me no ia pote evita surie a la documento cuando me ia completi lo. Lo ia ave esta testo:



  SHERLOCK HOLMES — sua limitas
  
1. Sabes de leteratur — zero
  
2. Sabes de filosofia — zero
  
3. Sabes de astronomia — zero
  
4. Sabes de politica — debil
  
5. Sabes de botanica — variante. Bon conose de beladona, opio e venenas en jeneral. No conose de jardinoria pratical.
  
6. Sabes de jeolojia — pratical, ma limitada. Capas de distingui spesies diversa de solos de tera par un regardeta. Pos paseas, el ia mostra a me salpicas sur sua pantalon e ia informa me par sua color e viscosia en cual parte de London el ia reseta los.
  
7. Sabes de cimica — profonda
  
8. Sabes de anatomia — esata, ma nonsistemosa
  
9. Sabes de reportas scandalosa — vasta. El pare sabe cada detalia de cada ata terorinte realida en la sentenio.
  
10. Bon juor de violin
  
11. Esperta como boxor, spador e scrimor con baston
  
12. Bon sabes pratical de lege brites



  Cuando me ia ariva a esta punto en mea lista, me ia lansa lo a la foco en despera. “Si me ta pote sola trova a cual esta om dirije se, par reconsilia tota esta atenis e descovre un carera cual nesesa tota de los,” me ia dise a me. “Abandona la atenta ta es aora la ata la plu saja.”



  Me vide ce me ia refere a supra a sua capasias con la violin. Estas ia es multe notable, ma tan nonusual como tota sua otra atenis. Ce el ia pote jua pesos, e pesos difisil, me ia sabe bon, car a mea solisita el ia jua per me alga de la Lieder de Mendelssohn, e otra favoredas. Lasada a sua propre eleje, an tal, el ia produi comun no spesie de musica e ia atenta no melodia reconoseda. Apoiante sua dorso en sua sejon en la seras, el ia tende clui sua oios e raspa nonatendente a la violin lansada a traversa de sua jeno. A alga veses, la acordas ia es resonante e melancolica. De ves a ves, los ia es fantasin e felis. Clar, los ia refleta la pensas cual ia posese el, ma esce la musica ia aida acel pensas, o la jua ia es simple la resulta de un capris o desira, lo ia es plu ca me ia pote determina. Me ia ta rebela cisa contra acel solos frustrante sin la esiste de la fato ce el ia fini usual los par jua en segue rapida un serie completa de mea melodias favoreda como un compensa minor per la carga a mea pasientia.



  En la semana prima o simil, nos ia ave no visitores, e me ia comensa pensa ce mea acompanior es un om tan sin amis como me mesma. Pos corta, an tal, me ia trova ce el ave multe conosedas, e ce estas parteni a clases la plu diversa de sosia. On ia ave un om peti con fas pal e ratin e oios oscur, ci on ia presenta a me como Sr Lestrade, e ci ia veni a tre o cuatro veses en sola un semana. A un matina, un xica joven ia visita, vestida a la moda, e ia resta per un dui de ora o plu. La mesma posmedia ia trae un visitor con vestes gastada e capeles gris, semblante un vendor iudi vagante, ci ia pare a me multe stimulada, e ci ia es prosima segueda par un fem senesente en sapatos destalonida. A un otra ves, un senior vea con capeles blanca ia fa un intervisa con mea acompanior; e a un otra, un portor de ferovia en sua uniforma de veludin. Cuando cualce de esta individuas nondefinida ia fa un apare, Sherlock Holmes ia solisita sempre la usa de la salon, e me ia retira me a mea sala de dormi. El ia demanda per mea pardona a cada ves de forsa esta nonoportunia a me. “Me nesesa usa esta sala como un loca de comersia,” el ia dise, “e esta persones es mea clientes.” Denova, me ia ave la posible de xuta un demanda direta a el, e denova mea tato ia preveni me de obliga un otra om a confida a me. Me ia imajina alora ce el ave alga razona forte per no refere a lo, ma pos corta el ia desapare la idea par prosimi a la tema en modo propre e volente.



  Lo ia es a la 4 de marto, como me ave bon razona per recorda, ce me ia leva alga plu temprana ca usual, e ia trova ce Sherlock Holmes ancora no ia fini sua come de matina. La proprioresa ia deveni ja tan abituada a mea abituas de tardia ce mea loca a table no ia es posada e mea cafe no preparada. Con la malumor nonrazonante de un om, me ia sona la campaneta e ia fa un indica brusca ce me es espetante. Pos esta, me ia prende un revista de la table e ia atenta consuma la tempo con lo, en cuando mea acompanior ia mastica silente a sua tostada. Un de la articles ia ave un marca de lapis a la introdui, e natural me ia comensa pasa mea oio tra lo.



  Sua titulo alga aspirante ia es “La libro de la vive”, e lo ia atenta mostra cuanto un person oservante ta pote aprende par un esamina esata e sistemosa de tota cual veni en sua dirije. Lo ia impresa me como un misca notable de astutia e de asurdia. La stilo de razona ia es consisa e intensa, ma la deduis ia pare a me bizara e esajerada. La autor ia reclama un capasia de comprende par un espresa momental, un spasmeta de musculo o un turna de oio la pensas la plu interna de cualcun. Engana, longo el, es un nonposible en la caso de un person instruida per oserva e analise. Sua concluis ia es tan nonerante como tan multe proposas de Euclide. A un person nonesperiosa, sua resultas ta pare tan surprendente ce asta cuando on ta aprende la prosedes par cual el ia ariva a los, on ta pote egal bon regarda el como un sorsor.



  De un gota de acua (la autor ia dise), un lojiciste ta pote dedui la posiblia de un Atlantica o un Niagara sin vide o es consensa de la un o la otra. Donce tota la vive es un cadena grande, de cual sua natur es sabeda sempre do on mostra a nos un sola anelo de lo. Como tota otra artes, la siensa de dedui e analise es un cual on pote developa sola par studia longa e pasiente, e la longia de un vive no sufisi per permete ce cualce mortal ateni la perfetia la plu alta de lo. Ante dirije se a la aspetas moral e mental de la tema cual presenta la difisiles la plu grande, ta ce la xercor comensa par mestri problemes plu fundal. Cuando el encontra un otra mortal, ta ce el aprende distingui par un regardeta la istoria de la person e la comersia o profesa a cual el parteni. An si un tal eserse pote pare enfantin, lo agi la capasias de oserva, e lo ensenia do on debe xerca e cual on pote trova. Par la ungias de dito de algun, par sua manga de jacon, par sua bota, par sua jenos de pantalon, par la calos de sua dito xef e diton, par sua espresa, par sua polsos de camisa — par cada de esta cosas la carera de un person es clar revelada. Ce tota en uni ta fali lumina un xercor capas en cualce caso es cuasi nonconsetable.



  “Un babela aturdinte!” me ia esclama, palminte la revista sur la table; me ia leje nunca un cosa tal asurda en mea vive.”



  “Lo es cual?” Sherlock Holmes ia demanda.



  “Ma esta article,” me ia dise, indicante lo con mea culier de ovo en senta me per mea come. “Me vide ce tu ia leje lo, car tu ia marca lo. Me no nega ce lo es intelijente scriveda. Lo irita me, an tal. Lo es evidente la teoria de alga pantoflor de sejon ci evolui tota esta peti paradoxes destrosa en la privatia de sua propre studio. Lo no es pratical. Me ta vole oserva cuando on ta depone el en un vagon de metro de clase tre e ta demanda ce el presenta la ocupas de tota sua coviajores. Me ta aposta mil contra un ce el ta fali.”



  “Tu ta perde tua mone,” Holmes ia comenta calma. “E a tema de la article, me mesma ia scrive lo.”



  “Tu!”



  “Si; me ave un talento e per oserva e per dedui. La teorias cual me ia espresa ala, e cual pare a tu tan cimerin, es vera estrema pratical — tan pratical ce me depende de los per mea pan e ceso.”



  “E como?” me ia demanda spontan.



  “Alora, me ave mea propre ocupa. Me suposa ce me es la sola de mundo. Me es un detetor consultable, si tu pote comprende cual acel es. Asi en London nos ave multe detetores ofisial e multe privatas. Cuando esta xicos es confondeda, los veni a me, e me emprende turna los a la bon trasas. Los presenta tota la informa a me, e me es jeneral capas, par la aida de mea sabes de la istoria de crimin, de clari los. Un sembla forte de familia parteni a atas criminal, e si on dispone direta tota la detalias de mil, lo es strana si on no pote desmarania la numero mil un. Lestrade es un detetor bon conoseda. Resente, el ia entra a un nebla de confusa sur un caso de falsi, e esta ia es lo cual ia trae el asi.”



  “E esta otra persones?”



  “Los es jeneral enviada par ajenterias de investiga privata. Tota de los es persones ci ave alga problem e desira un peseta de lumina. Me escuta sua raconta, los escuta mea comentas, e alora me poxi mea paia.”



  “Ma esce tu vole dise,” me ia dise, “ce sin sorti de tua sala, tu pote desmarania alga noda cual otra persones no pote comprende, an si los mesma ia vide cada detalia?”



  “Esata tal. Me ave un spesie de intui en acel relata. De ves a ves un caso apare cual es pico plu complicada. Alora me debe pasea ativa e regarda cosas con mea propre oios. Vide, me ave multe sabes spesial cual me aplica a la problem, e cual fasili la situa a grado merveliosa. Acel regulas de dedui, declarada en acel article cual ia velia tua despeta, es esensal per me en labora pratical. Oserva ia deveni un instinto natural per me. Tu ia pare es surprendeda cuando me ia informa tu, a nosa encontra prima, ce tu ia veni de Afganistan.”



  “On ia informa tu, sin duta.”



  “A tota no grado. Me ia sabe ce tu ia veni de Afganistan. Par abitua longa, la serie de pensas ia flue tan rapida tra mea mente ce me ia ariva a la conclui sin es consensa de pasos interveninte. Tal pasos ia esiste, an tal. La serie de razona ia es: ‘Asi es un senior de tipo medical, ma con la manera de un om militar. Clar un dotor de la armada, alora. El ia veni resente de la tropicos, car sua fas es bronzida, e acel no es la tinje natural de sua pel, car sua polsos es pal. El ia sufri descomforta e maladia, como sua fas fatigada dise clar. Sua braso sinistra ia es ferida. El teni lo en modo rijida e nonatural. Do en la tropicos un dotor de la armada engles ia pote esperia multe sufris e reseta un braso ferida? Clar en Afganistan.’ La serie intera de pensa ia ocupa an no un secondo. Me ia comenta alora ce tu ia veni de Afganistan, e tu ia es stonada.”



  “Lo es sufisinte simple como tu esplica lo,” me ia dise, suriente. “Tu remente me a Dupin en la libros de Edgar Allan Poe. Me ia ave no idea ce tal individuas esiste vera estra naras.”



  Sherlock Holmes ia leva se e ia ensende sua pipa. “Sin duta, tu crede ce tu loda me par compara me a Dupin,” el ia oserva. “Aora, en mea opina, Dupin ia es un om multe inferior. Acel sua truco de interompe la pensas de sua amis con un comenta pertinente pos un cuatri de ora de silentia es vera multe ostentosa e surfasal. El ia ave alga talento analisal, sin duta; ma el ia es a no grado un fenomeno tan notable como Poe ia pare imajina.”



  “Tu ia leje la obras de Gaboriau?” me ia demanda. “Esce Lecoq ateni tua idea de un detetor?”



  Sherlock Holmes ia ensofla burlante. “Lecoq ia es un malfaor misera,” el ia dise, en vose coler; “el ia ave sola un cualia recomendable, e esta ia es sua enerjia. Acel libro ia maladi me, vera. La demanda ia conserna un modo de identifia un prisonida nonconoseda. Me ia ta pote fa lo en dudes-cuatro oras. Lecoq ia spende ses menses o simil. On ta pote usa lo como un libro de aprende per instrui detetores sur lo cual on debe evita.”



  Me ia senti alga ofendeda par la trata de du carateres ci me ia amira, en esta stilo despetosa. Me ia pasea asta la fenetra, e ia sta regardante la strada ativa a estra. “Esta xico es cisa multe intelijente,” me ia dise a me, “ma el es serta multe vana.”



  “On ave no crimines e no criminores en esta dias,” el ia dise, cexosa. “Cual es la valua de ave un serebro en nosa profesa? Me sabe bon ce me posese la capasia de porta mea nom asta fama. No person vive o ia vive ja ci ia trae la mesma cuantia de studia e de talento natural a la deteta de crimines como me ia fa. E cual es la resulta? On ave no crimines per deteta, o no plu ca alga malfas vil con motivas tan transparente ce an un ofisior de la polisia urban pote vide clar tra los.



  Me ia es ancora iritada par sua stilo egosa de conversa. Me ia deside ce me debe cambia la tema.



  “Me vole sabe cual acel senior xerca?” me ia demanda, indicante un individua spesa en vestes simple ci ia es lenta paseante longo la otra lado de la strada, regardante la numeros. El ia ave un envelopa blu grande en sua mano e ia es evidente la portor de un mesaje.



  “Tu refere a la sarjento jubilada de la infantria de marina,” Sherlock Holmes ia dise.



  “Vanta e menti!” me ia pensa a me. “El sabe ce me no pote confirma sua divina.”



  La pensa ia pasa apena tra mea mente cuando la om ci nos ia es oservante ia persepi la numero sur nosa porte, e ia core rapida en traversa la via. Nos ia oia un bateta forte, un vose profonda a su, e pasos pesosa asendente la scalera.



  “Per Sr Sherlock Holmes,” el ia dise, entrante a la sala e donante la letera a mea ami.



  Asi ia es un posible de sutrae la egosia de el. El ia considera poca esta cuando el ia fa acel divina acaso. “Esce me ta pote demanda, mea xico,” me ia dise, en vose la plu blanda, “cual es tua profesa?”



  “Gardaporte, senior,” el ia dise, roncin. “Con uniforma asente per reparas.”



  “E en la pasada?” me ia demanda, con un regardeta pico malvolente a mea acompanior.



  “Un sarjento, senior, Infantria Lejera de la Marina Real, senior. No responde? Bon, senior.”



  El ia clica sua talones contra lunlotra, ia leva sua mano en saluta, e ia desapare.




  
    Un studia en scarlata
    
  




  
Capitol 3: La misterio de Jardines Lauriston


  Me confesa ce me ia es notable surprendeda par esta demostra nova de la natur pratical de la teorias de mea acompanior. Mea respeta a sua potias de analise ia crese merveliosa. Alga suspeta ascondeda ia resta ancora en mea mente, an tal, ce la cosa intera es un aveni preorganizada, intendeda per stona me, an si la gol cual el pote cisa ave par engana me ia es ultra mea comprende. Cuando me ia regarda el, el ia fini leje la nota, e sua oios ia adota la espresa vacua e mate cual mostra preocupa mental.



  “Como de mundo tu ia dedui acel?” me ia demanda.



  “Dedui cual?” el ia dise malumorosa.



  “Ma ce el es un sarjento jubilada de la infantria de marina.”



  “Me ave no tempo per triviales,” el ia responde brusca; alora con un surie: “Pardona mea noncortesia. Tu ia rompe la cadena de mea pensas; ma cisa lo es preferable. Aora, tu vera no ia pote vide ce acel om ia es un sarjento de la infantria de marina?”



  “Vera no.”



  “Sabe lo ia es plu fasil ca esplica perce me sabe lo. Si on ia demanda de tu un demostra ce du e du es cuatro, tu ta trova cisa alga difisilia, ma tu es intera serta de la fato, an tal. An de esta lado de la strada, me ia pote vide un ancor blu grande tatuada a la dorso de sua mano. Esta ia sabori como la mar. La xico ia ave un manera militar, an tal, e la barba de jenas prescriveda. Ala nos ave un infantrior de marina. El ia es un om con un cuantia de ostenta e alga aspeta de comanda. Sin duta, tu ia oserva la modo en cual el ia teni sua testa e ia brandi sua basto. Ance un om fidable e respetable de eda media, parente — tota de esta fatos ia gida me a crede ce el ia es un sarjento.”



  “Merveliosa!” me ia emete.



  “Mediocre,” Holmes ia dise, an si me ia judi par sua espresa ce el es plaseda par mea surprende e amira evidente. “Me veni de dise ce on ave no criminores. Lo pare ce me era — regarda esta!” El ia lansa a me la nota cual la gardaporte ia trae.



  “Ai,” me ia esclama, pasante mea regarda tra lo, “esta es xocante!”



  “Serta, lo pare es pico estracomun,” el ia comenta, calma. “Esce tu ta leje lo a me a vose, per favore?”



  Esta es la letera cual me ia leje a el:



  Mea cara Sr Sherlock Holmes — Un mal situa ia aveni en la note a Numero 3 de Jardines Lauriston, juntada a la Via Brixton. Nosa om patruliante ia vide ala un lus a sirca la ora du de matina, e car la casa es vacua, el ia suspeta ce alga cosa no conveni. El ia trova ce la porte es abrida, e en la sala fronte, cual es sin mobilas, ia descovre la corpo de un senior, bon vestida, e con cartas en sua pox cual porta la nom de Enoch J. Drebber, Cleveland, Ohio, SUA. On ia fa no ruba, e no cosa atesta como la om ia deveni mor. Manxas de sangue es en la sala, ma on ave no feri sur la corpo mesma. Nos tota no comprende perce el ia es en la casa vacua; vera, la situa intera es confondente. Si tu pote veni a la casa a cualce tempo ante la ora des-du, tu va trova me ala. Me ia lasa tota en sua state esistente asta tua comunica. Si tu no pote veni, me va dona detalias plu completa a tu, e ta regarda lo como un ata multe jentil si tu ta furni tua opina a me.



  Fidosa la tua, 

  TOBIAS GREGSON



  “Gregson es la plu astuta de la investigores de la polisia urban,” mea ami ia comenta; “el e Lestrade es la plu bones en un grupo debil. Ambos es rapida e enerjiosa, ma ortodox — a grado xocante. Plu, los teni sua coteles contra lunlotra. Los es tan jelosa como un duple de beletas profesal. On va ave alga diverti en esta caso si ambos xasa la trasa.”



  Me ia es stonada a la modo calma en cual sua frases ia flue. “Vera, nos no pote perde an un momento,” me ia esclama; “esce me ta comanda un taxi per tu?”



  “Me no es serta esce me va vade. Me es la spirito la plu nonremediable pigra ci ia sta ja en cuoro de sapatos — per dise, cuando me es en esta umor, car a veses me pote es bastante vivosa.”



  “Ma lo es un oportun de esata la spesie cual tu ia anela.”



  “Xico cara, perce lo ta conserna me? Si me desmarania la caso intera, tu pote es serta ce Gregson, Lestrade e simil va reseta tota la onora. Esta es la resulta de es un person nonofisial.”



  “Ma el solisita ce tu aida el.”



  “Si. El sabe ce me es sua superior, e acorda lo a me; ma el ta estrae sua lingua ante confesa lo a cualce person tre. An tal, ta ce nos vade e regarda. Me va solve lo per me mesma. Cisa me va pote burla los, si me gania no otra cosa. Veni!”



  El ia apone sua jacon, secutente lo, e ia pasea enerjiosa en modo cual ia mostra ce un umor ativa ia sustitui per la apatica.



  “Prende tua xapo,” el ia dise.



  “Tu vole ce me veni?”



  “Si, si tu ave no cosa plu bon per fa.”



  Pos un minuto, ambos de nos ia es en un taxi-caro, fretosa viajante en dirije a la Via Brixton. La matina ia es neblosa e nubosa, e un velo de color grisin brun ia pende supra la tetos, aspetante como la refleta de la stradas de color de fango a su. Mea acompanior ia es en umor la plu bon, e ia babela sur violines de Cremona e la difere entre un Stradivarius e un Amati. En mea pertine, me ia es silente, car la clima sombre e la ativia melancolica ocupante nos ia depresa mea umor.



  “Tu no pare dona multe pensa a la caso ante nos,” me ia dise final, interompente la esajo musical de Holmes.



  “Ancora no datos,” el ia responde. “Lo es un era nonpardonable si on teori ante ave tota la informas. Lo malinflue la judi.”



  “Tu va ave pronto tua datos,” me ia comenta, puntante mea dito; “esta es la Via Brixton, e acel es la casa, si me no era completa.”



  “Lo es tal. Para, taxiste, para!” Nos ia es ancora a sirca sento iardes de lo, ma el ia insiste ce nos desembarca, e nos ia fini nosa viaja par pede.



  Numero 3 de Jardines Lauriston ia porta un aspeta malindicante e menasante. Lo ia es un de cuatro casas stante a alga distantia peti de la strada; du ia es ocupada e du ia es no. Esta du ia regarda con tre niveles de fenetras vacua e melancolica, cual ia es sombre e sin decora, estra ce asi e ala un carta “Per Lua” ia developa como un catarata sur la vitros oscur. Un jardin peti, con un eruta sperdeda de plantas nonatraente, ia separa cada de esta casas de la strada, e ia es traversada par un rueta streta, de color jalin, e parente composada de un misca de arjila e de calculos. La loca intera ia es multe gaxin pos la pluve cual ia cade tra la note. La jardin ia es limitada par un mur con altia de tre pedes e un franje de reles de lenio sur lo, e contra esta mur un polisior spesa ia es apoiante, ensircada par un bande peti de regardores, torsente sua colos e fatigante sua oios en la espera futil de gania un videta de la avenis interna.



  Me ia imajina ce Sherlock Holmes va freta direta per entra a la casa e per tufa a un studia de la misterio. No cosa ia pare plu distante de sua intende. Con un aspeta de casualia cual, en la situa, ia pare a me cuasi finjosa, el ia pasea pigra de asi a ala sur la troteria e ia regarda nonespresosa la tera, la sielo, la casas fasante e la linia de reles. Pos fini sua esamina, el ia avansa lenta longo la rueta, o plu esata longo la franje de erba a lado de la rueta, manteninte la fisa de sua oios a la tera. A du veses el ia pausa, e a un ves me ia vide de el un surie e ia oia de el la emete de un esclama de sasia. On ia ave multe marcas de pasos sur la solo de arjila moiada; ma car la polisia ia veni e vade ja sur lo, me no ia pote vide como mea acompanior pote espera aprende cualce cosa de lo. An tal, me ia reseta ja atestas tan estracomun sur la rapidia de sua capasias de persepi ce me ia ave no duta ce el pote vide un monton cual es ascondeda de me.



  A la porte de la casa, nos ia es encontrada par un om alta con fas blanca, capeles pal jala, e un libro de notas en sua mano, ci ia rapidi a ante e ia presa la mano de mea acompanior con fortia zelosa. “Lo es vera jentil ce tu ia veni,” el ia dise. “Me ia comanda ce on toca no cosa.”



  “Estra acel!” mea ami ia responde, indicante la rueta. “Si un manada de bufalos ta pasa a longo, on no ta pote ave un desordina plu grande. Sin duta, an tal, tu ia fa ja tua propre concluis, Gregson, ante cuando tu ia permete esta.”



  “Me ia ave tan multe per fa en la casa,” la detetor ia dise evitosa. “Mea colaboror, Sr Lestrade, es asi. Me ia fida ce el va atende esta.”



  Holmes ia regardeta me e ia leva sarcasmosa sua suprasiles. “Con du tal omes como tu e Lestrade a la loca, no multe va resta per es descovreda par un person tre,” el ia dise.



  Gregson ia frota sua manos en modo autosasiada. “Me crede ce nos ia fa tota cual on pote fa,” el ia responde; “ma lo es un caso strana, e me ia conose tua prefere per tal cosas.”



  “Tu no ia veni asi en un taxi?” Sherlock Holmes ia demanda.



  “No, senior.”



  “E Lestrade?”



  “No, senior.”



  “Alora, ta ce nos vade per regarda la sala.” Con esta comenta trivial el ia gami plu a en la casa, segueda par Gregson, de ci sua cualias ia espresa sua stona.



  Un pasaje corta, polvosa e con plances nuda, ia gida a la cosina e salas. Du portes ia abri de lo a sinistra e a destra. Un de los ia es evidente ja cluida tra multe semanas. La otra ia parteni a la sala de come, cual ia es la parte en cual la ata misteriosa ia aveni. Holmes ia entra, e me ia segue el con acel senti triste en mea cor cual la presentia de moria inspira.



  Lo ia es un sala grande e cuadro, aspetante an plu grande par la asentia de tota mobilas. Un paper vulgar sintilinte ia orna la mures, ma lo ia es manxada par mofo en locas, e asi e ala bandas vasta ia deveni desfisada e pendente, esposante la jeso jala a su. Fasante la porte on ia ave un ximineria ostentosa, coronida par un scafal de marmo imitada blanca. A un angulo de esta, la trunca de un candela de sira roja ia es afisada. La sola fenetra ia es tan susia ce la lus ia es neblin e nonserta, furninte un tinje mate gris a tota, cual ia es intensida par la strato de polvo densa cual ia covre la sala intera.



  Me ia oserva tota esta detalias a pos. A presente, mea atende ia es sentrida a la figur solitar, sombre e nonmovente cual ia reclina estendeda sur la plances, con sua oios regardante la sofito descolorida sin vide e sin espresa. Lo ia parteni a un om de sirca cuatrodes-tre o cuatrodes-cuatro anios, con grandia media, spalas larga, capeles negra e profonda risa, e un barba corta de capelones. El ia es vestida en un jaceta e jacon robin de stofa densa e pesosa, con pantalon pal e colar e polsos perfeta. Un xapo silindre, bon brosida e ordinada, ia es locada sur la solo a sua lado. Sua manos ia es tensada e sua brasos larga lansada, ma sua membros basa ia es entretexeda, como si sua luta de mori ia es de spesie grave. Sur sua fas rijida on ia ave un espresa de teror, e, como lo ia pare a me, de odia, tal como me ia vide nunca sur un profil umana. Esta contorse malvolente e xocante, combinada con la fronte basa, nas plata e mandibula protendente, ia dona a la om mor un aspeta concava e simin, cual ia es aumentada par sua posa torseda e nonatural. Me ia vide moria en multe formas, ma nunca lo ia apare a me en aspeta plu asustante ca en acel sala oscur e mugrosa de cual sua fenetra ia regarda un de la arterias xef de London suburban.



  Lestrade, magra e feronin como sempre, ia sta a la porte, e ia saluta mea acompanior e me.



  “Esta caso va stimula la popla, senior,” el ia comenta. “Lo esede tota cual me ia vide, e me no es un joven.”



  “On ave no indicas,” Gregson ia dise.



  “An no un,” Lestrade ia interjeta.



  Sherlock Holmes ia prosimi a la corpo, e, ajenante se, ia esamina studiosa lo. “Tu es serta ce on ave no feri?” el ia demanda, mostrante multe gotas e salpicas de sangue en la ambie ensircante.



  “Nondisputable!” ambos detetores ia esclama.



  “Alora, natural, esta sangue parteni a un otra individua — suposable la omisidor, si omiside ia aveni. Lo remente me a la detalias acompaniante la mori de Van Jansen, en Utrecht, en la anio ‘34. Tu recorda la caso, Gregson?”



  “No, senior.”



  “Leje lo — vera, tu debe. On ave no cosa nova su la sol. Tota es ja fada en pasada.” En cuando el ia parla, sua ditos ajil ia vola de asi tra ala a ultra, palpante, presante, desbotoninte, esaminante, e sua oios ia porta la mesma espresa distante sur cual me ia comenta ja. La esamina ia es tan rapida esecutada ce on ta divina apena la atende con cual lo ia es realida. Final, el ia ensofla a la labios de la mor, ante regardeta la fondos de sua botas vernisida.



  “Vos tota no ia move el?” el demanda.



  “No plu ca nos ia nesesa per fa nosa esamina.”



  “Vos pote prende el a la moreria aora,” el ia dise. “No plu detalias resta per es trovada.”



  Gregson ia ave un portaferida e cuatro omes preparada. A sua clama, los ia entra a la sala e la nonconoseda ia es levada e portada a via. Cuando los ia leva el, un anelo ia tintina a su e ia rola traversante la solo. Lestrade ia saisi lo e ia fisa a lo un regarda de oios confondeda.



  “Un fem ia es asi,” el ia esclama. “Lo es la anelo de sposia de un fem.”



  El ia mostra lo, en parla, sur la palma de sua mano. Tota de nos ia asembla sirca el e ia contempla lo. On ia pote ave no duta ce, a ves pasada, la sirculo de oro nondecorada ia beli la dito de un fem sposinte.



  “Esta complica la situa,” Gregson ia dise. “Par la sielo, lo ia es ja sufisinte complicada.”



  “Tu es serta ce lo no simpli lo?” Holmes ia oserva. “On pote descovre no cosa par regarda lo. Cual tu ia trova en sua poxes?”



  “Nos ave tota la cosas asi,” Gregson ia dise, indicante un sperde de ojetos sur un de la grados basa de la scalera. “Un orolojeta de oro, Numero 97163 par Barraud de London. Cadena de orolojeta, de oro multe pesosa e solida. Anelo de oro, con simbol de francamasonisme. Spino de oro — con testa de buldog, con rubis como oios. Portacarta de cuoro rusce, con cartas de Enoch J. Drebber de Cleveland, corespondente con la leteras E. J. D. sur la telas. No portamone, ma mone libre en cuantia de sete paundes e des-tre xilinges. Edita de pox de la Decamerone de Boccaccio, con nom de Joseph Stangerson sur la paje inisial. Du leteras — un dirijeda a E. J. Drebber e un a Joseph Stangerson.”



  “A cual adirije?”



  “Ofisia American, Strand — par posta restante. Ambos es de la Compania Guion de Barcones de Vapor, e refere a la parti de sua barcones de Liverpool. Lo es clar ce esta om nonfortunosa ia es a punto de revade a York Nova.”



  “Esce vos ia fa demandas sur esta om Stangerson?”



  “Me ia comensa sin pausa, senior,” Gregson ia dise. “Me ia fa ce on envia anunsias a tota jornales, e un de mea omes ia vade a la Ofisia American, ma el ancora no ia reveni.”



  “Esce vos ia comunica a Cleveland?”



  “Nos ia telegrafi a esta matina.”



  “Como vos ia espresa vosa demandas?”



  “Nos ia esplica mera la situa, e ia dise ce nos ta reseta felis cualce informa cual ta pote aida nos.”



  “Vos no ia demanda per detalias sur cualce punto cual ia pare sentral a vos?”



  “Me ia demanda sur Stangerson.”



  “No otra cosa? Esce on no ave cualce detalia sirca cual esta caso intera pare pivote? Vos no va telegrafi denova?”



  “Me ia dise tota cual me va dise,” Gregson ia responde, en vose ofendeda.



  Sherlock Holmes ia cacareta a se, e ia pare a punto de fa alga comenta, cuando Lestrade, ci ia es en la sala fronte cuando nos ia fa esta conversa en la coredor, ia reapare a la sena, frotante sua manos en manera grandiosa e autosasiada.



  “Sr Gregson,” el ia dise, “me veni de descovre un cosa de importa masima, e cual on ia ta fali nota si me no ia ta fa un esamina atendosa de la mures.”



  La oios de la om peti ia sintili en cuando el ia parla, e el ia es evidente en un state de selebra supresada a la gania de un punto contra sua colaboror.



  “Veni asi,” el ia dise, reentrante enerjiosa a la sala, de cual sua aira ia pare plu clar pos la estrae de sua ocupor macabre. “Bon, sta ala!”



  El ia ensende un fosfor a sua bota e ia leva lo contra la mur.



  “Vide acel!” el ia dise, vinsosa.



  Me ia comenta ja ce la paper ia cade partal a via. En esta angulo individua de la sala, un peso grande ia descoli se, lasante un cuadro jala de jeso ru. Traversante esta spasio vacua, un parola solitar ia es malscriveda en leteras de sangue roja — RACHE.



  “Cual vos pensa sur esta?” la detetor ia esclama, con manera de presentor esibinte sua spetaculo. “On ia fali nota esta car lo ia es en la angulo la plu oscur de la sala, e nun ia considera regarda ala. La omisidor ia scrive lo con sua propre sangue. Vide esta manxa do lo ia flueta longo la mur! Esta desprende la idea de suiside, an tal. Perce acel angulo ia es elejeda per scrive lo? Me va esplica. Vide acel candela sur la scafal de ximine. Lo ia es ardente a acel tempo, e si lo ta es ardente, esta angulo ta es la parte la plu luminada de la mur en loca de la plu oscur.”



  “E cual es sua sinifia aora cuando tu ia trova lo?” Gregson ia demanda en vose desvaluante.



  “Sinifia? Bon, lo sinifia ce la scrivor ia intende scrive la nom fema Rachel, ma ia es disturbada ante tempo sufisinte per fini. Recorda mea parolas: cuando esta caso deveni clarida, vos va trova ce un fem nomida Rachel pertine a lo en alga modo. Tu pote rie an multe bon, Sr Sherlock Holmes. Cisa tu es multe astuta e intelijente, ma la lepror vea es la plu bon en la conta final.”



  “Vera, me demanda per tua pardona!” mea acompanior ia dise, ci ia desordina la tempera de la om peti par esplode subita con rie. “Tu ave serta la onora de es la prima de nos ci ia descovre esta e, como tu dise, lo porta tota indicas de es scriveda par la otra partisipor en la misterio de la note pasada. Me ancora no ia ave un tempo per esamina esta sala, ma con vosa permete, me va fa lo aora.”



  En cuando el ia parla, el ia estrae subita de sua pox un regla enrolada e un lupa. Con esta du utiles, el ia trota sin ruido tra la sala, pausante de tempo a tempo, ajenante se a veses, e reclinante se a un ves en modo plata e prona. El ia es tan fasinada par sua ocupa ce lo ia pare ce el ia oblida nosa presentia, car el ia babela cuasi nonoiable a se tra tota la tempo, manteninte un xuta constante de esclamas, jemis, sibilas e crias peti con sujestas de coraji e espera. Regardante el, me ia es nonresistable rementeda a un xasavolpe de sangue pur, un can bon instruida cual freta de asi a ala tra la bosceta, crietante en sua zelo, asta cuando lo descovre la odor perdeda. Tra dudes minutos o plu, el ia continua sua rexercas, mesurante con atende la plu esata la distantia entre marcas cual ia es intera nonvidable per me, e aplicante sua regla a la mures de ves a ves en manera egal noncomprendable. En un loca, el ia colie multe atendosa un pila peti de polvo gris de la solo, e ia paca lo a via en un envelopa. Final, el ia esamina par sua lupa la parola sur la mur, studiante cada letera de lo con esatia la plu detaliosa. Pos fa esta, el ia pare es sasiada, car el ia repone sua regla e sua lupa en sua pox.



  “On dise ce un jenio es un person con capasia infinita de pasientia,” el ia comenta con surie. “Lo es un defini multe mal, ma lo aplica bon a laboras de detetor.”



  Gregson e Lestrade ia oserva la manobras de sua amator acompaniante con un curiosia notable e alga despeta. Evidente los ia fali asorbe la fato, cual me ia comensa comprende, ce tota la atas la plu peti de Sherlock Holmes es dirijeda a alga gol definida e pratical.



  “Cual tu pensa sur la cosa, senior?” ambos ia demanda.



  “Me ta ruba vos de la onora de la caso si me ta osa aida vos,” mea ami ia comenta. “Vos fa aora tan bon ce lo ta es triste si cualcun ta interfere.” Sua vose parlante ia conteni un monton de sarcasmo. “Si vos va informa me sur la progresa de vosa investigas,” el ia continua, “me va dona felis cualce aida posible a vos. Entretempo, me ta vole parla a la polisior ci ia trova la corpo. Tu pote dona a me sua nom e adirije?”



  Lestrade ia regardeta sua libro de notas. “John Rance,” el ia dise. “El es aora en tempo de osio. Tu va trova el a Numero 46 de Bloco Audley, Porton de Parce Kennington.”



  Holmes ia fa un nota de la adirije.



  “Veni, dotor,” el ia dise; “nos va vade per visita el. Me va dise a vos un cosa cisa aidosa a vos en la caso,” el ia continua, turnante a la du detetores. “Un omiside ia aveni, e la omisidor ia es un om. El ia ave plu ca ses pedes de altia, ia es a la apico de sua vive, ia ave pedes peti per sua altia, ia porta botas simple con fronte reta, e ia fumi un sigar de Tiruchirappalli. El ia veni asi con sua vitim en un taxi de cuatro rotas, cual ia es tirada par un cavalo con tre feros vea e un nova a sua pede destra anterior. Multe probable, la omisidor ia ave un fas roja, e la ungias de sua mano destra ia es notable longa. Estas es mera un pico de indicas, ma cisa los va aida vos.”



  Lestrade e Gregson ia regardeta lunlotra con surie noncredente.



  “Si esta om ia es omisideda, como lo ia es fada?” la prima ia demanda.



  “Par venena,” Sherlock Holmes ia dise brusca, e ia gami partinte. “Un plu cosa, Lestrade,” el ia ajunta, turnante se a la porte: “‘Rache’ es la parola deutx per ‘venja’; donce no perde tua tempo par xerca Sra Rachel.”



  E pos esta flexa partian, el ia pasea a via, lasante pos se la du competores con boca abrida.




  
    Un studia en scarlata
    
  




  
Capitol 4: Lo cual John Rance ia ave per dise


  Lo ia es la ora des-tre cuando nos ia parti de Numero 3 de Jardines Lauriston. Sherlock Holmes ia gida me a la telegraferia la plu prosima, de do el ia envia un telegram longa. A pos, el ia jesti per un taxi e ia comanda ce la gidor porta nos a la adirije donada a nos par Lestrade.



  “La informa la plu bon veni de la atestor mesma,” el ia comenta; “en fato, mea mente es intera desideda sur la caso, ma ta ce nos aprende tota cual es aprendable, an tal.”



  “Tu stona me, Holmes,” me ia dise. “Sin duta, tu no es tan serta como tu finje sur tota acel detalias cual tu ia presenta.”



  “On ave no posible de un era,” el ia responde. “La cosa an prima cual me ia oserva pos ariva ala ia es ce un taxi ia crea du fosetas par sua rotas, prosima a la troteria. Ma, asta la note pasada, nos ia ave no pluve en un semana, donce acel rotas cual ia lasa un impresa tan profonda ia debe sta ala en la note. On ave ance la marcas de la ungulas de la cavalo, de cual la contorno de un ia es multe plu clar definida ca lo de la otra tre, mostrante ce acel ia es un fero nova. Car la taxi ia es ala pos la comensa de la pluve, e no ia es ala a cualce tempo en la matina — me ave la informa de Gregson sur acel — lo debe segue ce lo ia es ala en la note e, donce, ce lo ia trae acel du individuas a la casa.”



  “Acel pare sufisinte simple,” me ia dise; “ma como tu sabe la altia de la otra om?”



  “Vera, la altia de un om, en nove casos de des, pote es trovada de la longia de sua pasos. La calcula es bastante fasil, ma me vide no valua en noia tu par numeros. Me ia ave la pasos de esta xico e sur la arjila esterna e sur la polvo interna. Alora me ia ave un modo de confirma mea calcula. Cuando un om scrive sur un mur, sua instinto gida el a scrive a sirca la nivel de sua propre oios. E acel scrive ia es a pico plu ca ses pedes de la solo. Un cosa enfantin fasil.”



  “E sua eda?” me ia demanda.



  “Bon, si un om pote fa un paso de cuatro pedes e un dui sin an un pico de difisilia, el es clar no ja en sua senese. Acel ia es la largia de un stangeta sur la rueta de jardin cual el ia traversa en modo evidente. Botas Vernisida ia vade a sirca e Frontes Reta ia traversa par brinca. La cosa conteni tota no misterio. Me aplica mera a la vive comun alga de acel prinsipes de oserva e dedui cual me ia promove en acel article. Esce cualce otra cosa confonde tu?”



  “La ungias de dito e la sigar de Tiruchirappalli,” me ia sujesta.



  “La scrive sur la mur ia es fada par la dito xef de un om, poneda en sangue. Mea lupa ia permete me a oserva ce la jeso ia es pico rascada par la ata, e esta no ia ta es la situa si la ungia de la om ia ta es cortida. Me ia colie alga sene sperdeda de la solo. Lo ia ave un color oscur e ia es flocosa — un spesie de sene cual sola un sigar de Tiruchirappalli produi. Me ia fa un studia spesial de senes de sigar — en fato, me ia scrive un monografia a la tema. Me senti la orgulo de pote distingui par un regardeta la sene de cualce marca conoseda o de sigar o de tabaco. Lo es en esata tal detalias ce un detetor capas difere de la tipo de Gregson e Lestrade.”



  “E la fas roja?” me ia demanda.



  “A! Acel ia es un xuta plu osante, an si me ave no duta ce me ia es coreta. Tu debe no demanda esta de me en la state presente de la caso.”



  Me ia pasa mea mano longo mea fronte. “Mea testa jira,” me comenta; “plu on considera lo, plu misteriosa lo deveni. Como esta du omes — si on ia ave du omes — ia veni a un casa vacua? Cual ia aveni a la du taxistes ci ia gida los? Como un om ia pote obliga un otra a engoli venena? De do la sangue ia veni? Cual ia es la intende de la omisidor, car fura no ia parteni a lo? Como la anelo de la fem ia veni ala? Ante tota, perce la om du ia scrive la parola RACHE ante parti? Me confesa ce me pote vide no modo posible de reconsilia tota esta fatos.”



  Mea acompanior ia surie aprobante.



  “Tu resoma consisa e bon la disifiles de la situa,” el ia dise. “On ave multe cual es ancora oscur, ma me ia deside completa sur la fatos xef. En pertine a la descovre par la povre Lestrade, lo ia es simple un engana intendeda per turna la polisia a un trasa falsa, par sujesta sosialisme e sosias secreta. Lo no ia es fada par un deutx. La A, si tu ia vide, ia es scriveda a alga grado en la modo deutx. Ma un deutx autentica scrive sempre en la stilo latina, donce nos pote dise secur ce esta no ia es scriveda par un tal, ma par un imitor torpe ci ia esajera sua rol. Lo ia es simple un rus per diverje la investiga a un curso noncoreta. Me no va revela multe plu sur la caso a tu, dotor. Tu sabe ce un majiste reseta no onora pos cuando el ia esplica sua truco; e si me mostra a tu tro multe de mea metodo de labora, tu va veni a la conclui ce me es ultima un individua multe comun.”



  “Me va fa nunca acel,” me ia responde; “tu ia fa ce detetoria sembla tan prosima un siensa esata como lo va sembla a cualce tempo en esta mundo.”



  Mea acompanior ia roji con plaser a mea parolas, e la modo seria en cual me ia vosi los. Me ia oserva ja ce el es tan reatosa a adulas de sua arte como cualce xica ta pote es a los de sua belia.



  “Me va informa tu sur un plu cosa,” el ia dise. “Botas Vernisida e Frontes Reta ia veni en la mesma taxi, e los ia pasea longo la rueta en junta tan amin como posible — con braso en braso, la plu probable. Pos cuando los ia entra, los ia pasea de asi a ala en la sala — o plu bon, Botas Vernisida ia sta sin move en cuando Frontes Reta ia pasea de asi a ala. Me ia pote leje tota de esta en la polvo; e me ia pote leje ce en cuando el ia pasea, el ia deveni plu e plu stimulada. Esta es mostrada par la longia aumentada de sua pasos. El ia parla tra la tempo intera, e ia emosia se asta un furia, sin duta. Alora la trajedia ia aveni. Me ia dise aora a tu tota cual me mesma sabe, car la resta es mera suposas e divinas. Nos ave, an tal, un funda bon sufisinte de do nos pote comensa. Nos debe rapidi, car me vole vade a la conserta de Hallé per oia Norman-Neruda a esta posmedia.”



  Esta conversa ia aveni en cuando nosa taxi ia viaja vagante tra un serie longa de stradas sombre e ruas blanda. En la plu sombre e blanda de tota de los, nosa gidor ia fa un para subita. “Acel es Bloco Audley a ultra,” el ia dise, indicante un ranur streta en la linia de brice de color mor. “Tu va trova me asi cuando tu reveni.”



  Bloco Audley no ia es un visineria atraente. La pasaje streta ia gida nos a un cuatroangulo paveda con petras plata e foreda con abiterias mugrosa. Nos ia pasea con lentia cauta entre grupos de enfantes susia, e tra linias de telas descolorida, asta cuando nos ia veni a Numero 46, de cual sua porte ia es decorada con un banda peti de laton sur cual la nom Rance ia es gravada. Pos demanda, nos ia trova ce la polisior es en leto, e on ia gida nos a un salon fronte peti per espeta sua ariva.



  El ia apare pos un tempo, con aspeta pico iritable par causa de es disturbada en sua dormi. “Me ia fa mea reporta a la ofisia,” el ia dise.



  Holmes ia prende un duipaund de sua pox e ia jueta pensosa con lo. “Nos ia pensa ce nos ta vole oia la cosa intera de tua propre labios,” el ia dise.



  “Me va es multe felis de dona cualce informa posible a vos,” la polisior ia responde, con sua oios regardante la disco peti de oro.



  “Ta ce nos oia mera la cosa en tua propre manera, como lo ia aveni.”



  Rance ia senta se sur la sofa de crinera, e ia plieta sua fronte como si determinada a omete no cosa de sua raconta.



  “Me va nara lo a vos de la comensa,” el ia dise. “Me labora de la ora dudes-du asta la ora ses de matina. A dudes-tre, un combate ia aveni en la taverna Servo Blanca; ma estra acel, tota ia es bon cuieta en la patrulia. A la ora un, lo ia comensa pluve, e me ia encontra Harry Murcher — el ci patrulia Bosce Holland — e nos ia sta en junta a la canto de Strada Henrietta, parlante. Pos un tempo — cisa a la ora du o pico plu tarda — me ia deside vade per regarda per vide ce tota es bon en la Via Brixton. Lo ia es enfernin susia e solitar. Me ia encontra an no un person longo la via intera, an si un o du taxis ia pasa me. Me ia es paseante a longo, pensante, me confida, cuanto me ta bonveni cuatro sentimes de jin calda, cuando subita la sintili de un lus en la fenetra de acel mesma casa ia atrae mea oio. Bon, me ia sabe ce acel du casas en Jardines Lauriston es vacua par causa ce el ci posese los no vole permete un repara de la cloacas, an si la luor mesma ci ia abita la plu resente un de los ia mori de tifoide. Me ia bambola en surprende, alora, a vide un lus en la fenetra, e me ia suspeta ce alga malcondui aveni. Cuando me ia ariva a la porte —”



  “Tu ia para, e alora ia revade a la porteta de jardin,” mea acompanior ia interompe. “Perce tu ia fa esta?”



  Rance ia fa un salteta intensa, e ia fisa sua regarda a Sherlock Holmes con stona la plu estrema en sua fas.



  “Ma acel es vera, senior,” el ia dise; “ma como tu es capas de sabe lo, sola la sielo sabe. Vide, cuando me ia ariva a la porte, lo ia es tan cuieta e tan solitar ce me ia pensa ce mea situa ta deveni alga plu bon si me ta ave un otra person con me. Me no teme cualce cosa a esta lado de la tomba; ma me ia pensa ce cisa el ci ia mori de tifoide esamina la cloacas cual ia mata el. La pensa ia dona a me un xoca de alga spesie, e me ia revade a la porteta per vide esce me pote vide la lampa de Murcher, ma on ia ave no indica de el o de cualce otra person.”



  “Nun ia es en la strada?”



  “Asoluta nun, senior, an no un can. Alora me ia recovre mea calmia e ia revade e ia puia la porte per abri lo. Tota ia es cuieta a interna, donce me ia entra a la sala do la lus ia es ardente. On ia ave un candela dansante sur la scafal de ximine — un roja de sira — e par sua lus, me ia vide —”



  “Si, me sabe tota cual tu ia vide. Tu ia pasea sirca la sala a plu ca un ves e tu ia ajena a lado de la corpo, e a pos, tu ia traversa e ia proba la porte de la cosina, e a pos —”



  John Rance ia salta a sur sua pedes con fas asustada e suspeta en sua oios. “Do tu ia asconde tu per vide tota de acel?” el ia esclama. “Lo pare a me ce tu sabe un monton plu ca tu ta debe.”



  Holmes ia rie e ia lansa sua carta supra la table a la polisior. “No aresta me per la omiside,” el ia dise. “Me es un de la canes xasante e no la lupo; Sr Gregson o Sr Lestrade va confirma acel. Ma continua. Cual tu ia fa a pos?”



  Rance ia reocupa sua seja, sin perde sua espresa confondeda, an tal. “Me ia revade a la porteta e ia sona mea sibileta. Acel ia veni Murcher e du otras a la loca.”



  “Esce la strada ia es vacua alora?”



  “Si, vacua, a la min en pertine a cualcun ci ta pote condui bon.”



  “Como tu vole dise?”



  La espresa de la polisior ia largi a un surion. “Me ia vide ja multe omes enebriada en mea vive,” el ia dise, “ma nunca cualcun tan lamentable enebriada como acel xico. El ia es a la porteta cuando me ia sorti, apoiante se contra la reles, e cantante a vose masima sur Colombina e sua bandera de selas, o alga cosa simil. El no ia es capas de sta, an min de aida.”



  “El ia es un om de cual spesie?” Sherlock Homes ia demanda.



  John Rance ia pare es alga iritada a esta diverje. “El ia es un om de spesie noncomun enebriada,” el ia dise. “El ia ta trova se en la polisieria si nos no ia ta es tan ocupada.”



  “Sua fas — sua vestes — tu no ia nota los?” Holmes ia interompe nonpasiente.



  “Me sabe serta ce me ia nota los, par causa ce me ia debe suporta el — me e Murcher en junta. El ia es un xico alta con fas roja, con xarpe sirca la parte basa —”



  “Acel sufisi,” Holmes ia esclama. “Cual ia aveni a el?”



  “Nos ia ave ja taxes sufisinte sin atende el,” la polisior ia dise, en vose disputosa. “Me aposta ce el ia trova bon sua via a casa.”



  “Como el ia es vestida?”



  “Un jacon brun.”



  “Esce el ia ave un flajelo en sua mano?”



  “Un flajelo — no.”



  “El ia parti sin lo, sin duta,” mea acompanior ia farfulia. “Lo no ia aveni ce tu ia vide o ia oia un taxi pos acel?”



  “No.”



  “Esta duipaund es per tu,” mea acompanior ia dise, stante se e prendente sua xapo. “Me regrete, Rance, ce tu va avansa nunca en la polisia. Tua testa debe servi per usa, no sola per orna. Tu ia ta pote gania tua insinia de sarjento a la note pasada. La om ci tu ia teni en tua manos es la om ci teni la solve de esta misterio, e ci nos xerca. On ave no valua en disputa aora lo; me dise a tu ce lo es tal. Veni, dotor.”



  Nos ia parti en junta per la taxi, lasante nosa informor en state noncredente, ma evidente noncomfortosa.



  “La fol erosa!” Holmes ia dise, amarga, en nosa reviaja a nosa abiteria. “Ai! El ia reseta un fortuna tan noncomparable bon, e no ia esplota lo.”



  “Mea comprende es ancora alga nonclar. Lo es vera ce la descrive de esta om acorda con tua idea de la person du en esta misterio. Ma perce el ia reveni a la casa pos parti de lo? Acel no es la manera de criminores.”



  “La anelo, ami, la anelo: el ia reveni per acel. Si nos ave no otra modo de catura el, nos pote sempre usa la anelo per tenta el a nosa onca. Me va trova el, dotor — me aposta du contra un ce me va trova el. Me debe grasia tu per tota. Sin tu, cisa me no ia ta vade, e alora ia ta perde la studia la plu bela en tota mea esperia: un studia en scarlata, si? Ta ce nos usa un pico de jergo de arte, no? On ave la filo scarlata de omiside fluente tra la rede gris de la vive, e nosa debe es desmarania lo, e isoli lo, e esposa cada peso de lo. E aora, ta ce nos come, con Norman-Neruda a pos. Sua atacas e sua usa de arco es merveliosa. Cual es acel cosa peti par Chopin cual el jua tan briliante? Tra-la-la-lira-lira-le.”



  Apoiante sua dorso en la taxi, esta can xasante de amato ia fa la canta felis de un aloda en cuando me ia medita sur la multiladalia de la mente umana.




  
    Un studia en scarlata
    
  




  
Capitol 5: Nosa anunsia fa ce un visitor veni


  Nosa eserses de la matina ia es tro multe per mea sania debil, e me ia es estrema fatigada en la posmedia. Pos la parti de Holmes per la conserta, me ia reclina sur la sofa e ia atenta dormi per un o du oras. La atenta ia es futil. Mea mente ia deveni multe tro stimulada par tota cual ia aveni, e un fola de imajinas e suposas la plu strana ia entra a lo. Sempre cuando me ia clui mea oios, me ia vide ante me la fas contorseda e babuinin de la om matada. La impresa cual acel fas ia produi en me ia es tan menasante ce me ia trova difisilia en senti cualce cosa otra ca grasia a el ci ia sutrae de la mundo sua posesor. Si cualce espresa de fas ia pote indica vilia de la spesie la plu malvolente, lo ia parteni serta a Enoch J. Drebber de Cleveland. An tal, me ia reconose ce on debe xerca la justia e ce la malvole de la vitim no ia es un cualia lisensante en la opina de la lege.



  Plu me ia considera lo, plu estracomun la ipotese de mea acompanior, ce la om ia es venenida, ia pare. Me ia recorda como el ia ensofla a sua labios, e ia ave no duta ce el ia deteta alga cosa cual ia jenera la idea. An plu, si no par venena, par cual causa la om ia mori, car no feri e no marcas de strangula ia esiste? Ma, a la otra lado, a ci la sangue ia parteni cual ia reposa tan densa sur la solo? On ia ave no indicas de un luta, e la vitim ia ave no arma con cual el ia ta pote feri un oposor. Tra cuando tota esta demandas va es nonsolveda, me ia senti ce dormi no va es un cosa fasil, o per Holmes o per me. Sua manera cuieta e autofidante ia convinse me ce el ia formi ja un teoria cual esplica tota la fatos, an si me no ia pote divina an per un momento lo cual lo es.



  Sua reveni ia es multe tarda — tan tarda ce me ia sabe ce lo no ia es posible ce la conserta ia deteni el per la tempo intera. La come de sera ia es sur la table ante sua apare.



  “Lo ia es gloriosa,” el ia dise, sentante se. “Esce tu recorda lo cual Darwin dise sur musica? El declara ce la potia de produi e amira lo ia esiste entre umanas a tempo longa ante cuando la potia de parla ia es atenida. Cisa esta es perce nos es influeda par lo en modo tan sutil. Nosa spiritos conteni memorias nonclar de acel sentenios neblosa cuando la mundo ia es en sua enfantia.”



  “Acel es un idea alga vasta,” me ia comenta.



  “On debe ave ideas tan vasta como la natur si on vole interprete la natur par los,” el ia responde. “Cual ajita tu? Tu no ave tua aspeta normal. Esta caso en la Via Brixton ia turba tu.”



  “Si, en parla onesta,” me ia dise. “Me ta debe es min sensosa pos mea esperias afgani. Me ia vide mea propre cameradas taliada a pesos a Maiwand sin perde mea coraje.”



  “Me pote comprende. Un misterio parteni a esta, cual stimula la imajina; do on ave no imajina, on ave no teror. Esce tu ia vide la jornal de sera?”



  “No.”



  “Lo dona un raconta relativa bon de la caso. Lo no inclui la fato ce, cuando la om ia es levada, la anelo de sposia de un fem ia cade sur la solo. Lo es bon ce acel es ometeda.”



  “Perce?”



  “Regarda esta anunsia,” el ia responde. “Me ia fa ce on envia lo a cada jornal a esta matina, direta pos la caso.”



  El ia lansa la jornal supra la table a me, e me ia regardeta la loca indicada. Lo ia es la anunsia prima su la titulo “Trovadas”. “En la Via Brixton, a esta matina,” lo ia dise, “un anelo de sposia de oro nondecorada, trovada sur la strada entre la taverna Servo Blanca e Bosce Holland. Solisita de Dr Watson, 221B Strada Baker, entre la oras dudes e dudes-un de esta sera.”



  “Pardona ce me ia usa tua nom,” el ia dise. “Si me ta usa mea propre, alga de esta foles ta reconose lo e ta vole interfere en la situa.”



  “Acel es no problem,” me ia responde. “Ma si cualcun solisita lo, me ave no anelo.”



  “Ma si, tu ave lo,” el ia dise, pasante un a me. “Esta va sufisi multe bon. Lo es cuasi un fasimil.”



  “E ci va responde a esta anunsia, en tua previde?”



  “Bon, la om en la jacon brun — nosa ami con la fas roja e la botas de fronte reta. Si el mesma no veni, el va envia un aidor.”



  “Esce el no ta regarda lo como tro perilosa?”



  “Tota no. Si mea comprende de la caso es coreta, como me crede par tota razonas, esta om ta prefere risca cualce otra cosa ca perde la anelo. Longo mea idea, el ia cade lo cuando el ia curvi supra la corpo de Drebber, e no ia nota alora la manca. Pos parti de la casa, el ia descovre sua perde e ia revade fretosa, ma ia trova la polisia ja ocupante, par causa de sua propre stupidia de lasa la candela ardente. El ia debe finje enebria per cansela la suspetas cual ia ta es cisa levada par sua apare a la porteta. Aora pone tu en la loca de acel om. Cuando el ia considera la situa, lo ia debe veni en sua pensas ce lo ia es posible ce el ia perde la anelo en la via pos sorti de la casa. Como el ta ata alora? El ta espeta zelosa la jornales de sera con espera de vide lo entre la ojetos trovada. Natural, esta ta saisi sua oio. El ta estasia. Perce el ta teme un trapa? No razona ta esiste en sua vide per lia la trova de la anelo con la omiside. El ta veni. El va veni. Tu va vide el pos min ca un ora!”



  “E alora?” me ia demanda.



  “O! Tu pote lasa sua trata a me alora. Esce tu ave armas?”



  “Me ave mea revolver vea militar e alga cartuxes de polvo negra.”



  “Tu debe limpi lo e carga lo. El va es un om desperante; e an si me va surprende lo, on ata la plu bon si on es preparada per tota.”



  Me ia vade a mea sala de dormi e ia segue sua consela. Cuando me ia reveni con la pistol, la table ia es ja limpida, e Holmes ia es engranada par sua ocupa favoreda de raspa a sua violin.



  “La misterio profondi,” el ia dise, a mea entra; “me veni de reseta un responde a mea telegram american. Mea comprende de la caso es la coreta.”



  “E lo es como?” me ia demanda zelosa.



  “Mea violin ta es plu bon con cordetas nova,” el ia comenta. “Pone tua pistol en tua pox. Cuando la xico veni, parla a el en modo comun. Lasa tota otra a me. No asusta el par regarda tro forte el.”



  “Lo es la ora dudes aora,” me ia dise, rapida regardante mea orolojeta.



  “Si. El va es probable asi pos alga minutos. Abri pico la porte. Acel sufisi. Aora pone la clave a la interna. Grasias! Esta es un libro strana vea cual me ia compra ier de un vendor esterna — De Jure inter Gentes — publicida en latina a Liège en Nederland en 1642. La testa de Re Charles ia es ancora firma sur sua spalas cuando on ia primi esta volum de religa brun.”



  “Ci es la primor?”



  “Philippe de Croy, un nom nonconoseda. Sur la paje inisial, en inca multe palida, on ave la scrive ‘Ex libris Gulielmi Whyte’. Me vole sabe ci William Whyte ia es. Alga avocato autoritar de la sentenio des-sete, me suposa. Sua scrive ave un stilo legaliste. Aora nosa om veni, me pensa.”



  En cuando el ia parla, la campaneta ia sona subita. Sherlock Holmes ia leva cuieta se e ia move sua seja en dirije a la porte. Nos ia oia la pasa de la servor longo la coredor, e la clica cracin de la fisador cuando el ia abri lo.



  “Esce Dr Watson abita asi?” un vose clar ma alga raspin ia demanda. Nos no ia pote oia la responde de la servor, ma la porte ia clui, e algun ia comensa asende la scalera. La sona de la pasos ia es nonserta e pantoflinte. Un espresa de surprende ia traversa la fas de mea acompanior en cuando el ia escuta lo. Lo ia veni lenta longo la pasaje, e un bateta debil ia es fada a la porte.



  “Entra,” me ia vosi.



  A mea clama, en loca de la om de violentia ci nos ia espeta, un fem multe vea e plietosa ia coxea a en la aparte. El ia pare es siecida par la brilia subita de lus, e pos un osileta de jenos, el ia sta palpebrinte a nos con sua oios neblida e palpante en sua pox con ditos nervosa e secutente. Me ia regardeta mea acompanior, e sua fas ia adota un espresa tan deludeda ce me ia debe labora masima per evita rie.



  La fea vea ia estrae un jornal de sera, e ia indica nosa anunsia. “Lo es esta cual ia veni me, bon seniores,” el ia dise, con un plu plia de jenos, “un anelo de sposia de oro en la Via Brixton. Lo parteni a mea fia Sally, ci ia sposi a sola un anio ante aora, avente per sposo un ospitor sur un barcon de la Linia Union, e la dise de la sposo si el ta reveni a casa per trova Sally sin sua anelo es plu ca me pote imajina, car el es tan disputosa an en tempos la plu bon, ma spesial pos cuando el ia bevi. Si lo plase vos, Sally ia vade a la sirco en la sera pasada con —”



  “Esce acel es sua anelo?” me ia demanda.



  “Grasia la Senior!” la fem vea ia esclama. “Sally va es un fem felis a esta sera. Acel es la anelo.”



  “E tua adirije, per favore?” me ia solisita, prendente un lapis.



  “Numero 13 de Strada Duncan, Houndsditch. Un distantia fatigante de asi.”



  “La Via Brixton no es situada entre cualce sirco e Houndsditch,” Sherlock Holmes ia dise sever.



  La fem vea ia turna sua fas e ia fa un regarda penetrante a el de sua oios peti con bordas roja. “La senior ia demanda per mea adirije,” el ia dise. “Sally abita en un casa luada a Numero 3 de Plaza Mayfield, Peckham.”



  “E tua nom es — ?”



  “Mea nom es Sawyer — la sua es Dennis, cual Tom Dennis ia dona par sposi — vera, el es un bon xico intelijente cuando el es a mar, e no ospitor en la compania es plu alta reputada; ma pos atera, par causa de la femes e par causa de la botecas de alcol —”



  “Prende tua anelo, Sra Sawyer,” me ia interompe, obedinte un sinia de mea acompanior; “lo parteni clar a tua fia, e me es felis de pote restora lo a la posesor coreta.”



  Con multe bondises farfuliada e declaras de grasia, la fea vea ia paci lo a via en sua pox, e ia pantofli a su longo la scalera. Sherlock Holmes ia salta a sur sua pedes direta pos la parti e ia freta a sua sala. El ia reveni pos un pico de secondos, envolveda en un jacon capida e un xarpe. “Me va segue el,” el ia dise, fretosa; “el es sin duta un aidor, e va gida me a la om. Resta veliada per me.” La porte de la coredor ia pumi apena pos nosa visitor ante cuando Holmes ia desende la scalera. Regardante tra la fenetra, me ia vide la pasea debil de la fem longo la otra lado, con sua xasor trasante el a un distantia peti a pos. “O sua teoria intera es noncoreta,” me ia pensa a me, “o el va es gidada aora a la cor de la misterio.” El no ia nesesa demanda ce me resta veliada per el, car me ia senti ce dormi va es nonposible asta cuando me va oia la resulta de sua aventura.



  Lo ia es cuasi la ora dudes-un cuando el ia sorti. Me ia ave no idea cuando el va pote reveni, ma me ia senta calma sofletante a mea pipa e vagante tra la pajes de La Vie de Bohème de Henri Murger. La ora dudes-du ia veni, e me ia oia la pedes de la servor tapente a sua leto. La ora dudes-tre, e la paso plu diniosa de la proprioresa ia pasa mea porte, dirijeda a la mesma destina. Lo ia es cuasi medianote cuando me ia oia la sona cracin de la clave de Holmes. Direta cuando el ia entra, me ia vide de sua fas ce el no ia es susedosa. Ilaria e frustra ia pare luta per domina, asta cuando la prima ia vinse subita, e el ia esplode con rie zelosa.



  “Me no ta fa mea raconta a la polisia urban, an per tota la mundo,” el ia esclama, cadente a sua seja; “me ia burla los tan multe ce los ta sesa nunca venja se. Me pote permete a me un rie, car me sabe ce ultima me va egali con los.”



  “Alora, cual ia aveni?” me ia demanda.



  “O! Me no oposa nara un raconta contra me. Acel creada ia vade tra un distantia corta cuando el ia comensa coxea e mostra cada sinia de ave un dole de pede. Pos corta, el ia para, e ia jesti a un taxi de cuatro rotas cual ia es pasante. Me ia susede es prosima a el per oia la adirije, ma me no ia nesesa es tan ansiosa, car el ia canta tan forte per es oiable a la otra lado de la strada. ‘Vade a Numero 13 de Strada Duncan, Houndsditch,’ el ia cria. Esta comensa pare autentica, me ia pensa, e pos vide ce el ia entra bon, me ia perxi me a pos. Acel es un arte en cual cada detetor debe es un esperta. Aora, nos ia clace a via, e la cavalo ia para nunca asta cuando nos ia ateni la strada pertinente. Me ia salta de sur, ante cuando nos ia ateni la casa, e ia gami longo la strada en modo casual e pigra. Me ia vide la para de la taxi. La gidor ia salta a tera, e me ia vide ce el abri la porte e sta espetante. Ma no cosa ia emerji. Cuando me ia ateni el, el ia es palpante con panica en la taxi vacua, e ventinte la colie la plu bon de blasfemas diversa cual me ia escuta en mea vive. On ia ave no sinia o trasa de sua pasajor, e me teme ce un tempo longa va pasa ante sua reseta de paia. Demandante a Numero 13, nos ia trova ce la casa parteni a un pendor respetable de paper de mur, nomida Keswick, e ce ala on ia conose nunca un person con o la nom Sawyer o la nom Dennis.”



  “Tu no vole dise,” me ia esclama, en stona, “ce acel fem vea, debil e bambolante ia pote sorti de la taxi cuando lo ia es movente, sin ce o tu o la gidor ia vide el?”



  “Fem vea, a diablo!” Sherlock Holmes ia dise, sever. “La femes vea ia es nos, ci ia es tan enganada. El ia debe es un om joven, e ance ativa, en ajunta a un ator sin egal. La desembla ia es nonimitable. El ia vide ce el es segueda, sin duta, e ia usa esta modo de evade me. Lo mostra ce la om ci nos xerca no es tan solitar como me ia imajina, ma el ave amis ci es preparada per tolera alga risca per el. Aora, dotor, tu aspeta consumada. Segue mea consela e vade a leto.”



  Serta, me ia senti multe fatigada, donce me ia obedi sua comanda. Me ia lasa Holmes sentante ante la foco ardetante, e tra multe de la profonda de note me ia oia la ululas basa e melancolica de sua violin e ia sabe ce el serebri ancora la problem strana sur cual el ia dedica se a desmarania lo.

Capitol 6: Tobias Gregson mostra lo cual el pote fa


  La jornales en la dia seguente ia es plen de la “Misterio de Brixton”, como los ia nomi lo. Cada ia ave un raconta longa de la situa, e alga ia ave editoriales sur lo en ajunta. Los ia conteni alga informas cual ia es nova a me. Me reteni ancora en mea album multe fratos e estraedas sur la caso. Asi es un varia densida de un pico de los.



  La Telegraf Dial ia comenta ce, en la istoria de crimin, on ia ave rara un trajedia cual ia presenta cualias plu strana. La nom deutx de la vitim, la asentia de tota otra motiva e la enscrive menasante sur la mur — tota ia indica un esecuta par refujadas political e revoluistes. La sosialistes ave multe ramos en America, e, sin duta, la om mor ia viole sua leges nonscriveda e ia es trasada par los. Pos refere casual a la Vehmgericht, aqua tofana, la Carbonari, la marcesa de Brinvilliers, la teoria de Darwin, la prinsipes de Malthus e la omisides de la Via Ratcliff, la article ia fini par reproxa la governa e par promove un vijila plu atendente a stranjeres en England.



  La Bandera ia comenta sur la fato ce scandales nonlegal de esta spesie aveni usual su un governa libraliste. Los orijina en la disturba de la mentes de la popla, e la debili resultante de tota autoria. La mor ia es un senior american ci ia abita en la urbe tra alga semanas. El ia reposa a la oteleta de Sra Charpentier, en la Teraza Torquay en Camberwell. El ia es acompaniada en sua viajas par sua secretor privata, Sr Joseph Stangerson. La du ia dise adio a sua proprioresa a martedi, la dia 4 de esta mense, e ia parti a la Stasion Euston con la intende declarada de gania la tren rapida a Liverpool. On ia vide los a pos, en junta sur la plataforma. On sabe no plu sur los asta cuando la corpo de Sr Drebber ia es, como racontada, descovreda en un casa vacua en la Via Brixton, a multe cilometres de Euston. Como el ia veni ala, o como el ia trova sua mori, es demandas cual es ancora envolveda en misterio. No cosa es sabeda sur la loca presente de Stangerson. Nos es felis de es informada ce Sr Lestrade e Sr Gregson de la polisia urban es ambos engranada a la caso, e on espeta serta ce esta ofisiores bon conoseda va lumina rapida la problem.



  La Novas Dial ia oserva ce on ave no duta ce la crimin ia es political. La tirania e odia de libralisme cual anima la governas continental ave la efeto de puxa a nosa costas un cuantia de omes ci ta deveni cisa sitadanes eselente, si los no ta es amargida par la recorda de tota cual los ia sufri. Entre esta omes on ave un codigo sever de onora, de cual cualce viole es punida con moria. On ta debe labora masima per trova la secretor, Stangerson, e per trova alga cualias individua de la abituas de la mor. Un paso grande es ja fada par la descovre de la adirije de la casa en cual el ia reposa — un ateni cual resulta intera de la agia e enerjia de Sr Gregson de la polisia urban.



  Sherlock Holmes e me ia leje tra esta anunsias en junta a come de matina, e los ia pare furni a el un diverti notable.



  “Me ia dise a tu ce, an con tota, Lestrade e Gregson va gania serta la puntos.”



  “Acel depende de la conclui.”



  “O, ma no! Lo es tota no importante. Si la om es caturada, lo va es par causa de sua laboras; si el evade, lo va es an pos sua laboras. Asi los gania; ala me perde. Lo cual los fa no es importante: los va ave seguores. ‘Un fol trova sempre un plu fol ci amira el.’”



  “Cual de mundo es esta?” me ia esclama, car a esta momento un tape de multe pasos ia aveni en la coredor e sur la scalera, acompaniada par espresas oiable de repulsa par nosa proprioresa.



  “Lo es la divide de la polisia detetante per la Strada Baker,” mea acompanior ia dise seria; e en cuando el ia parla, los ia veni fretante en la sala: un dui de desduple de enfantes vagante plu susia e traposa ca mea oios ia persepi a ante.



  “Reti vos!” Holmes ia esclama, en tono agu, e la ses peti miseras susia ia sta aliniada como la mesma cuantia de statuetas malreputada. “En futur vos va envia sola Wiggins per reporta, e la otras de vos va espeta a su en la strada. Esce vos ia trova lo, Wiggins?”



  “No, senior, ‘cora no,” un de la jovenes ia dise.



  “Me ia espeta apena lo. Vos debe continua asta la susede. Asi es vosa paias.” El ia dona un xiling a cadun de los. “Aora, vade a via, e reveni con un reporta plu bon a la ves seguente.”



  El ia jesti con mano, e los ia freta a via sur la scalera en manera de ratas, e pos un momento nos ia oia sua voses xiliante en la strada.



  “On pote estrae plu labora de un de acel mendicores peti ca de un desduple de polisiores,” Holmes ia comenta. “Labios adulte deveni selida a mera la vide de un person de aspeta ofisial. Ma esta jovenes vade a tota locas, e oia tota cosas. Los es tan agu como un ago, ance; los nesesa sola ce on organiza los.”



  “Esce tu emplea los en esta caso de Brixton?” me ia demanda.



  “Si; un detalia esiste cual me desira descovre. Me nesesa mera espeta tra alga tempo. Alo! Nos es aora a punto de oia alga novas con zelo masima! Asi es Gregson, veninte longo la strada con gloria scriveda sur cada cualia de sua fas. Destinada a nos, me sabe. Si, el para. E el sona!”



  Un tintina violente ia aveni a la campaneta, e pos un pico de secondos, la detetor blonda ia asende la scalera, a tre grados par cada paso, e ia entra esplodin a nosa salon.



  “Om cara,” el ia esclama, torsente la mano nonrespondente de Holmes, “loda me! Me ia fa ce la caso intera deveni tan clar como la lus de dia.”



  Lo ia pare a me ce un ombra de ansia ia traversa la fas espresosa de mea acompanior.



  “Tu vole dise ce tu es en la curso coreta?” el ia demanda.



  “La curso coreta! Ma, senior, nos ave ja la om en sala secur.”



  “E cual es sua nom?”



  “Arthur Charpentier, suteninte en la marina nasional,” Gregson ia esclama ostentosa, frotante sua manos spesa e inflante sua peto.



  Sherlock Holmes ia fa un suspira de lejeri e ia destensa suriente.



  “Senta tu, e proba un de esta sigares,” el ia dise. “Nos es ansiosa per sabe como tu ia susede lo. Tu ta prende un uisce con acua?”



  “Vera volonte,” la detetor ia responde. “La eserses enorme cual me ia esperia en la dia o du pasada ia fatiga me. Min eserses de corpo, tu comprende, ca la presa a la mente. Tu va reconose acel, Sr Sherlock Holmes, car nos labora ambos con nosa serebros.”



  “Tu onora tro me,” Holmes ia dise, seria. “Ta ce nos oia como tu ia ariva a esta resulta tan sasiante.”



  La detetor ia senta se en la sejon, e ia sofleta autosasiada a sua sigar. Subita a pos, el ia palmi sua coxa en un ataca de joia.



  “La parte divertinte es,” el ia esclama, “ce acel fol Lestrade, ci opina ce el es tan intelijente, es seguente un trasa completa falsa. El xerca la secretor Stangerson, ci no ia pertine plu a la crimin ca un bebe ante nase. Me ave no duta ce el ia catura el ja aora.”



  La idea ia dona tan multe plaser a Gregson ce el ia tose con rie.



  “E como tu ia trova tua solve?”



  “A! Me va raconta tota a vos. Natural, Dr Watson, ta ce esta resta secreta entre nos. La problem prima en nosa batalia ia es descovre la atas presedente de esta american. Alga persones ia ta espeta asta la reseta de respondes a sua solisitas, o asta la apare de individuas ci ofre informas. Acel no es la modo de labora de Tobias Gregson. Tu recorda la xapo a lado de la om mor?”



  “Si,” Holmes ia dise; “par John Underwood e Fios, Numero 129 de la Via Camberwell.”



  Gregson ia aspeta tota triste. “Me ia ave no idea ce tu ia nota acel,” el ia dise. “Esce tu ia vade ala?”



  “No.”



  “Ha!” Gregson ia esclama, en vose relejerida; “on debe nunca iniora un oportun, an si lo pare peti.”



  “A un mente grande, no cosa es peti,” Holmes ia comenta, moraliste.



  “Bon, me ia vade a Underwood, e ia demanda esce el ia vende un xapo de acel grandia e descrive. El ia regarda en sua libros, e ia trova direta lo. El ia envia la xapo a un Sr Drebber, abitante a la Oteleta de Charpentier en la Teraza Torquay. Tal me ia oteni sua adirije.”



  “Astuta — multe astuta!” Sherlock Holmes ia murmura.



  “A pos, me ia visita Sra Charpentier,” la detetor ia continua. “Me ia trova ce el ia es multe pal e angusada. Sua fia ia es ance en la sala — e el es un xica noncomun bela; el ia aspeta roja sirca sua oios e sua labios ia trema cuando me ia parla a el. Esta no ia evade mea atende. Me ia comensa suspeta un engana. Tu conose la senti, Sr Sherlock Holmes, cuando on trova la trasa coreta — un spesie de stimula en la nervos. ‘Esce tu ia oia parla sur la mori misteriosa de tua abitor pasada Sr Enoch J. Drebber, de Cleveland?’ me ia demanda.



  ” La madre ia confirma con testa. El no ia pare capas de dise an un parola. La fia ia plora subita. Me ia senti an plu ca a ante ce esta persones sabe alga cosa sur la caso.



  ” ‘A cual ora Sr Drebber ia parti de tua casa per la tren?’ me ia demanda.



  ” ‘A la ora dudes,’ el ia dise, engolinte en sua garga per supresa sua ajita. ‘Sua secretor, Sr Stangerson, ia dise ce on ave du trenes — la un a un cuatri pos dudes-un e la otra a dudes-tre. El ia intende gania la prima.’



  ” ‘E acel ia es tua vide final de el?’



  ” Un cambia xocante ia entra a la fas de la fem cuando me ia fa la demanda. Sua cualias ia deveni multe purpurin. Alga secondos ia pasa ante cuando el ia pote emete sola la parola ‘Si’ — e an cuando lo ia veni, lo ia es en un tono roncin e nonatural.



  ” On ia ave un momento de silentia, pos cual la fia ia parla en un vose calma e clar.



  ” ‘No bon pote veni de menti, madre,’ el ia dise. ‘Ta ce nos es franca con esta senior. Nos ia vide Sr Drebber denova.’



  ” ‘Ta ce Dio pardona tu!’ Sra Charpentier ia esclama, altinte sua manos, e reafondante en sua seja. ‘Tu ia mata tua frate.’



  ” ‘Arthur ta prefere ce nos dise la vera,’ la xica ia responde firma.



  ” ‘Tu ta condui la plu bon par raconta tota a me aora,’ me ia dise. ‘La comparti partal de un secreta es plu mal ca la noncomparti. En ajunta, vos no sabe cuanto nos sabe sur lo.’



  ” ‘Ta ce tu aseta la efetos, Alice!’ sua madre ia esclama; e a pos, turnante a me, ‘Me va raconta tota a tu, senior. No imajina ce mea ajita per mea fio veni de cualce teme ce el es implicada en esta caso xocante. El es intera sin culpa de lo. Mea teme es, an tal, ce a tua oios e a la oios de otras, el va pare cisa malreputada. Esta, an tal, es serta nonposible. Sua carater levada, sua profesa, sua atas pasada — tota ta preveni lo.’



  ” ‘La via la plu bon es ce tu desecreti tota la fatos,’ me ia responde. ‘Fida me, si tua fio es nonculpable, el no va es danada.’



  ” ‘Cisa, Alice, tu ta fa la plu bon par lasa nos con lunlotra,’ el ia dise, e sua fia ia retira se. ‘Aora, senior,’ el ia continua, ‘me ia ave no intende de dise tota de esta a tu, ma car mea fia povre ia revela lo, me ave no otra posible. E pos la deside de parla, me va raconta tota a tu sin omete cualce detalia.’



  ” ‘Lo es tua curso la plu saja,’ me ia dise.



  ” ‘Sr Drebber ia abita con nos tra cuasi tre semanas. El e sua secretor, Sr Stangerson, ia viaja sur la continente. Me ia vide un eticeta de “Kobenhavn” sur cada de sua valisones, mostrante ce acel ia es sua loca de pausa presedente. Stangerson ia es un om cuieta e privata, ma sua empleor, me regrete dise, ia es multe diferente. El ia ave abituas vulgar e conduis bruta. A la sera mesma de sua ariva, el ia deveni estrema enebriada, e, vera, pos mediadia on ia pote cuasi nunca dise ce el es sobre. Sua maneras a la servoresas de casa ia es repulsante nonfrenida e intimin. La plu mal de tota, el ia adota rapida la mesma disposa a mea fia, Alice, e ia parla a el a plu ca un ves en un modo cual, fortunosa, el es tro naive per comprende. A un ves, el ia saisi an el en sua brasos e ia abrasa el — un ofende cual ia fa ce sua propre secretor ia reproxa el per sua condui basa.’



  ” ‘Ma perce tu ia tolera tota de esta?’ me ia demanda. ‘Me suposa ce tu pote espulsa tua abitores cuando tu desira.’



  ” Sra Charpentier ia roji a mea demanda pertinente. ‘Sielo santa! Ta ce me ia avisa el a la dia mesma cuando el ia veni,’ el ia dise. ‘Ma lo ia es un tenta grande. Cada de los ia paia un paund per dia — des-cuatro paundes per semana, e esta es la saison cuieta. Me es un vidua, e mea fio en la marina ia custa multe a me. Me no ia desira perde la mone. Me ia ata con bon motivas. Esta cosa final ia es plu ca tolerable, an tal, e me ia avisa el a vade a via par causa de lo. Acel ia es la razona de sua parti.’



  ” ‘E a pos?’



  ” ‘Mea cor ia deveni lejera cuando me ia vide el viajante a via. Mea fio vacanse a esta tempo, ma me no ia raconta a el cualce parte de esta, car sua tempera es violente, e el adora pasionosa sua fia. Cuando me ia clui la porte pos los, lo ia pare ce un carga ia leva de mea mente. Ai! Pos min ca un ora, on ia sona la campaneta, e me ia descovre ce Sr Drebber ia reveni. El ia es multe stimulada, e evidente malida par bevi. El ia puxa se a en la salon, do me ia es sentante con mea fia, e ia fa alga vosi noncoerente ce el ia perde sua tren. El ia turna alora a Alice, e ante mea fas mesma ia proposa a el ce los debe fuji en junta. “Tu no es tro joven,” el ia dise, “e on ave no lege per preveni tu. Me ave mone sufisinte, plu ca me nesesa. No pensa a la xica vea asi, ma veni aora direta con me. Tu va vive como un prinsesa.” Alice, la povre, ia es tan asustada ce el ia move a via de el, ma el ia saisi sua polso e ia atenta tira el en dirije a la porte. Me ia xilia, e a acel momento mea fio Arthur ia entra a la sala. Cual ia aveni alora, me no sabe. Me ia oia blasfemas e la sonas confusada de un scaramuxa. Me ia es tro terorida per leva mea testa. Cuando me ia regarda ultima, me ia vide ce Arthur sta en la porte, riente, con un basto en sua mano. “Me no crede ce acel bon xico va disturba nos denova,” el ia dise. “Ma me va segue el per vide como el ata solitar.” Con esta parolas, el ia prende sua xapo e ia comensa longo la strada. A la matina seguente, nos ia oia sur la mori misteriosa de Sr Drebber.’



  ” Esta declara ia veni de la labios de Sra Charpentier con multe enspiretas e pausas. A veses, el ia parla tan cuieta ce me ia pote apena oia la parolas. Me ia stenografi notas de tota cual el ia dise, an tal, afin on ta ave no posible de era.”



  “Lo es vera stimulante,” Sherlock Holmes ia dise, baliante. “Cual ia aveni a pos?”



  “Cuando Sra Charpentier ia pausa,” la detetor ia continua, “me ia vide ce la caso intera depende de un punto. Fisante mea regarda a el en un modo cual es, me trova, sempre produosa con femes, me ia demanda a el a cual ora sua fio ia reveni.



  ” ‘Me no sabe,’ el ia responde.



  ” ‘No sabe?’



  ” ‘No; el ave un clave, e el mesma ia fa ce el entra.’



  ” ‘Pos tua vade a leto?’



  ” ‘Si.’



  ” ‘Cuando tu ia vade a leto?’



  ” ‘Sirca la ora dudes-tre.’



  ” ‘Alora, tua fio ia es a via tra du oras, a la min?’



  ” ‘Si.’



  ” ‘Cisa cuatro o sinco?’



  ” ‘Si.’



  ” ‘Cual el ia fa en acel tempo?’



  ” ‘Me no sabe,’ el ia responde, deveninte blanca an en sua labios mesma.



  ” Natural, pos acel, me ia nesesa fa no plu. Me ia descovre la loca de Teninte Charpentier, ia prende du polisiores con me, e ia aresta el. Cuando me ia toca sua spala e ia avisa el a veni cuieta con nos, el ia responde a nos con autofida osante, ‘Me suposa ce vos aresta me par causa de mea relata a la mori de acel vil Drebber,’ el ia dise. Nos ia dise no cosa a el sur lo, donce sua refere a lo ia ave un aspeta la plu suspetosa.”



  “Multe,” Holmes ia dise.



  “El ia porta ancora la basto pesosa cual, longo la descrive par la madre, el ia ave cuando el ia segue Drebber. Lo ia es un baston spesa de cuerco.”



  “Donce cual es tua teoria?”



  “Bon, mea teoria es ce el ia segue Drebber asta la Via Brixton. A sua ariva ala, un luta nova ia resulta entre los, en curso de cual Drebber ia reseta un colpa par la basto, cisa en la caveta de sua stomaco, cual ia mata el sin lasa cualce marca. La note ia es tan pluvosa ce nun ia es en la ambiente, donce Charpentier ia tira la corpo de sua vitim a en la casa vacua. A tema de la candela, e la sangue, e la scrive sur la mur, e la anelo, los pote es un monton de trucos per turna la polisia a un trasa falsa.”



  “Bon fada!” Holmes ia dise en vose corajinte. “Vera, Gregson, tu progresa multe. Nos pote ancora bonformi tu.”



  “Me opina favorosa ce me ia maneja lo con multe ordina,” la detetor ia responde orgulosa. “La om joven ia ofre un declara formal, en cual el ia dise ce pos cuando el ia segue Drebber tra alga tempo, esta ia persepi el e ia usa un taxi per distanti se de el. En sua via a casa, el ia encontra un ami vea de barcon, e ia acompania el en un pasea longa. A la demanda do esta ami vea de barcon abita, el no ia pote dona un responde sasiante. Me crede ce la caso intera asembla se en modo noncomun bon. Lo cual diverti me es la pensa a Lestrade, ci ia comensa par segue un trasa falsa. Me regrete ce el no va gania multe de lo. He, Jupiter santa! Aora la om mesma veni!”



  Vera lo ia es Lestrade, ci ia asende la scalera cuando nos ia es parlante, e ci ia entra aora a la sala. La autofida e bon umor cual ia marca jeneral sua disposa e aspeta ia manca, an tal. Sua fas ia es disturbada e preocupada, e sua vestes ia es desordinada e desorganizada. El ia veni evidente con intende de consulta Sherlock Holmes, car a la persepi de sua colaboror, el ia pare es embarasada e ajitada. El ia sta en la sentro de la sala, torpinte con sua xapo e nonserta sur lo cual el debe fa. “Esta es un caso multe estracomun,” el ia dise final — “un cosa la plu noncomprendable.”



  “A! Lo es tal per tu, Sr Lestrade!” Gregson ia esclama, vinsosa. “Me ia crede ce tu va veni a acel conclui. Esce tu ia susede trova la secretor, Sr Joseph Stangerson?”



  “La secretor, Sr Joseph Stangerson,” Lestrade ia dise, sombre, “ia es omisideda a la Otel Privata de Halliday sirca la ora ses de esta matina.”

Capitol 7: Lus en la oscur


  La informa con cual Lestrade ia saluta nos ia es tan importante e tan nonespetada ce tota tre de nos ia es cuasi aturdida. Gregson ia salta de sua seja e ia malversa la resta de sua uisce e acua. Me ia fisa un regarda silente a Sherlock Holmes, de ci sua labios ia es compresada e sua suprasiles tirada a basa, covrente sua oios.



  “Stangerson ance!” el ia farfulia. “Un cualia complicante.”



  “La cualias ia es ja sufisinte complicada,” Lestrade ia cexeta, sentante se. “Lo pare ce me ia cade a en un spesie de consilio de gera.”



  “Esce — esce tu es serta sur esta informa?” Gregson ia balbuta.



  “Me veni aora de sua sala,” Lestrade ia dise. “Me ia es la prima ci ia descovre lo cual ia aveni.”



  “Nos ia oia la opina de Gregson sur la tema,” Holmes ia oserva. “Per favore, tu ta presenta a nos lo cual tu ia vide e fa?”



  “Me no oposa,” Lestrade ia responde, sentante se. “Me confesa libre ce me ia opina ce Stangerson ia ave un relata a la mori de Drebber. Esta developa fresca ia mostra a me ce me ia era completa. Oseseda par la sola idea, me ia determina ce me va descovre lo cual ia aveni a la secretor. On ia vide los en junta a la Stasion Euston a sirca un dui pos la ora dudes en la sera de la dia tre. A la ora du de matina, on ia trova Drebber en la Via Brixton. La demanda cual ia fronti me ia es la modo de descovre la atas de Stangerson entre dudes-e-dui e la ora de la crimin, e lo cual ia aveni a el a pos. Me ia telegrafi a Liverpool, furninte un descrive de la om, e avertinte ce los ta vijila la barcos american. Pos acel, me comensa la labora de visita tota la oteles e oteletas prosima a Euston. Vide, me ia razona ce si Drebber e sua acompanior ta deveni separada, la ata natural de esta ultima ta es trova un sala prosima per la note, e espeta denova en la stasion a la matina seguente.”



  “Probable los ta acorda sur alga loca de reuni a ante,” Holmes ia comenta.



  “Lo ia evidenti tal. Me ia pasa tota de la sera de ier en fa demandas intera futil. A esta matina me ia comensa multe temprana, e a la ora oto, me ia ateni la Otel Privata de Halliday en la Strada George Minor. A mea demanda esce un Sr Stangerson abita ala, on ia dona direta a me un responde afirmante.



  ” ‘Sin duta tu es la senior ci el ia espeta,’ los ia dise. ‘El espeta ja un senior tra du dias.’



  ” ‘Do el es a presente?’ me ia demanda.



  ” ‘El es a supra en leto. El ia desira ce on clama el a la ora nove.’



  ” ‘Me va asende per vide el aora,’ me dise.



  ” Lo ia pare a me ce mea apare subita va secute cisa sua nervos e fa ce el dise alga cosa sin garda. La limpibota ia ofre mostra a me la sala: lo ia es a la nivel du, e un coredor peti ia gida a lo. La limpibota ia indica la porte a me, e ia es a punto de desende denova cuando me ia vide alga cosa cual ia dona a me un senti maladin, an pos mea dudes anios de esperia. De su la porte, on ia ave un peti sinta roja de sangue curva cual ia serpe a traversa de la pasaje e ia formi un stangeta peti longo la moldur a la otra lado. Me ia emete un esclama, cual ia retrae la limpibota. El ia desmaia cuasi cuando el ia vide lo. La porte ia es clavida a la interna, ma nos ia pone nosa spalas a lo e ia abri lo par colpa. La fenetra de la sala ia es abrida, e a lado de la fenetra, multe enrolada, la corpo ia reposa de un om en sua camisa de note. El ia es intera mor, e ia es ja tal tra alga tempo, car sua membros ia es rijida e fria. Cuando nos ia turna el, la limpibota ia reconose direta el como la mesma senior ci ia prende la sala, usante la nom Joseph Stangerson. La causa de mori ia es un coteli profonda en la lado sinistra, cual ia penetra la cor, suposable. E aora on ave la parte la plu strana de la cosa. Cual, en vosa divina, ia es supra la omisideda?”



  Me ia senti un trema de pel, e un presensa de teror veninte, an ante la responde de Sherlock Holmes.



  “La parola RACHE, scriveda en leteras de sangue,” el ia dise.



  “Lo ia es tal,” Lestrade ia dise, en vose stonada; e tota de nos ia es silente per un tempo.



  On ia ave alga cosa tan metodosa e tan noncomprendable en la atas de esta asasinor nonconoseda ce lo ia ajunta un macabria fresca a sua crimines. Mea nervos, cual ia es sufisinte stable sur la campo de batalia, ia pruri cuando me ia considera lo.



  “La om ia es videda,” Lestrade ia continua. “Un xico de lete, pasante en sua via a la leteria, ia pasea acaso longo la stradeta cual gida de la stalas a la retro de la otel. El ia persepi ce un scala, cual reclina usual ala, ia es levada contra un de la fenetras de la nivel du, cual ia es intera abrida. Pos pasa, el ia turna sua regarda e ia vide un om ci desende la scala. El ia veni tan cuieta e nonfurtiva a su ce la xico ia imajina ce el es alga carpentor o artisan ci labora en la otel. El no ia fa un nota spesial de el, ultra pensa en sua propre mente ce el labora a un ora temprana. El ave un impresa ce la om ia es alta, ia ave un fas roja, e ia es vestida en un jacon longa e brunin. Clar, el ia resta en la sala tra un pico de tempo pos la omiside, car nos ia trova acua con manxas de sangue en la bol do el ia lava sua manos, e marcas sur la telones de leto do el ia frota volente sua cotel.”



  Me ia regardeta Holmes cuando me ia oia la descrive de la omisidor, cual ia acorda tan esata con sua propre. El ia ave, an tal, no indica de joia o sasia en sua fas.



  “Esce tu ia trova no cosa en la sala cual ta furni un trasa de la omisidor?” el ia demanda.



  “No cosa. Stangerson ia ave la portamone de Drebber en sua pox, ma lo pare ce esta ia es usual, car el ia fa sempre la paias. Lo ia conteni sirca otodes paundes, ma no cosa ia es furada. On no sabe la motivas de esta crimines estracomun, ma ruba es serta no entre los. No paperes o notas ia es en la pox de la omisideda estra un sola telegram, con data en Cleveland a sirca un mense ante aora e conteninte la parolas ‘J. H. es en Europa’. No nom ia es ajuntada pos esta mesaje.”



  “E no otra cosa ia es ala?” Holmes ia demanda.



  “No cosa importante. La novela de la om, con cual el ia adormi se par leje, ia reposa sur la leto, e sua pipa ia es sur un seja a sua lado. On ia ave un vitro de acua sur la table, e sur la cornisa de fenetra un caxa de unjente, peti e lejera, conteninte un duple de piles.”



  Sherlock Holmes ia salta de sua seja con un cria de deleta.



  “La lia final,” el ia esclama, joiosa. “Mea caso es completa.”



  La du detetores ia fisa el con regardas stonada.



  “Me ave aora en mea manos,” mea acompanior ia dise, con sertia, “tota la filos cual ia formi un tal marania. Natural, detalias resta per es clarida, ma me es tan serta sur tota la fatos xef, de la tempo cuando Drebber ia parti de Stangerson en la stasion, asta la descovre de la corpo de esta ultima, como si me ia ta vide los par mea propre oios. Me va dona a vos un demostra de mea sabe. Esce tu ta pote produi acel piles?”



  “Me ave los,” Lestrade ia dise, estraente un peti caxa blanca; “me ia prende los e la portamone e la telegram, intendente ce on ta pone los en un loca de securia a la polisieria. Lo ia es sola par un acaso la plu mera ce me ia prende esta piles, car me debe dise ce me asosia no importa a los.”



  “Dona los a me,” Holmes ia dise. “Aora, dotor,” turnante a me, “esce estas es piles comun?”



  Los ia es serta no tal. Los ia es de un color perlin gris, peti, ronda, e cuasi transparente contra la lus. “De sua lejeria e transparentia, me imajina ce los es disolvable en acua,” me ia comenta.



  “Esata tal,” Holmes ia responde. “Bon, esce tu ta vole desende e retrae acel diablo peti, la terier compatiable cual es ja tan longa malada, e sur cual la proprioresa ia desira ier ce tu ta relasa lo de sua dole?”



  Me ia vade a su e ia porta la can a supra en mea brasos. Sua respira laborosa e oios mate ia mostra ce lo no es distante de sua fini. Vera, sua beco nevin blanca ia proclama ce lo ia esede ja la periodo usual de esiste de un can. Me ia pone lo sur un cuxin sur la tapeteta.



  “Me va talia aora un de esta piles a du pesos,” Holmes ia dise, e, estraente sua cotel de pox, el ia conforma sua condui a sua parolas. “Nos repone un dui a la caxa per usas futur. Me va pone la otra dui en esta vitro de vitro, cual conteni un culiereta de acua. Vos persepi ce nosa ami, la dotor, ia judi coreta e ce lo disolve fasil.”



  “Cisa esta es multe interesante,” Lestrade ia dise, en la tono insultada de un person ci suspeta ce on burla el; “me no pote vide, an tal, como lo pertine a la mori de Sr Joseph Stangerson.”



  “Pasientia, mea ami, pasientia! Tu va trova pos un tempo ce lo pertine intera a lo. Me va ajunta aora un pico de lete per fa un misca saborosa, e pos presenta lo a la can nos trova ce el leca lo a via con poca esita.”



  Parlante, el ia versa la contenidas de la vitro de vino en un plateta e ia pone lo ante la terier, ci ia seci rapida lo par leca. La condui intensa de Sherlock Holmes ia convinse nos tan multe ce tota de nos ia senta en silentia, atendosa oservante la animal e espetante alga efeto xocante. No tal cosa ia apare, an tal. La can ia continua reclina estendeda sur la cuxin, respirante en modo laborosa, ma parente no bonida e no malida par sua bevi.



  Holmes ia estrae sua orolojeta, e con ce la minutos ia segue lunlotra sin resulta, un espresa de embarasa e delude estrema ia apare en sua fas. El ia rode sua labio, ia tamburi con sua ditos sur la table, e ia mostra cada otra sintom de nonpasientia acuta. Sua emosia ia es tan grande ce me ia senti un compatia sinsera per el, e la du detetores ia surie burlosa, desplaseda a no grado par esta impedi cual el ia encontra.



  “Lo no pote es un coaveni,” el ia esclama, final saltante de sua seja e paseante sin freni tra la sala; “lo es nonposible ce lo es mera un coaveni. La piles mesma cual me ia suspeta en la caso de Drebber es vera trovada pos la mori de Stangerson. E, an tal, los es inerte. Cual es la sinifia? Serta, mea cadena intera de razona no pote es falsa. Lo es nonposible! E, an tal, esta can misera no es malida. A! Me comprende! Me comprende!” Con un xilia de deleta perfeta el ia freta a la caxa per talia la otra pil a du, disolve lo, ajunta lete, e presenta lo a la terier. La lingua de la animal nonfortunosa ia pare es apena umidida en lo ante cuando lo ia fa un trema convulsante en cada membro, e ia reclina tan rijida e nonvivente como si lo ta es colpada par lampo.



  Sherlock Holmes ia fa un suspira longa, e ia frota la suo de sua fronte. “Me debe ave plu fida,” el ia dise; “me debe sabe ja aora ce cuando un fato pare oposa un cadena longa de deduis, lo es sempre mostrada como capas de porta alga otra interprete. De la du piles en acel caxa, la un ia ave un venena la plu matante, e la otra ia es intera nonosiva. Me ia ta debe sabe acel an ante mea vide prima de la caxa.”



  Esta declara ultima ia pare a me tan surprendente ce me ia pote apena crede la sobria de sua sensas. On ia ave ala la can mor, an tal, per demostra ce sua divina ia es coreta. Lo ia pare a me ce la nebletas en mea propre mente ia es gradal clarinte a via, e me ia comensa ave un persepi oscur e nonesata de la vera.



  “Tota de esta pare strana a vos,” Holmes ia continua, “car a la comensa de la investiga vos ia fali comprende la importa de la sola indica vera cual ia es presentada a vos. Me ia ave la bon fortuna de saisi acel, e tota cual ia aveni a pos ia servi per confirma mea suposa orijinal, e, vera, ia es la ordina lojical de lo. Tal, cosas cual ia confonde vos, e ia oscuri plu la caso, ia servi per lumina me e per forti mea concluis. Lo es un era cuando on confusa strania con misterio. La crimin la plu comun es frecuente la plu misteriosa, car lo presenta no cualias nova o spesial de cual on pote fa deduis. Esta omiside ia ta es infinita plu difisil per desmarania si on ia ta trova la corpo de la vitim simple reclinante sur la via sin cualce de acel acompaniantes bizara e dramosa par cual lo ia deveni notable. Esta detalias strana, ajuntante en no modo a la difisilia de la caso, ia ave vera la efeto de sutrae de lo.”



  Sr Gregson, ci ia escuta esta adirije con nonpasientia considerable, no ia pote plu restrinje se. “Ma vide, Sr Sherlock Holmes,” el ia dise, “tota de nos es preparada per atesta ce tu es un om astuta, e ce tu ave tua propre metodos de labora. An tal, nos desira aora alga cosa plu ca teorias e predicas mera. La tema es catura la om. Me ia detalia mea comprende, e lo pare ce me ia era. La joven Charpentier no ia ta pote es envolveda en esta caso du. Lestrade ia xerca sua om, Stangerson, e lo pare ce el ia era ance. Tu ia lansa indicetas asi, e indicetas ala, e pare sabe plu ca nos, ma la tempo ia veni cuando nos senti ce nos ave un direto de demanda franca de tu cuanto tu sabe sur la cosa. Esce tu pote nomi la om ci ia fa lo?”



  “Me no pote evita senti ce Gregson parla coreta, senior,” Lestrade ia comenta. “Ambos de nos ia atenta, e ambos de nos ia fali. Tu ia comenta a plu ca un ves pos mea entra a la sala ce tu ave tota la atestas cual tu nesesa. Sin duta, tu no va reteni los per plu tempo.”



  “Cualce retarda ante aresta la asasinor,” me ia oserva, “ta furni a el cisa un tempo per esecuta denova alga ata cruel.”



  Tal presada par tota de nos, Holmes ia mostra sinias de vasila. El ia continua pasea de asi a ala tra la sala con sua testa basida sur sua peto e sua suprasiles tirada a su, en sua modo abitual cuando perdeda en pensa.



  “On va ave no plu omisides,” el ia dise final, subita parante e fasante nos. “Vos pote pone acel elemento ultra considera. Vos ia demanda esce me sabe la nom de la asasinor. Me sabe lo. La sabe mera de sua nom es un cosa peti, an tal, en compara con la potia de saisi el. Me espeta fa esta pos tempo multe corta. Me ave bon esperas de susede lo par mea propre scemas; ma lo es un cosa cual nesesa un maneja delicata, car nos va fronti un om intelijente e desperante, ci es suportada, como me ia demostra par esperia, par un otra ci es tan astuta como el. Tra cuando esta om ave no idea ce cualcun pote ave un idea, on ave alga posiblia de securi el; ma si el ta suspeta an la plu pico, el ta cambia sua nom, e ta desapare pronto entre la cuatro milion abitores de esta site grande. Sin vole ofende la sentis de cualcun de vos, me debe dise ce me regarda esta omes como plu ca egal a la polisia ofisial, e per esta razona me no ia solisita vosa aida. Si me fali, me va incore, natural, tota la culpa causada par esta omete; ma me es preparada per acel. A presente, me es disposada a promete ce direta cuando me va pote comunica con vos sin perili mea propre combinas, me fa va tal.”



  Gregson e Lestrade ia pare es multe nonsasiada par esta afirma, o par la refere desvaluante a la polisia detetante. La prima ia roji asta la radises de sua capeles pal jala, e la oios peti e ronda de la otra ia sintili con curiosia e ofende. No la un e no la otra ia ave tempo per parla, an tal, ante cuando on ia bateta la porte, e la portavose de la enfantes vagante, la joven Wiggins, ia introdui sua corpo minor e susia.



  “Per favore, senior,” el ia dise, tocante sua franje, “me ave la taxi a su.”



  “Bon xico,” Holmes ia dise, blanda. “Perce vos no introdui esta model a la polisia urban?” el ia continua, prendente un duple de securipolsos de aser de un caxeta. “Vide como bela la mola funsiona. On fisa los en un momento.”



  “La model vea es sufisinte bon,” Lestrade ia comenta, “si nos pote mera trova la om a ci nos va pone los.”



  “Multe bon, multe bon,” Holmes ia dise, suriente. “Ta ce la taxiste aida me con mea caxas. Donce solisita ce el asende, Wiggins.”



  Me ia es surprendeda de trova mea acompanior parlante como si el ta es a punto de parti per viaja, car el ia dise no cosa a me sur lo. On ia ave un valis en la sala, e el ia tira esta a se e ia comensa lia la bandas. El ia es ativa ocupada par lo cuando la taxiste ia entra a la sala.



  “Bon, dona a me un aida con esta fibia, taxiste,” el ia dise, ajenante supra sua taxe, e nunca turnante sua testa.



  La om ia veni a ante con un manera alga malumorosa e defiante, e ia basi sua manos per aida. A acel secondo, on ia oia un clica cracin, la tintina de metal, e Sherlock Holmes ia salta a sur sua pedes denova.



  “Seniores,” el ia esclama, con oios briliante, “ta ce me presenta a vos Sr Jefferson Hope, la omisidor de Enoch Drebber e de Joseph Stangerson.”



  La cosa intera ia aveni en un momento — tan rapida ce me ia ave no tempo per comprende lo. Me ave un recorda vivin de acel momento, de la espresa vinsosa de Holmes e la tinje de sua vose, de la fas aturdida e savaje de la taxiste grimante a la securadores sintilinte cual ia apare como si par majia sur sua polsos. Tra un o du secondos, nos ia ta es cisa un grupo de scultas. Seguente, con un ruji de furia noncoerente, la prisonida ia aranca se a libria de la teni de Holmes, e ia lansa se tra la fenetra. Lenio e vitro ia colasa ante el; ma ante la completi de sua penetra, Gregson, Lestrade e Holmes ia salta a el como la mesma cuantia de canes de xasa. El ia es retirada a la sala, e alora un combate enorme ia comensa. Tan potiosa el ia es, e tan ferose, ce la cuatro de nos ia es sempre denova secuteda a via. El ia pare ave la fortia convulsante de un om en un ataca epilesica. Sua fas e manos ia es xocante mutilada par sua pasaje tra la vitro, ma la perde de sangue ia ave no efeto en diminui sua resiste. Lo no ia es asta cuando Lestrade ia susede pone sua mano en sua tela de colo e strangula partal el ce nos ia fa ce el comprende la futilia de sua lutas; e an alora, nos ia senti no securia asta cuando nos ia lia sua pedes como ance sua manos. Pos fa esta, nos ia leva nos per sta sin aira e rapida respirante.



  “Nos ave sua taxi,” Sherlock Holmes ia dise. “Lo va servi per prende el a la polisia urban. E aora, seniores,” el ia continua, con un surie amin, “nos ia ateni la fini de nosa misterio peti. Vos va es aora multe bonvenida en fa cualce demandas desirada a me, e on ave no risca ce me va refusa responde a los.”




  
    Un studia en scarlata
    
  




  
Capitol 8: Sur la plano grande alcalin


  PARTE DU 

  La pais de la santas
  




  En la parte sentral de la continente grande America Norde, on ave un deserto seca e repulsante, cual tra multe anios longa ia servi como un parador contra la avansa de sivilia. De la Sierra Nevada asta Nebraska, e de la Rio Yellowstone en la norde asta la Colorado a la sude, on ave un rejion de vacuia e silentia. E la natur no ave sempre un sola umor tra esta distrito sever. Lo es composada de montes alta con xapos de neva, e vales oscur e sombre. On ave rios rapida fluente cual freta tra caniones sierin; e on ave planos enorme, cual en inverno es blanca con neva, e en estate es gris con la polvo alcalin de sal. Tota de los conserva, an tal, la cualias comun de sterilia, nonbonveni e miseria.



  No persones abita esta tera de despera. Cisa un bande de tribus pauni o picani traversa lo a veses per ateni otra locas de xasa, ma la plu durantes de la corajosas es felis cuando los perde la vista de acel planos stonante e trova denova se sur sua prados. La coiote asconde en la subosce, la buteo bate pesosa tra la aira, e la urso gris bambola torpe tra la fosones oscur e prende tal susta como lo pote entre la rocas. Estas es la sola abitores en la savajeria.



  En tota la mundo, on pote ave no vista plu blanda ca lo de la inclina norde de la Sierra Blanco. A tan distante como la oio pote ateni, la tera plana de planos vasta estende, intera covreda con areas de alcalin polvin e crusada par grupos maraniada de arboretas nano. A la borda estrema de la orizon es un cadena longa de apicos montanial, con sua culminas ru decorada con neva. Esta zona grande de tera conteni no sinia de vive, o de cualce cosa pertinente a vive. On ave no avia en la sielo de azul aserin, no move sur la tera mate e gris — supra tota, on ave silentia asoluta. An si on escuta, on oia no ombra de sona en tota acel savajeria potiosa; mera silentia — silentia completa, dominante la cor.



  On ia dise ja ce no cosa pertine a vive sur la plano larga. Esta es apena vera. Regardante a su de la Sierra Blanco, on vide un rua trasada tra la deserto, cual serpe a via e deveni perdeda en la distantia estrema. Lo es ranurida par rotas e erodeda par la pedes de multe aventurores. Asi e ala, ojetos blanca es sperdeda, sintilinte su la sol e clar vidable contra la deponeda mate de alcalin. Prosimi, e esamina los! Los es osos: alga es grande e ru, otras es plu peti e delicata. Aceles ia parteni a boves, e estas a persones. Tra du mil cilometres on pote deteta esta curso macabre de caravan par esta restas sperdeda de los ci ia cade a lado de la via.



  Regardante de supra esta sena mesma, a la cuatro de maio, 1847, un viajor solitar ia sta. Sua aspeta ia es tal ce el ia es cisa la spirito o demon de la rejion. Un oservor ia ta trova difisilia en dise esce sua eda es plu prosima a cuatrodes o setedes anios. Sua fas ia es magra e fatigada, e la pel brun e pergaminin ia es tensa tirada supra la osos protendente; sua capeles e barba longa e brun ia conteni multe puntos e filos de blanca; sua oios ia es afondada en sua testa, e ia brilia con foco nonatural, e la mano cual ia teni sua fusil ia es apena plu carnosa ca lo de un sceleto. En sta, el ia apoia sur sua arma per suporta, ma sua figur alta e la strutur masosa de sua osos ia sujesta un corpo durante e enerjiosa. Sua fas magra, an tal, e sua vestes, cual ia pende tan laxe supra sua membros plietada, ia proclama lo cual dona a el esta aspeta senil e ruinada. La om ia es morinte — morinte de famia e de sidia.



  El ia desende ja laborosa la canion e a sur esta alta peti, con espera futil de vide alga sinias de acua. Aora la plano grande alcalin ia estende ante sua oios asta la zona distante de montes savaje, sin sinia a cualce parte de un planta o arbor cual ta indica cisa la presentia de umidia. En tota acel vista larga on ia ave no sintil de espera. A norde e este e ueste el ia regarda con oios savaje demandante, e alora el ia comprende ce sua vagas ia veni a sua fini, e ce ala, sur acel presipe steril, el ia es a punto de mori. “Perce no asi, tan bon como en un leto de plumas, pos dudes anios?” el ia farfulia, en cuando el ia senta se en la ombra de un rocon.



  Ante senta se, el ia pone sur la tera sua fusil nonusosa, e ance un faxo grande liada en un xal gris, cual el ia porta como un xarpe sur sua spala destra. Lo ia pare es alga tro pesosa per sua fortia, car cuando el ia basi lo, lo ia desende a la tera con un pico tro de rapidia. Un esclama jeminte ia esplode direta de la paco gris, e un fas peti e asustada ia apare de en lo, con oios brun e multe briliante, e du punios peti plen de manxetas e indentes.



  “Tu ia dole me!” un vose enfantin ia dise reproxosa.



  “Ma esce vera?” la om ia responde repentinte; “me no ia intende lo.” Parlante, el ia desenvolve la xal gris e ia estrae un xica peti beleta con eda de sirca sinco anios, de ci sua sapatos delicata e sua roba de ros refinada con faldon peti de lino ia atesta coletiva la cura de un madre. La enfante ia es pal e sin color, ma sua brasos e gamas sana ia mostra ce el ia sufri min ca sua acompanior.



  “Como lo vade aora?” esta ia responde ansiosa, car la xica ia es ancora frotante la marania de risas oro covrente la retro de sua testa.



  “Besa lo per boni lo,” el ia dise, con seria perfeta, puxante a el la parte contusada. “Mama ia fa sempre acel. Do es mama?”



  “Mama ia parti. Me suposa ce tu va vide el pos tempo corta.”



  “Parti, si?” la xica peti ia dise. “Strana, el no ia dise adio; el ia dise cuasi sempre lo si el ia vade mera a casa de Tia per te, e aora el es ja no asi tra tre dias. He, lo es mal seca, no? Esce nos ave no acua o cosas per come?”



  “No, nos ave no cosa, cara. Tu debe es pasiente per un tempo, e a pos tu va es estra peril. Pone tua testa contra me, e tal tu va senti plu bon. Parla no es fasil tra labios de cuoro, ma me suposa ce me debe clari a tu la situa. Cual tu ave ala?”



  “Cosas beleta! Cosas valuada!” la xica peti ia esclama zelosa, levante du fratos de mica sintilinte. “Cuando nos revade a casa, me va dona los a frate Bob.”



  “Tu va vide pronto cosas plu beleta ca los,” la om ia dise con sertia. Ta ce tu espeta mera alga. Me ia es a punto de dise — tu recorda cuando nos ia vade a via de la rio?”



  “O, si.”



  “Bon, nos ia suposa ce nos va ateni un otra rio pos no longa, tu vide? Ma alga cosa ia malgida nos — la busola, o la mapa, o alga — e lo no ia apare. Nos ia usa tota la acua, estra mera un gota peti cual resta per tu, e — e —”



  “E tu no ia pote lava tu,” sua acompanior ia interompe seria, con regarda fisada a sua fas susia.



  “No, e no ia bevi. E Sr Bender, el ia es la prima ci ia parti, segueda par Pete la Nativa, e par Sra McGregor, e par Johnny Hones, e alora, careta, par tua madre.”



  “Donce mama es ance un mor,” la xica peti ia esclama, basinte sua fas a sua faldon en plora amarga.



  “Si, tota de los ia parti, estra tu e me. Alora me ia pensa ce on ave un posible de acua en esta dirije, donce me ia tira tu a sur mea spala e nos ia fa juntada la pasea longa. Lo no pare ce nos ia boni la situa. Aora nos no ave multe posibles plu!”



  “Tu vole dise ce nos va mori ance?” la enfante ia demanda, sesante sua sanglotas, e levante sua fas larmosa.



  “Me suposa ce lo es plu o min tal.”



  “Perce tu no ia dise a ante?” el ia dise, con ries joiosa. “Tu ia asusta vera me. Ma, aora clar, si nos va mori, nos va es denova con mama.”



  “Si, tu va es, careta.”



  “E ance tu. Me va dise a el ce tu ia es tan eselente. Me aposta ce el va encontra nos a la porte de paradiso con un carafa grande de acua, e un monton de tortetas de saraseno, calda, e tostada a ambos lados, como Bob e me ia gusta. Pos cuanto tempo lo va aveni?”



  “Me no sabe — no multe.” La oios de la om ia es fisada a la orizon norde. En la volta azul de la sielo, tre manxas peti ia apare con grandia cresente a cada momento, car los ia es tan rapida prosiminte. Los ia resolve pronto se a tre avias grande e brun, cual ia sirculi supra la testas de la du vagores e ia reposa a pos sur alga rocas per regarda los. Los ia es buteos, la vultures de la ueste, de cual sua veni es la eraldo de mori.



  “Gales e galetas,” la xica peti ia esclama felis, indicante sua formas menasante e batente sua manos per fa ce los asende. “He, esce Dio ia crea esta parte de tera?”



  “Ma natural,” sua acompanior ia dise, alga surprendeda par esta demanda nonespetada.



  “El ia crea la tera ala en Illinois, e El ia crea la Missouri,” la xica peti ia continua. “Me suposa ce alga otra person ia crea la tera en esta partes. Lo es vera no tan bon fada. On ia oblida la acua e la arbores.”



  “Esce tu ta vole ofre alga preas?” la om ia demanda umil.



  “Lo ancora no es la note,” el ia responde.



  “Acel no importa. Lo no es intera normal, ma El no va es disturbada par esta, sabe. Ta ce tu repete los cual tu ia dise a cada note en la vagon cuando nos ia es sur la planos.”



  “Perce tu mesma no va dise alga preas?” la enfante ia demanda con oios merveliante.



  “Me no recorda los,” el ia responde. “Me no ia dise un prea de cuando me ia ave la dui de la altia de acel fusil. Nunca es tro tarda, me suposa. Ta ce tu dise los a vose, e me va espeta e acompania en la refrenes.”



  “Alora tu va debe ajena tu, e ance me,” el ia dise, estendente la xal con esta intende. “On debe leva sua manos como esta. En fa lo, on senti alga bon.”



  Lo ia es un vista strana, si cualcun estra la buteos ta pote vide lo. Con lado a lado sur la xal streta, la du vagores ia ajena, la enfante peti babelante e la aventuror durida par peril. La fas peti ronda e la profil fatigada angulo ia es ambos dirijeda a la sielo sin nube en suplica zelosa a acel Esente temeda ante ci los ia es con fas a fas, e la du voses — la un alta e clar, la otra basa e raspante — ia uni en la suplica per compatia e pardona. Pos fini la preas, los ia resenta se en la ombra de la rocon asta cuando la enfante ia adormi, nidinte se sur la peto larga de sua protejor. Esta ia vijila sua dormi tra alga tempo, ma la natur ia mostra se como tro forte per el. Tra tre dias e tre notes, el ia permete a se no pausa e no reposa. Lenta la palpebras ia desende per covre la oios fatigada, e la testa ia afonda sempre plu basa sur la peto, asta cuando la barba gris ia es miscada con la mexones oro de sua acompanior, e ambos ia fa la mesma dormi profonda e nonsoniante.



  Si la vagor ia ta resta veliada tra un plu dui de ora, un vista strana ia ta presenta se a sua oios. Distante, a la borda estrema de la plano alcalin, un jeta peti de polvo ia asende, multe pico a la comensa, e apena distinguable de la nebletas de la distantia, ma gradal deveninte plu alta e larga asta cuando lo ia formi un nube solida e bon definida. La grandia de esta nube ia continua crese asta cuando lo ia evidenti ce lo pote es levada sola par un multia grande de bestias movente. En locas plu fertil, la oservor ia ta veni a la conclui ce un de acel manadas grande de bisones, de ci sua pastos es la rejion de prados, prosimi a el. Esta ia es clar nonposible en esta savajeria seca. En cuando la jira de polvo ia veni plu prosima a la colina solitar sur cual la du perdedas reposa, la lonas covrente de vagones e la figures de cavalores armada ia comensa mostra se tra la nebleta, e la apare ia revela se como un caravan grande en sua viaja a la ueste. Ma un caravan tan vasta! Cuando la fronte de lo ia ateni la funda de la montes, la retro ancora no ia es vidable a la orizon. A traversa de tota la plano enorme la grupo sperdeda ia estende se, vagones e caros, omes sur cavalo e omes sur pede. Femes noncontable ci ia pasea bambolante su cargas, e enfantes ci ia pati a lado de la vagones o ia regarda a estra de su la covrentes blanca. Esta ia es evidente no colie comun de migrores, ma en fato alga popla nomada ci ia es obligada par situas presante a xerca per se un pais nova. Tra la aira clar, claces e ronces confusada ia leva de esta fola grande de umanas, con la cruji de rotas e la clama de cavalos. An si la sona ia es forte, lo no ia sufisi per velia la du viajores fatigada supra los.



  A la testa de la colona, dudes o plu omes seria ia vade sur cavalo, con fases de fero, portante vestes sombre e simple, e armada con fusiles. Ateninte la funda de la presipe, los ia para e ia fa un consilio corta entre se.



  “La posos es a destra, mea frates,” un ia dise, un om rasada con labios dur e capeles gris.



  “A destra de la Sierra Blanco — tal nos va ateni la Rio Grande,” un otra ia dise.



  “No teme la manca de acua,” un om tre ia esclama. “El ci ia pote estrae lo de la rocas no va abandona aora Sua popla elejeda.”



  “Amen! Amen!” la grupo intera ia responde.



  Los ia es a punto de recomensa sua viaja cuando un de la plu jovenes, con oios la plu agu, ia vosi un esclama e ia leva sua mano a la presipe ru supra los. De sua apico un banda peti de ros ia ondeta, en un mostra clar e briliante contra la rocas gris a pos. A la vide, on ia fa jeneral un redini de cavalos e un desarnesi de fusiles, e plu cavalores ia veni galopante per forti la primas. La nom “Peles Roja” ia es diseda par cadun.



  “On pote ave no cuantia de nativas asi,” la om vea ia dise, ci ia pare es la xef. “Nos ia pasa la paunis, e on ave no otra tribus ante nosa traversa de la montes grande.”



  “Esce me ta avansa per vide, Frate Stangerson?” un de la bande ia demanda.



  “E me!” “E me!” un desuple de voses ia cria.



  “Lasa vosa cavalos a su e nos va espeta vos asi,” la vea ia responde. Pos un momento, la omes joven ia desmonta ja, ia fisa ja sua cavalos, e ia es asendente la inclina presipe gidante a supra a la ojeto cual ia stimula sua curiosia. Los ia avansa rapida e sin ruido, con la autofida e destrosia de esplorores esperiosa. La oservores sur la plano a su ia vide los brincante de roca a roca asta cuando sua figures ia protende contra la sielo. La om joven ci ia dona prima la alarma ia es gidante los. Subita sua seguores ia vide el lansante sua manos a supra, como si inondada par stona, e pos ateni el, los ia es afetada en la mesma modo par la vista presentada a sua oios.



  Sur la peti plano alta a culmina de la colinas steril, un sola rocon jigante ia sta, e contra esta rocon un om alta ia reclina, con barba longa e fas dur, ma con magria esedente. Sua espresa calma e respira regulada ia mostra ce el dormi profonda. Un enfante peti ia reclina a lado de el, con sua brasos ronda e blanca ensircante sua colo brun e tendonosa, e sua testa de capeles oro reposante sur la peto de sua jacon de veludin. Sua labios rosin ia es separada, mostrante la linia coerente de dentes nevin blanca a interna, e un surie debil ia dansa sur sua fas enfantin. Sua gamas peti de rondia blanca, fininte en calsetas blanca e sapatos limpa con fibias briliante, ia ofre un contrasta strana contra la membros longa e plietada de sua acompanior. Sur la cornisa de roca supra esta duple strana, tre buteos seria ia sta, ci, vidente la arivores nova, ia vosi abaias xiliante de delude e ia vola malumorosa a via.



  La crias de la avias repulsante ia velia la du dormores, ci ia regarda sirca se en confonde. La om ia bambola a sur sua pedes e ia basi sua regarda a la plano cual ia es tan vacua cuando la dormi ia prende el, e cual ia es aora traversada par esta asembla enorme de umanas e de bestias. Sua fas ia adota un espresa de noncrede en sua regarda, e el ia pasa sua mano ososa supra sua oios. “Esta es lo cual on nomi la delirio, me suposa,” el ia farfulia. La enfante ia sta a lado de el, teninte la basa de sua jacon, e ia dise no cosa, ma ia regarda tota sirca se con la manera merveliante e demandante de enfantia.



  La grupo salvante ia pote rapida convinse la du perdedas ce sua apare no es un ilude. Un de los ia saisi la xica peti e ia tira el a sur sua spala, e du otras ia suporta sua acompanior magra e ia aida el en dirije a la vagones.



  “Mea nom es John Ferrier,” la vagor ia esplica; “me e esta peti es tota cual resta de dudes-un persones. Tota la otras es mor de sidia e famia, ala en la sude distante.”



  “El es tua enfante?” algun ia demanda.



  “Me suposa ce aora el es,” la otra ia esclama, defiante; “el es la mea car me ia salva el. Nun va prende el de me. De esta dia el es Lucy Ferrier. Ma ci es vos?” el ia continua, con regardetas curiosa a sua salvores durante e bronzida; “vosa cuantia pare potiosa.”



  “Cuasi des mil,” un de la omes joven ia dise; “nos es la enfantes persegueda de Dio — la elejedas de la Anjel Merona.”



  “Me ia oia nunca parla sur el,” la vagor ia dise. “Lo pare ce el ia eleje un bon fola de vos.”



  “No burla lo cual es santa,” la otra ia dise sever. “Nos parteni a los ci crede acel scrivedas santa, desiniada en leteras egipsian sur platas de oro martelida, cual ia es donada a Joseph Smith, la santa, a Palmira. Nos ia veni de Nauvoo, en la Stato Illinois, do nos ia fundi nosa templo. Nos ia veni per xerca un refuja contra la violentes e nonrelijiosas, an si lo es la cor de la deserto.”



  Evidente la nom Nauvoo ia fa ce recordas reveni a John Ferrier. “Me comprende,” el ia dise; “vos es la mormones.”



  “Nos es la mormones,” sua acompaniores ia responde con vose unida.



  “E a do vos vade?”



  “Nos no sabe. La mano de Dio gida nos en persona de nosa Profeta. Vos debe veni ante el. El va dise lo cual va aveni a vos.”



  Los ia ateni ja a esta tempo la funda de la colina, e ia es ensircada par folas de la peregrinores — femes con fases pal e espresas umil; enfantes forte e riente; e omes ansiosa con oios seria. Multe ia es la crias de stona e compatia cual ia leva de los cuando los ia persepi la jovenia de un de la stranjeres e la povria de la otra. Sua acompanior no ia para, an tal, ma ia continua sua avansa, segueda par un fola grande de mormones, asta cuando los ia ateni un vagon cual ia es notable par causa de sua grandia vasta e de la ornosia e formalia de sua aspeta. Ses cavalos ia es iugida a lo, contra ce on ia furni du, o masima cuatro, a cada de la otras. A lado de la vagonor, un om ia senta ci no ia pare ave un eda de plu ca tredes anios, ma de ci sua testa grande e espresa determinada ia marca el como un xef. El ia es lejente un volum en covrente brun, ma cuando la fola ia prosimi, el ia pone lo a lado e ia escuta atendente un raconta de la aveni. A pos, el ia turna a la du perdedas.



  “Si nos va prende vos con nos,” el ia dise, en parolas formal, “esta pote es sola si vos es credores de nosa relijio. Ta ce nos ave no lupos en nosa campo. Multe plu bon si vosa osos ta blanci en esta savajeria ca si vos ta es revelada como la manxa peti de putri cual contamina la fruta intera pos un tempo. Esce vos va veni con nos su esta restrinje?”



  “Me va veni con vos su cualce restrinje, me suposa,” Ferrier ia dise, tan asentuada ce la veas seria no ia pote evita un surie. Sola la xef ia reteni sua espresa sever e impresante.



  “Prende el, Frate Stangerson,” el ia dise, “dona comedas e bevidas a el, e simil a la enfante. Ta ce lo es ance tua taxe ce tu ensenia a el nosa crede santa. Nos ia tardi ja sufisinte longa. Avansa! A ante, a Sion!”



  “A ante, a Sion!” la fola de mormones ia cria, e la parolas ia ondeta longo la caravan longa, pasante de boca e boca asta cuando los ia redui a un murmura nonclar en la distantia estrema. Con un craci de flajelos e un cruji de rotas, la vagones grande ia comensa move, e pos corta la caravan intera ia es denova serpente a longo. La om vea ci on ia encarga per aida la du descuradas ia gida los a sua vagon, do un come ia es ja preparada per los.



  “Vos va resta asi,” el ia dise. “Pos alga dias, vos va recovre ja de vosa fatigas. Entretempo, recorda ce aora e per sempre vos es de nosa relijio. Brigham Young ia dise lo, e el ia parla con la vose de Joseph Smith, cual es la vose de Dio.”




  
    Un studia en scarlata
    
  




  
Capitol 9: La flor de Utah


  En esta loca nos no va recorda la problemes e privas sufrida par la mormones migrante ante sua ariva a sua refuja final. De la costas de la Mississippi asta la inclinas ueste de la Montes Rocosa, los ia luta per avansa con un constantia cuasi sin paralel en istoria. La om savaje e la bestia savaje, famia, sidia, fatiga e maladia — cada impedi cual la natur ia pote pone a sua via — tota ia es vinseda con ostina anglosason. Ma la viaja longa e la terores cumulada ia secute la cores de la plu corajosas entre los. On ia ave an no un ci no ia cade a sua jenos en prea zelosa cuando los ia vide su se la vale larga de Utah baniada en la lus de sol, e ia aprende de la labios de sua xef ce esta es la tera prometeda e ce esta ectares virjin va parteni a los per sempre.



  Young ia mostra rapida ce el es un manejor capas como ance un xef determinada. On ia desinia mapas e ia prepara scemas en cual la site futur ia es projetada. Tra la ambiente, on ia divide e asinia cultiverias en proportio con la reputa de cada individua. La laboror ia es poneda a sua labora e la artisan a sua carera. En la vila, stradas e plazas ia apare como si par majia. En la campania, on ia drena e sepi, ia planta e desplanta, asta cuando la estate seguente ia vide la tera intera en oro con la recolie de trigo. Tota ia flori en la colonia strana. Supra tota, la templo major cual on ia erije en la sentro de la site ia deveni sempre plu alta e plu grande. De la rosi prima de matini asta la prosimi de la lus final, la clace de la martel e la raspa de la siera ia es nunca asente de la monumento cual la migrores ia erije a El ci ia gida los en securia tra multe periles.



  La du perdedas, John Ferrier e la xica peti ci ia comparti sua fortunas e ia es adotada como sua fia, ia acompania la mormones asta la fini de sua peregrina grande. La peti Lucy Ferrier ia es portada a longo en modo bon plasente en la vagon de Decano Stangerson, un refuja cual el ia divide con la tre sposas de la mormon e con sua fio, un xico ostinosa e egosa con des-du anios. Reenerjida, con la elasticia de enfantia, pos la xoca causada par la mori de sua madre, el ia deveni rapida cara a la femes, e ia reconsilia se a esta vive nova en sua casa movente covreda de lona. Entretempo, Ferrier, pos recovre de sua privas, ia distingui se como un gidor usosa e un xasor nonfatigable. El ia gania tan rapida la respeta de sua acompaniores nova ce, cuando los ia ateni la fini de sua vagas, on ia acorda unida ce on va furni a el un area de tera tan grande e fertil como cualce de la colonistes, con eseta de Young mesma, e de Stangerson, Kemball, Johnston e Drebber, ci ia es la cuatro decanos xef.



  Sur la cultiveria tal otenida, John Ferrier ia construi per se un cabana notable de troncos, cual ia reseta tan multe ajuntas en anios seguente ce lo ia crese a un casa spasiosa. El ia es un om con mente de spesie pratical, agu en sua negosias e destrosa con sua manos. Sua composa ferin ia capasi el a labora en matinas e seras per boni e cultiva sua tera. Tal, lo ia aveni ce sua cultiveria e tota cual ia parteni a el ia flori estrema. Pos tre anios, el ia es min povre ca sua visinas, pos ses el ia es comfortosa, pos nove el ia es rica, e pos des-du on no ia ave un dui de desduple de omes en tota la Site de la Lago Salosa ci ia pote egali el. De la mar grande interna asta la Montes Wahsatch distante, no nom ia es plu bon conoseda ca lo de John Ferrier.



  En un modo e sola un, el ia ofende la propensas de sua corelijiosas. No razona o convinse a cualce tempo ia pote indui el a institui un familia fema longo la manera de sua acompaniores. El ia dona nunca esplicas per esta refusa persistente, ma ia contenti se par adere determinada e nonvasilante a sua deside. On ia ave alga ci ia acusa el de tepidia en sua relijio adotada, e otras ci ia persepi lo como un avaria de ricia e un nondesira de incore spendes. Ancora otras ia parla sur alga caso de ama temprana, e sur un xica blonde ci ia declina anelante sur la costas de la Atlantica. An con cualce razona, Ferrier ia resta sever asteninte. En cada otra relata, el ia conforma a la relijio de la colonia joven, e ia gania la reputa de es un om ortodox e onesta.



  Lucy Ferrier ia crese en la cabana de troncos, e ia aida sua padre adotada en tota sua emprendes. La aira fria de la montania e la odor balsamal de la pinos ia sustitui per curor e madre a la xica joven. Con la pasa de anio a anio, el ia deveni plu alta e plu forte, sua jenas plu ros e sua pasos plu elastica. Multe viajores sur la via xef cual ia pasa a lado de la cultiveria de Ferrier ia senti la revive de pensas longa oblidada en sua mente cuando los ia regarda sua figur ajil e femin, brincante tra la campos de trigo, o ia encontra el montante la mustang de sua padre e manejante lo con tota la fasilia e refina de un enfante vera de la ueste. Tal la broto ia maturi a un flor, e la anio cual ia vide sua padre como la plu rica de la cultivores ia lasa el como un esemplo tan bela de femia american como on ia ta pote trova en tota la inclina Pasifica.



  Lo no ia es la padre, an tal, ci ia descovre prima ce la enfante ia developa a la fem. Esta es rara en tal casos. Acel cambia misteriosa es tro sutil e tro gradal per es mesurable par datas. La fem mesma sabe lo min ca tota asta cuando la tono de un vose o la toca de un mano stimula sua cor a trema en el, e el aprende, con un misca de orgulo e de teme, ce un natur nova e plu grande ia velia interna. On ave poca ci no pote recorda acel dia e remente a se la peti aveni solitar cual ia siniali la comensa de un vive nova. En la caso de Lucy Ferrier, la aveni ia es sufisinte grave par se mesma, an estra sua influe futur a sua destina e lo de multe otras.



  Lo ia es un matina calda de junio, e la Santas de la Dias Ultima ia es tan ocupada como la abeas de ci los ia eleje sua nido per sua simbol. En la campos e en la stradas, la mesma zumbi de industria umana ia leva. Longo la vias xef e polvosa, flues longa de mulos pesosa cargada ia fili, tota dirijeda a la ueste, car la febre de oro ia eruta en California, e la via par tera ia pasa tra la site de la Elejedas. Ala, ance, on ia ave manadas de oveas e boves entrante de la pastos ensircante, e colonas de migrores fatigada, persones e cavalos egal desenerjida par sua viaja nonfininte. Tra tota esta fola diversa, filinte sua via con la capasia de un cavalor esperiosa, Lucy Ferrier ia galopa, con sua fas pal rojida par la eserse e sua capeles longa castanin flotante pos se. El ia ave un encarga de sua padre en la site, e ia es fretante a ala como el ia fa ja a multe veses, con tota la coraje de jovenia, pensante sola a sua taxe e como el va esecuta lo. La aventurores manxada par viaja ia segue el con regardas stonada, e an la nativas nonemosiosa, viajante a la site con peles per vende, ia relasa sua stoicisme abituada en mervelia a la belia de la fem joven de fas pal.



  El ia ateni la anteurbe cuando el ia trova ce la via es blocida par un manada grande de boves, gidada par un dui de desduple de manadores savaje aspetante de la planos. En sua nonpasientia, el ia atenta pasa esta ostaculo par presa sua cavalo a en lo cual ia pare es un spasio. El ia entra vera apena a lo, an tal, cuando la bestias ia reprosimi pos el, e el ia trova ce el es completa encluida en la flue movente de boves mas con oios ferose e cornos longa. Car el ia es abituada a interata con boves, el no ia es alarmada par sua situa, ma ia esplota cada oportun per urje sua cavalo a ante, con espera de penetra la prosegue par puxa. Nonfortunosa, la cornos de un de la bestias, par o acaso o desinia, ia veni a contata violente con la lado de la mustang e ia stimula lo a folia. En un momento, lo ia capri sur sua gamas posterior con un ensofla de furia, e ia dansa e lansa en un modo cual ia ta espulsa cualce cavalor noncapas. La situa ia es plen de peril. Cada desende de la cavalo stimulada ia colpa lo denova contra la cornos e ia speroni lo a plu folia. Tota cual la xica ia pote fa ia es teni se sur la sela, ma un cade ta resulta un mori xocante su la ungulas de la animales masosa e terorida. Nonabituada a crises subita, sua testa ia comensa marea, e sua teni de la brida ia laxi. Sofocada par la nube de polvo levante e par la vapor de la bestias lutante, cisa el ia ta abandona sua atentas en despera si un vose jentil a sua codo no ia ta serti el sur aida. A la mesma momento, un mano brun e tendonosa ia catura la morso de la cavalo asustada, e, forsante un via tra la manada, ia trae el pos corta a la anteurbe.



  “Tu no es ferida, me espera, seniora,” sua salvor ia dise respetosa.



  Lucy ia leva sua regarda a sua fas oscur e ferose, e ia rie flirtante. “Me es mal asustada,” el ia dise, naive; “vera, ci ia ta crede ce Poncho va teme tan multe un colie de boves?”



  “Grasias a Dio, tu no ia cade,” la otra ia dise seria. El ia es un om joven, alta e savaje aspetante, montante un cavalo roan e potiosa, e portante la vestes ru de un xasor, con un fusil longa pendente de sua spalas. “Me suposa ce tu es la fia de John Ferrier,” el ia comenta. “Me ia vide tu partinte de sua casa. Cuando tu vide el, demanda esce el recorda la familia Jefferson Hope de San Louis. Si el es la mesma Ferrier, mea padre e el ia es vera amin.”



  “Esce tu no ta prefere veni per demanda mesma?” el ia demanda, modesta.



  La om joven ia pare plaseda par la sujesta, e sua oios oscur ia sintili con plaser. “Me va fa tal,” el ia dise; “nos es ja en la montania tra du menses, e nosa state no es spesial conveninte per fa visitas. Ta ce el aseta nos como el trova nos.”



  “El debe grasia tu per multe, e me debe ance,” el ia responde. “El es tan amante a me. Si acel boves ia ta salta sur me, el ia ta recovre nunca.”



  “Como ance me,” sua acompanior ia dise.



  “Tu! Ma me no vide ce lo ta conserna multe tu, cualce. Tu es an no un ami de nos.”



  La fas oscur de la xasor joven ia deveni tan sombre a esta comenta ce Lucy Ferrier ia rie a vose.



  “Bon, me no ia intende acel,” el ia dise. “Natural, tu es un ami aora. Tu debe veni per vide nos. Aora me debe parti, o Padre no va fida plu me con sua encargas. Asta revide!”



  “Asta revide,” el ia responde, levante sua sombrero larga e curvinte se supra sua mano peti. El ia turna sua mustang a la otra dirije, ia fa un colpa a lo con sua flajelo de cavalor, e ia vola a via longo la via larga en un nube de polvo rolante.



  La joven Jefferson Hope ia viaja plu con sua acompaniores, sombre e noncomunicante. El e los ia veni de xerca arjento entre la Montes Nevada, e ia es reveninte a la Site de la Lago Salosa con espera de recolie capital sufisinte per labora a alga venas cual los ia descovre. El ia es tan zelosa sur la idea como cualcun de los, asta cuando esta aveni subita ia tira sua pensas a un otra canal. La vide de la fem joven e bela, tan franca e virtuosa como la ventetas de la Sierra Nevada, ia tisa la profonda mesma de sua cor volcanal e nondomada. Cuando la fem ia desapare de sua regarda, el ia comprende ce un crise ia veni a sua vive, e ce no divinas sur arjento e no otra demandas va pote importa futur tan multe a el como esta person nova e fasinante. La ama cual ia fonti en sua cor no ia es la desira subita e cambiante de un xico, ma vera la pasion savaje e ferose de un om de vole forte e tempera dominante. El ia es ja abituada a susede en tota cual el emprende. El ia jura en sua cor ce el no va fali en esta si par la eserse umana e la ostina umana el pote deveni susedosa.



  El ia visita John Ferrier a acel sera, e denova a multe veses, asta cuando sua fas ia es familin en la casa de cultiveria. John, restrinjeda a la vale, e asorbeda par sua labora, ia ave poca momentos a ante per aprende la novas de la mundo esterna en la des-du anios pasada. Jefferson Hope ia pote dise tota de esta a el, e en un stilo cual ia interesa Lucy como ance sua padre. El ia es un abrivia en California, e ia pote nara multe racontas strana de fortunas trovada e fortunas perdeda en acel eda oro e savaje. El ia es ance un esploror, e un trapor, un xercor de arjento e un ranxor. Sempre do aventuras stimulante ia es posible, Jefferson Hope ia es ala per xerca los. Pos tempo corta, el ia deveni un favoreda de la cultivor vea, ci ia parla convinsente sur sua virtuas. A tal veses, Lucy ia es silente, ma sua jena rojinte e sua oios briliante felis ia mostra con claria masima ce sua cor joven ia es no plu la propre. Cisa sua padre onesta no ia oserva esta sintomes, ma los ia es serta no perida a la om ci ia gania sua ama.



  En un sera de estate, esta om ia veni galopante longo la via e ia para a la porteta. Lucy ia es a la porte, e ia veni a estra per encontra el. John ia lansa la brida a sur la serca e ia gami longo la rueta.



  “Me parti, Lucy,” el ia dise, prendente sua du manos en la suas, e basinte un regarda delicata a sua fas; “me no va solisita ce tu veni con me aora, ma esce tu va es preparada per veni cuando me es denova asi?”



  “E cuando acel va es?” el ia demanda, rojinte e riente.



  “Pos no plu ca du menses. Me va veni per reclama tu alora, mea ameta. No person pote separa nos.”



  “E per Padre?” el ia demanda.



  “El ia dona sua acorda, con esije ce nos fa ce esta minerias funsiona bon. Me ave no teme de acel punto.”



  “O! Bon; natural, si tu e Padre ia organiza tota, ta ce on dise no plu,” el ia xuxa, con sua jena contra sua peto larga.



  “Grasias a Dio!” el ia dise roncin, curvinte e besante el. “Lo es desideda, donce. Plu me resta, plu la parti va es difisil. On espeta me a la canion. Adio, mea propre ameta — adio. Pos du menses, tu va vide me.”



  John ia tira se de el en la parla, e, xutante se a sur sua cavalo, ia galopa enerjiosa a via, nunca an turnante sua oios, como si en teme ce el ta perde cisa sua determina si el ta fa un regardeta a lo cual el lasa pos se. Lucy ia sta a la porteta, con regarda fisada a el asta cuando el ia desapare de sua vide. Alora el ia reentra a la casa, la xica la plu felis en tota de Utah.




  
    Un studia en scarlata
    
  




  
Capitol 10: John Ferrier parla con la profeta


  Tre semanas ia pasa pos la parti de Jefferson Hope e sua cameradas de la Site de la Lago Salosa. La cor de John Ferrier ia dole en el cuando el ia pensa sur la reveni de la joven, e sur la perde prosiminte de sua enfante adotada. Ma sua fas briliante e felis ia reconsilia el a la situa plu ca cualce razona ia ta pote. El ia ave ja sempre la deside, profonda en sua cor determinada, ce nunca cualce cosa va convinse el a permete ce sua fia sposi un mormon. El ia regarda un tal sposi tota no como un sposi, ma como un vergonia e un desonora. An con cualce opina par el sur la credes mormon, sur acel punto unica el ia es nonflexente. El ia debe clui sua boca sur la tema, an tal, car la espresa de un opina nonortodox ia es un ata perilosa en acel dias en la Pais de la Santas.



  Si, un ata perilosa — tan perilosa ce an la plu virtuosas ia osa fa no plu ca xuxa sua opinas relijial con respira retenida, afin un parola cadente de sua labios no ta es malinterpreteda e ta trae un puni rapida a los. La vitimes de persegue ia deveni aora perseguores mesma, e perseguores con descrive la plu asustante. La Incuisisio de Sevilla, e la Vehmgericht deutx, e la Sosias Secreta de Italia ia es nunca capas de ativi un sistem plu intensa ca lo cual ia lansa un nube supra la Stato Utah.



  Sua nonvidablia, e la misterio cual es liada a lo, ia fa ce esta organiza es duple asustante. Lo ia pare es omnisiente e omnipotente, ma lo ia es no videda e no oiada. Cualce om ci ia resiste contra la Eglesa ia desapare completa, e nun ia sabe a do el ia vade o cual cosa ia aveni a el. Sua sposa e sua enfantes ia espeta el a casa, ma no padre ia reveni a cualce tempo per informa los como el ia es tratada en la manos de sua judores secreta. Un parola noncauta o un ata fretada ia es segueda par elimina, ma nun ia sabe como pote es la natur de esta potia asustante cual ia es suspendeda supra los. Lo es sin surprende ce persones ia fa sua vives con teme e trema, e ce an en la cor de la savajeria on no ia osa xuxa la dutas cual ia opresa los.



  Inisial, esta potia neblosa e asustante ia es usada sola contra la defiores ci, pos abrasa la relijio mormon, ia desira plu tarda perverti o abandona lo. Pos corta, an tal, lo ia ave un estende plu larga. La furni de femes adulte ia es diminuinte, e la poligamia sin popla fema disponable ia es vera un prinsipe nonfertil. Rumores strana ia comensa sirculi — rumores sur migrores matada e campas rubada en rejiones do on ia vide nunca nativas. Femes fresca ia apare en la aremes de la decanos — femes ci ia anela plorante, e ci ia porta en sua fases la trasas de un teror nonestinguable. Vagores tarda sur la montania ia descrive ganges de omes armada, mascida, furtiva e silente, ci ia pasa lejera los en la oscuria. Esta racontas e rumores ia gania sustantia e forma e ia es confirmada e reconfirmada, asta cuando los ia resolve se a un nom definida. An oji, en la ranxos solitar de la ueste, la nom de la Bande Danita, o la Anjeles Venjante, es menasante e un nom de mal averti.



  Un conose plu completa de la organiza cual ia produi resultas tan asustante ia susede aumenta e no diminui la teror cual lo ia inspira en la mentes de persones. La nomes de la partisipores en la atas de sangue e violentia fada su la nom de relijio ia es mantenida como secretas profonda. La ami mesma a ci on ta comunica sua dutas pertinente a la Profeta e sua mision ta es cisa un de los ci ta emerji a note con foco e spada per esecuta un puni asustante. Tal, cadun ia teme sua visina, e nun ia parla sur la cosas la plu prosima a sua cor.



  En un matina bela, John Ferrier ia es a punto de comensa en via a sua campos de trigo, cuando el ia oia la clica de la fisador, e, regardante tra la fenetra, ia vide un om spesa de eda media con capeles jalin brun, prosiminte longo la rueta. Sua cor ia salta a sua boca, car esta ia es no otra person ca Brigham Young, la grande mesma. Plen de ansia — car el ia sabe ce un tal visita predise mal per el — Ferrier ia core a la porte per saluta la xef mormon. Esta, an tal, ia reseta sua salutas sin zelo, e ia segue el con fas sever a la salon.



  “Frate Ferrier,” el ia dise, sentante se, e regardante agu la cultivor de su sua siles de color pal, “la credores vera ia es bon amis a tu. Nos ia aseta tu cuando tu ia fami en la deserto, nos ia comparti nosa comedas con tu, ia gida tu en securia a la Vale Elejeda, ia dona a tu un parte jenerosa de tera, e ia permete ce tu deveni rica su nosa proteje. Esce lo no es tal?”



  “Lo es tal,” John Ferrier ia responde.



  “Intercambiada per tota de esta, nos ia solisita sola un constrinje: esta ia es ce tu va abrasa la crede vera, e conforma en cada modo a sua conduis. Tu ia promete fa esta, e, si la reporta comun parla vera, tu ia fali fa lo.”



  “E como me ia fali fa lo?” Ferrier ia demanda, estendente sua manos en desacorda. “Esce me no ia dona a la finansia comun? Esce me no ia es presente a la Templo? Esce me no ia — ?”



  “Do es vosa sposas?” Young ia demanda, regardante sirca se. “Clama los a entra, afin me ta saluta los.”



  “Lo es vera ce me no ia sposi,” Ferrier ia responde. “Ma femes ia es poca, e multe omes ia ave reclamas plu bon ca me. Me no ia es un om solitar: me ia ave mea fia per atende mea mancas.”



  “Lo es sur acel fia ce me desira parla a tu,” la xef de la mormones ia dise. “El ia crese per deveni la flor de Utah, e ia trova favore en la oios de multe ci es potiosa en la pais.”



  John Ferrier ia jemi interna.



  “On ave rumores sur el cual me ta prefere descrede — rumores ce el es liada a alga pagan. Sin duta esta es la parleta de linguas pigra. Cual es la regula des-tre en la codigo de la santa Joseph Smith? ‘Ta ce cada xica de la crede vera sposi un de la elejedas; car si el sposi un pagan, el fa un peca grave.’ Car esta es tal, lo es nonposible ce tu, ci afirma la crede santa, ta permete ce tua fia viole lo.”



  John Ferrier ia fa no responde, ma el ia jua nervosa con sua flajelo de cavalor.



  “Sur esta punto unica, tua fida intera va es esaminada — tal on ia deside en la Consilio Santa de Cuatro. La xica es joven, e nos no ta obliga el a sposi capeles gris, como ance nos no ta priva el de tota eleje. Nos decanos ave multe bovetas fema,* ma nos debe furni ance a nosa enfantes. Stangerson ave un fio e Drebber ave un fio, e cualcun de los ta bonveni tua fia a sua casa. Ta ce el eleje entre los. Los es joven e rica, e de la crede vera. Como tu dise a esta?”



  * Heber C. Kemball, en un de sua sermones, refere a sua sento sposas par usa esta epiteto atraente.



  Ferrier ia resta silente tra alga tempo corta con sua fronte plietada.



  “Vos va dona tempo a nos,” el ia dise final. “Mea fia es multe joven — el ave apena la eda per sposi.”



  “El va ave un mense per eleje,” Young ia dise, levante de sua seja. “A la fini de acel tempo, el va dona sua responde.”



  El ia es pasante tra la porte cuando el ia turna, con fas rojida e oios coler. “Lo ta es plu bon per tu, John Ferrier,” el ia ruji, “si tu e el ta reposa aora como sceletos blancida sur la Sierra Blanco, ca si tu sta tua voles debil contra la comandas de la Cuatro Santa!”



  Con un jesti menasante de sua mano, el ia turna de la porte, e Ferrier ia oia la craci de sua pasos pesosa longo la rueta de calculos.



  El ia senta ancora con sua codo sur sua jeno, considerante como el va revela la problem a sua fia, cuando un mano suave ia es poneda sur la sua, e levante sua oios, el ia vide ce Lucy sta a sua lado. Un regardeta a sua fas pal e asustada ia mostra a el ce la fia ia oia lo cual ia aveni.



  “Me no ia pote evita lo,” el ia dise, respondente a sua regarda. “Sua vose ia resona tra la casa. O! Padre, padre! Como nos va ata?”



  “No asusta tu,” el ia responde, tirante el a se, e pasante sua mano larga e ru en caresa sur sua capeles castanin. “Nos va solve lo en alga modo o un otra. Tu no trova ce tua desira comensa diminui per esta xico, no?”



  Un sanglota e un preseta de sua mano ia es sua sola responde.



  “No; natural no. Me no ta vole oia si tu ta dise si. El es un xico gustable, e el es un cristian, cual es plu ca esta popla asi, an con sua multe preas e predicas. Un grupo parti doman per Nevada, e me va maneja envia a el un mesaje informante el sur nosa mal situa. Si me conose acel joven a cualce grado, el va reveni asi con un rapidia cual ta burla telegrames eletrical.”



  Lucy ia rie tra sua larmas a la descrive par sua padre. “Cuando el veni, el va dona a nos la consela la plu bon. Ma lo es per tu ce me es asustada, cara. On oia — on oia racontas tan xocante sur los ci oposa la Profeta: un cosa asustante aveni sempre a los.”



  “Ma nos ancora no ia oposa el,” sua padre ia responde. “La momento de vijila per tempestas va ariva cuando nos ata. Nos ave un mense intera ante nos; a la fini de acel, me suposa ce nos va debe gami a via de Utah.”



  “Parti de Utah!”



  “Acel es la idea, plu o min.”



  “Ma la cultiveria?”



  “Nos va recolie tan multe mone como nos pote, e va lasa la resta. Disente la vera, Lucy, esta no es la ves prima cuando me ia pensa a fa lo. Me no desira sede a cualce om, como esta popla a sua Profeta enfernin. Me es un american de nase libre, e la situa es completa nova a me. Me suposa ce me es tro vea per aprende. Si el veni esaminante tra esta cultiveria, cisa el va encontra un xuta de plomo viajante en la otra dirije.”



  “Ma on no va permete ce nos parti,” sua fia ia protesta.



  “Espeta asta cuando Jefferson veni, e nos va solve pronto acel. Entretempo, no ansi tu, mea cara, e no infla tua oios par larma, o el va veni combatosa a me cuando el vide tu. On ave no cosa per teme, e on ave tota no peril.”



  John Ferrier ia vosi esta comentas consolante en tono multe serta, ma Lucy no ia pote evita oserva ce en acel sera el ia fisa la portes con atende nonusual, e ce el ia limpi e carga atendosa la vea fusil osidinte de xasa cual ia pende sur la mur de sua sala de dormi.

Capitol 11: Un fuji per vive


  A la matina cual ia segue sua intervisa con la Profeta Mormon, John Ferrier ia entra a la Site de la Lago Salosa, e pos trova sua conoseda ci ia es partinte per la Montes Nevada, el ia confida a el sua mesaje a Jefferson Hope. En lo, el ia informa la om joven sur la peril prosiminte cual menasa los e cuanto on nesesa ce el reveni. Pos ata tal, el ia senti plu comfortosa en sua mente e ia revade a casa con cor plu lejera.



  En cuando el ia prosimi a sua cultiveria, el ia es surprendeda par vide un cavalo liada a cada de la palos de la porteta. Pos entra, el ia es an plu surprendeda par trova du omes joven ocupante sua salon. Un, con fas longa e pal, ia es apoiada a retro en la seja osilante, con sua pedes suportada sur la stufa. La otra, un joven con colo spesa e fas bruta e inflada, ia sta ante la fenetra con sua manos en sua poxes, sibilante un imno popular. Ambos de los ia inclina sua testa a Ferrier cuando el ia entra, e el en la seja osilante ia comensa la conversa.



  “Cisa tu no conose nos,” el ia dise. “Esta es la fio de Decano Drebber, e me es Joseph Stangerson, ci ia viaja con tu en la deserto cuando la Senior ia estende Sua mano e ia recolie tu a la congrega vera.”



  “Como El va fa a tota nasiones en Sua bon propre tempo,” la otra ia dise en vose nasal; “El mole lenta ma asta pesos estrema peti.”



  John Ferrier ia inclina nonzelosa se. El ia divina ja ci sua visitores es.



  “Nos ia veni,” Stangerson ia continua, “a la consela de nosa padres per solisita la mano de tua fia per la un o la otra de nos ci va pare bon a tu e a el. Car me ave sola cuatro sposas e Frate Drebber asi ave sete, lo pare a me ce mea reclama es la plu forte.



  “No, no, Frate Stangerson,” la otra ia esclama; “la demanda no es cuanto sposas nos ave, ma cuanto nos pote manteni. Mea padre ia dona aora sua molin a me, e me es la om plu rica.”



  “Ma mea potensia es plu bon,” la otra ia dise, amin. “Cuando la Senior sutrae mea padre, me va ave sua taneria e sua fabriceria de cuoro. Plu, me es plu vea ca tu, e plu alta en la Eglesa.”



  “Lo va es la deside de la xica,” la joven Drebber ia replica, suriente con autosasia a sua propre refleta en la miror. “Nos va lasa tota a sua deside.”



  Tra esta dialogo, John Ferrier ia sta bolinte en la porte, apena capas de restrinje sua flajelo de cavalor de la dorsos de sua du visitores.



  “Escuta bon,” el ia dise final, rapida paseante a los. “Cuando mea fia demanda per vos, vos pote veni, ma asta alora me no vole revide vosa fases.”



  La du mormones joven ia fisa regardas stonada a el. En sua opina, esta compete entre los per la mano de la xica ia es la onora la plu alta a no sola la xica ma ance sua padre.



  “On ave du modos de sorti de la sala,” Ferrier ia cria; “on ave la porte, e on ave la fenetra. Cual vos prefere usa?”



  Sua fas brun ia aspeta tan savaje, e sua manos fatigada tan menasante, ce sua visitores ia salta a sur sua pedes e ia retira se en manera fretada. La cultivor vea ia segue los a la porte.



  “Informa me cuando vos ia acorda cual de vos lo va es,” el ia dise, con sarcasma.



  “Tu va es punida per esta!” Stangerson ia cria, blanca de furia. “Tu ia defia la Profeta e la Consilio de Cuatro. Tu va regrete lo asta la fini de tua dias.”



  “La mano de la Senior va cade pesosa a tu,” la joven Drebber ia cria; “El va sta e colpa tu!”



  “Alora me va comensa la colpas,” Ferrier ia esclama, furiosa, e ia ta freta a supra per trae sua fusil si Lucy no ia ta saisi sua braso per restrinje el. Ante cuando el ia pote libri se de el, la clace de ungulas de cavalo ia informa el ce los es ja ultra sua ateni.



  “Turbosas joven e moraliste!” el ia esclama, limpinte la suo de sua fronte; “me ta prefere vide tu en tua tomba, mea xica, ca como la sposa de o la un o la otra de los.”



  “E me ance, padre,” el ia responde, con enerjia; “ma Jefferson va es asi pos corta.”



  “Si. La tempo no va es longa ante sua ariva. Plu corta, plu bon, car nos no sabe como los va reata aora.”



  Lo ia es, vera, ja la bon momento per la ariva de algun capas de dona consela e aida per servi la cultivor forte vea e sua fia adotada. En la istoria intera de la colonia, on ia ave nunca un tal caso de desobedi completa de la autoria de la decanos. Si eras minor es tan sever punida, cual va es la destina de esta arcirebelor? Ferrier ia sabe ce sua ricia e reputa no va aida el. Otras tan bon conoseda e rica como el ia es ja desapareda en la pasada, e on ia dona sua posesedas a la Eglesa. El ia es un om corajosa, ma el ia trema a la terores neblosa e ombrin cual ia pende supra el. El ia pote fronti cualce peril conoseda con labio firma, ma esta suspende ia es descorajinte. El ia asconde sua temes de sua fia, an tal, e ia finje minimi la situa intera, an si la fia, con la oio agu de ama, ia vide clar ce el es noncomfortosa.



  El ia espeta ce el va reseta alga mesaje o protesta de Young sur sua condui, e el no ia era, an si lo ia veni en un manera nonxercada. Pos leva se a la matina seguente, el ia trova, a sua surprende, un cuadro peti de paper spinida a sua covreleto, direta supra sua peto. Sur lo, on ia scrive en leteras clar e nonordinada:



  DUDES-NOVE DIAS ES DONADA A TU PER CAMBIA, E ALORA —



  La linia orizonal ia provoca plu teme ca cualce menasa ia ta pote. La modo en cual esta averti ia entra a sua sala ia es multe confondente a John Ferrier, car sua servores ia dormi en un construida esterna, e tota la portes e fenetras ia es securida. El ia crase la paper e ia dise no cosa a sua fia, ma la aveni ia bate un fria a sua cor. La dudes-nove dias ia es evidente la salda de la mense cual Young ia promete. Cual fortia o coraje ta pote aida contra un enemi armada con potias tan misteriosa? La mano cual ia fisa acel spino ia ta pote colpa el a sua cor, e el ia ta sabe nunca ci ia mata el.



  El ia es ancora plu turbada a la matina seguente. Los ia senta per come cuando Lucy, con esclama de surprende, ia indica a supra. En la sentro de la sofito, on ia ave la numero 28, malscriveda, parente par un basto ardeda. A sua fia lo ia es noncomprendable, e la padre no ia lumina el. A acel note, el ia resta veliada con sua fusil, vijilante, gardante. El ia vide e el ia oia no cosa, e an tal, a la matina, un 27 grande ia es pintida sur la esterna de sua porte.



  Tal, la dias ia segue lunlotra; e tan serta como la ariva de matina, el ia trova ce sua enemis nonvideda ia manteni sua rejistra, e ia marca en alga loca fasil vidable cuanto dias resta ancora a el en la mense de pospone. A veses la numeros maldestinada ia apare sur la mures, a veses sur la solos, a veses los ia es sur cartas peti fisada a la porteta de jardin o la balustres. An con sua vijilosia, John Ferrier no ia pote descovre en cual modo esta avertis dial ia ariva. Un teror cual ia es cuasi superstisiosa ia afeta el cuando el ia vide los. El ia deveni ansiosa e ajitada, e sua oios ia ave la aspeta turbada de alga bestia xasada. El ia ave aora mera un espera en sua vive, e esta ia es la ariva de la xasor joven de Nevada.



  Dudes ia cambia a des-sinco, e des-sinco a des, ma on ia ave no novas sur la asente. La un pos la otra, la numeros ia diminui, e ancora on ia ave no sinia de el. Sempre cuando un cavalor ia clace longo la via, o un manador ia cria a sua ecipo, la cultivor vea ia freta a la porteta, pensante ce la aida ia ariva final. Ultima, cuando el ia vide la sede de sinco a cuatro e esta plu a tre, el ia perde coraje e ia abandona tota espera de evade. Solitar, e con sua conose limitada de la montania ensircante la colonia, el ia sabe ce el es noncapas. La vias plu usada ia es sever vijilada e gardada, e nun ia pote pasa longo los sin un comanda de la consilio. Par cualce metodo imajinable, lo ia pare nonposible ce el va evita la colpa cual pende supra el. Ma la om vea ia vasila nunca sur sua deside de abandona la vive mesma ante acorda lo cual el ia regarda como la desonora de sua fia.



  El ia senta solitar a un sera, profonda considerante sua problemes e xercante futil alga modo de estrae. Acel matina ia mostra la numero 2 sur la mur de sua casa, e la dia seguente va es la final de la tempo asiniada. Cual va aveni a pos? Posibles de cada spesie nonclar e xocante ia pleni sua imajina. E sua fia — cual va aveni a el pos sua parti? Esce on ave no posible de evade la rede nonvidable cual ia es completa tirada sirca los? El ia basi sua testa sur la table e ia plora a la pensa de sua propre nonpotentia.



  Cual ia es acel? En la silentia, el ia oia un sona sutil de rasca — cuieta, ma multe clar en la calmia de la note. El ia veni de la porte de la casa. Ferrier ia vade silente a la coredor e ia escuta intensa. On ia ave un pausa tra alga momentos, e alora la sona debil e sutil ia es repeteda. Evidente, algun ia es tapente en modo multe cuieta sur un de la paneles de la porte. Esce esta ia es alga asasinor noturna ci ia veni per reali la comandas matante de la judores secreta? O esce el ia es alga ajente marcante ce la dia final de pospone ia ariva? John Ferrier ia senti ce un mori pronto va es plu bon ca la suspende turbante sua nervos e frinte sua cor. Saltante a ante, el ia retira la bareta e ia abri la porte par un aranca.



  A estra, tota ia es calma e cuieta. La note ia es bela, e la stelas ia sintila briliante a supra. La jardin fronte peti ia reposa ante la oios de la cultivor, fronterida par la serca e porteta, ma no person ia es vidable o ala o sur la via. Con suspira de lejeri, Ferrier ia regarda a destra e a sinistra, asta cuando, con regardeta acaso direta basida a sua propre pedes, el ia vide, a sua stona, un om prona reclinante sur la tera, con brasos e gamas intera estendeda.



  El ia es tan asustada par la vide ce el ia apoia se contra la mur, con sua mano a sua garga per supresa sua desira de esclama. Sua pensa prima ia es ce la figur pronida es alga om ferida o morinte, ma oservante lo, el ia vide lo contorsente longo la tera e a en la coredor con la rapidia e silentia de un serpente. Cuando el ia es en la casa, la om ia salta a sur sua pedes, ia clui la porte, e ia revela a la cultivor stonada la fas ferose e espresa determinada de Jefferson Hope.



  “Mea Dio!” John Ferrier ia dise con enspira subita. “Tan tu ia asusta me. Perce de mundo tu ia entra tal?”



  “Nuri me,” la otra ia dise, roncin. “Me ia ave no tempo per come o cometa tra cuatrodes-oto oras.” El ia lansa se a la carne fria e pan ancora reposante sur la table pos la come de sera de sua ospitor, e ia devora noncontrolable los. “Esce Lucy tolera la situa?” el ia demanda, pos sasia sua famia.



  “Si. El no conose la peril,” sua padre ia responde.



  “Acel es bon. La casa es oservada de cada lado. Per esta razona me ia rampe per prosimi a lo. An si los es enfernin agu, los es apena tan agu ce los pote catura un xasor de Washoe.”



  John Ferrier ia senti intera diferente pos comprende aora ce el ave un aliada dedicada. El ia saisi la mano cuorin de la om joven e ia presa amin lo. “Tu es un om sur cual on pote es orgulosa,” el ia dise. “On no ave multe ci ta veni per comparti nosa peril e nosa problemes.”



  “Tu dise la vera, mea ami,” la xasor joven ia responde. “Me ave un respeta per tu, ma si tu ta es solitar en esta situa, me ta reconsidera ante pone mea testa en un tal nido de vespas. Me ia veni asi per Lucy, e ante sua sufri de cualce dana, me suposa ce on va ave un min membro de la familia Hope en Utah.”



  “Cual nos va fa?”



  “Doman es vosa dial final, e si vos no ata a esta note, vos va es perdeda. Me ave un mulo e du cavalos cual espeta en la Canion Agila. Cuanto mone tu ave?”



  “Du mil dolares en oro, e sinco en biletas.”



  “Acel va sufisi. Me ave la mesma cuantia per ajunta a lo. Nos debe freta tra la montania a la Site Carson. Ta ce tu velia Lucy. Lo es bon ce la servores no dormi en la casa.”



  En cuando Ferrier ia es asente, preparante sua fia per la viaja prosiminte, Jefferson Hope ia pone tota la comables trovable en un paco peti, e ia pleni un jar seramica con acua, car el ia sabe par esperia ce la posos montanial es poca e rara. El ia completi apena sua ordinas cuando la cultivor ia reveni con sua fia, tota vestida e preparada per comensa. La saluta entre la amores ia es zelosa, ma corta, car minutos ia es valuosa, e on ia debe fa multe cosas.



  “Nos debe comensa sin pausa,” Jefferson Hope ia dise, parlante en vose cuieta ma determinada, como algun ci comprende la grandia de la peril ma ia forti sua cor per encontra lo. “La entras fronte e retro es oservada, ma con cautia nos pote parti tra la fenetra ladal e tra la campos. Pos ateni la via, nos va es a sola tre cilometres de la canion do la cavalos espeta. Ja a la leva de sol, nos debe es a punto media tra la montania.”



  “Como si on para nos?” Ferrier ia demanda.



  Hope ia palmi la manico de la revolver cual ia protende de la fronte de sua camison. “Si los es tro multe per nos, nos va prende du o tre de nos con nos,” el ia dise con surie menasante.



  Tota la lampas en la casa ia es ja estinguida, e, de la fenetra oscurida, Ferrier ia regarda atendosa la campos cual ia es sua propres, e cual el ia es aora a punto de abandona per sempre. El ia forti ja longa se per la sacrifia, an tal, e la pensa de la onora e felisia de sua fia ia importa plu ca cualce regrete sur sua fortunas ruinada. Tota ia aspeta tan pasosa e felis — la arbores xuxante e la estende larga e silente de tera de gran — ce on ia pote apena comprende ce un disposa de asasina ia asconde se tra la intera. Ma la fas blanca e espresa fisada de la xasor joven ia mostra ce, en sua prosimi a la casa, el ia vide sufisinte per sasia el sur acel punto.



  Ferrier ia porta la saco de oro e biletas, Jefferson Hope ia ave la poca furnis e acua, e Lucy ia ave un paco peti conteninte un pico de sua posesedas plu valuada. Abrinte multe lenta e atendosa la fenetra, los ia espeta asta cuando un nube negra ia oscuri alga la note, e alora ia pasa individua a tra a la jardin peti. Con respira retenida e en acrupi basa, los ia traversa lo con pasos bambolante e ia gania la refuja de la sepe, longo cual los ia vade asta veni a la buco cual abri a la campo de mais. Los ia ateni apena esta punto cuando la om joven ia saisi sua du acompaniores e ia tira los a su en la ombra, do los ia reclina silente e tremante.



  Lo ia es bon ce sua esperia sur la prados ia dona a Jefferson Hope la oreas de un lince. El e sua amis ia acrupi apena cuando la u-u melancolica de un buo de montania ia es oiada a no plu ca alga metres de los, e ia reseta direta la responde de un plu u-u a distantia peti. A la mesma momento, un figur nonclar e ombrosa ia emerji de la buco a cual los ia dirije se, e ia vosi denova la sinial lamentin, a cual un om du ia apare de la oscuria.



  “Doman a medianote,” la prima ia dise, ci ia pare es autoriosa. “Cuando la antrostomo fa tre clamas.”



  “Lo es bon,” la otra ia replica. “Me ta informa Frate Drebber?”



  “Dona lo a el, e de el a la otras. Nove a sete!”



  “Sete a sinco!” la otra ia repete; e la du figures ia fuji en dirijes diferente. Sua parolas final ia es evidente alga forma de sinia e contrasinia. Direta cuando la sona de sua pasos ia desapare en la distantia, Jefferson Hope ia salta a sua pedes, e aidante sua acompaniores tra la buco, el ia gida en via tra la campos a sua rapidia masima, teninte e partal portante la xica cuando sua fortia ia pare abandona el.



  “Freta! Freta!” el ia sofla de tempo a tempo. “Nos ia pasa tra la linia de vijilores. Tota depende de rapidia. Freta!”



  Cuando los ia ateni la via xef, los ia progresa rapida. Los ia encontra algun a sola un ves, e alora los ia susede entra cuieta a un campo per evita ce el reconose los. Ante veni a la vila, la xasor ia verje a via sur un paseria ru e streta cual gida a la montania. Du montes oscur e sierin ia apare tra la negria supra los, e la pasaje entre los ia es la Canion Agila en cual la cavalos espeta los. Con instinto nonerante, Jefferson Hope ia eleje un via entre la rocones grande e longo la fondo de un rio secida asta cuando el ia veni a la angulo retirada e scermida par rocas, do la animales fidosa ia es liada. La xica ia es poneda sur la mulo, e la vea Ferrier sur un de la cavalos con sua saco de mone, e Jefferson Hope ia gida la otra longo la rueta presipe e perilosa.



  Lo ia es un via disturbante per cualce person nonabituada a fronti la natur en sua umores la plu savaje. A un lado, un presipe grande ia tori tra tresento metres o plu, negra, sever e menasante, con colonas longa de basalto sur sua surfas ru como la costelas de alga monstro petrida. A la otra mano, un caos savaje de rocones e detrito ia elimina la posible de cualce avansa. Entre la du, la rueta nonregulada ia vade, tan streta en alga partes ce los ia debe viaja la un pos la otra, e tan ru ce sola cavalores esperiosa ia ta pote an traversa lo. Ma, an con tota periles e difisiles, la cores de la fujores ia senti bonumorosa, car cada paso ia aumenta la distantia entre los e la tirania xocante de cual los es fujinte.



  Pos corta, an tal, los ia ave un demostra ce los es ancora en la domina de la Santas. Los ia ateni la parte la plu estrema savaje e sombre de la canion cuando la xica ia fa un esclama surprendeda, e ia indica a supra. Sur un roca cual regarda la rueta, oscur e evidente contra la sielo, un gardor solitar ia sta. El ia vide los direta cuando los ia persepi el, e sua defia militar “Ci vade?” ia resona tra la canion silente.



  “Viajores per Nevada,” Jefferson Hope ia dise, con sua mano sur la fusil cual pende a lado de sua sela.



  Los ia pote vide ce la vijilor solitar diti sua fusil e basi sua oserva a los, como si nonsasiada par sua responde.



  “Con la permete de ci?” el ia demanda.



  “La Cuatro Santa,” Ferrier ia responde. Sua esperias mormon ia instrui el ce esta ave la autoria la plu alta a cual el pote refere.



  “Nove a sete,” la vijilor ia cria.



  “Sete a sinco,” Jefferson Hope ia replica pronto, recordante la contrasinia cual el ia oia en la jardin.



  “Pasa, e ta ce la Senior acompania vos,” la vose ia dise de supra. Ultra sua stasion, la via ia deveni plu larga, e la cavalos ia pote comensa trota. Regardante a retro, los ia vide la vijilor solitar apoiante sur sua fusil, e ia sabe ce los ia pasa la stasion fronteral de la Popla Elejeda, e ce los ave libria ante se.




  
    Un studia en scarlata
    
  




  
Capitol 12: La anjeles venjante


  Tra tota la note, sua curso ia pasa tra fosones maraniada e longo vias nonregulada e covreda par rocas. A plu ca un ves, los ia perde sua dirije, ma la sabes intima de Hope sur la montania ia permete ce los regania denova la curso. A lus de matini, los ia trova ante se un sena de belia merveliosa ma savaje. En cada dirije, la montes grande con xapos de neva ia ensirca los, aparente supra la spalas de lunlotra asta la orizon distante. La bordas rocosa a cada lado de los ia es tan presipe ce la larix e la pino ia pare es suspendeda supra sua testas, nesesante sola un sofla de venta per veni rapida desendente sur los. E esta teme no ia es intera un ilude, car la vale steril ia es densa covreda con arbores e rocones cual ia cade en manera simil. An cuando los ia es pasante, un roca grande ia desende tonante con clace roncin cual ia velia la ecos en la caniones silente e ia xoca la cavalos fatigada a un galopa.



  Con la leva lenta de la sol supra la orizon este, la xapos de la montes grande ia ensende la un pos la otra, como lampas a un festa, asta cuando tota ia es rojin e brilietante. La spetaculo gloriosa ia felisi la cores de la tre fujores e ia dona enerjia fresca a los. A un rion savaje cual ia sorti fretante de un canion, los ia deside para, e ia acui sua cavalos en cuando los ia consuma un come rapida de matina. Lucy e sua padre ia ta es contente en reposa plu longa, ma Jefferson Hope ia es nonparable. “Los va es ja a nosa trasa,” el ia dise. “Tota depende de nosa rapidia. Cuando nos es secur en Carson, nos pote reposa per la resta de nosa vives.”



  En la intera de acel dia, los ia continua luta tra la fosones, e en la sera los ia calcula ce los es distante de sua enemis par plu ca sincodes cilometres. A note, los ia eleje la funda de un presipe protendente, do la rocas ofre alga proteje de la venta fria, e ala, presada a lunlotra per caldia, los ia benefica de alga oras de dormi. Ante la matini, an tal, los ia es denova veliada e viajante. Los ia vide no sinias de cualce seguores, e Jefferson Hope ia comensa pensa ce los es vera estra la ateni de la organiza asustante de cual los ia incore sua enemia. El ia sabe poca cuanto acel teni ferin pote estende, o como prosima lo es ja a clui sirca los e crase los.



  Sirca la media de la dia du de sua fuji, sua reserva magra de furnis ia comensa ariva a sua fini. Esta ia dona poca noncuietia a la xasor, an tal, car on pote catura animales en la montania, e comun a ante, el ia debe depende de sua fusil per la nesesadas de vive. Elejente un alcova protejeda, el ia pila alga ramos secida en junta e ia fa un foco flaminte, a cual sua acompaniores va pote caldi se, car los ia ave aora cuasi un cilometre e dui sirca la nivel de mar, e la aira ia es amarga e agu. Pos lia la cavalos e dise adio a Lucy, el ia lansa sua fusil sur sua spala, e ia parti per xerca cualce cosa cual la fortuna va lansa cisa a el. Regardante a retro, el ia vide la om vea e la xica joven acrupinte supra la foco flaminte, con ce la tre animales sta nonmovente a la fondo. A pos, la rocas interveninte ia asconde los de sua vide.



  El ia traversa tre o cuatro cilometres tra canion pos canion sin susede, an si, longo la marcas sur la cortex de la arbores, e otra indicas, el ia judi ce on ave multe ursos prosima. Final, pos du o tre oras de xerca futil, el ia pensa a comensa revade en despera, cuando, movente sua oios a supra, el ia vide un cosa cual ia envia un vibra de plaser tra sua cor. A la borda de un pinaculo protendente, a sirca sento metres supra el, un bestia ia sta, con aspeta alga simil a un ovea, ma armada con un duple de cornos jigante. La cornogrande — car esta es sua nom local — ia servi, probable, como un gardor de un manada cual es nonvidable a la xasor; ma fortunosa lo ia fasa la dirije oposada e no ia persepi el. Reposante sur sua fas, el ia reclina sua fusil sur un roca, e ia fa un punta longa e firma ante tira la gatilio. La animal ia salta en la aira, ia bambola tra un momento a la borda de la presipe, e alora ia cade con pum a la vale a su.



  La bestia ia es tro masosa per leva, donce la xasor ia sasia se par separa un coxa e un parte de la lado. Con esta trofeo sur sua spala, el ia freta per resegue sua pasos, car la sera ia es ja prosiminte. El ia comensa apena, an tal, cuando el ia comprende la difisil cual el fronti. En sua zelo, el ia vaga longa ultra la caniones cual el conose, e la identifia de la curso usada no ia es un taxe fasil. La vale en cual el ia trova se ia divide e sudivide en multe fosones, cual ia es tan simil entre se ce el no ia pote distingui la un de la otras. El ia segue un de los tra un cilometre o plu, asta cuando el ia veni a un rion montanial sur cual el ia es serta ce el ia vide nunca lo a ante. Convinseda ce el ia fa un verje erante, el ia proba un otra, ma con la mesma resulta. La note ia es rapida prosiminte, e tota ia es cuasi oscur ante cuando el ia trova final se en un canion cual ia es conoseda a el. An alora, resta a la curso coreta no ia es un taxe fasil, car la luna no ia asende ancora, e la falesas alta a cada lado ia profondi plu la oscuria. Con la pesa de sua carga, e la fatiga de sua eserses, el ia tropeza a longo, manteninte sua umor par la medita ce cada paso fa ce el prosimi plu a Lucy, e ce lo cual el porta con se va sufisi per serti sua come tra la resta de sua viaja.



  El ia veni aora a la boca de la canion mesma en cual el ia lasa los. An en la oscuria, el ia pote reconose la contorno de la falesas cual borda lo. Sin duta, el ia pensa, los espeta ansiosa el, car el es ja asente tra cuasi sinco oras. Con cor felis, el ia pone sua manos a sua boca e ia resona la valeta con un alo forte, como un sinial ce el veni. El ia pausa, escutante per un responde. La sola cual ia veni ia es sua propre cria, cual ia clace longo la caniones sombre e silente e ia es retraeda a sua oreas en repetes noncontable. Denova el ia cria, an plu forte ca a ante, e denova no xuxa ia reveni de la amis de ci el ia parti a tempo tan corta a ante. Un preteme neblosa e nonomable ia afeta el, e el ia avansa en freta panicada, cadente la comeda valuosa en sua ajita.



  Pos pasa la angulo, el ia oteni un vista completa de la loca do la foco ia es ensendeda. On ia ave ancora ala un pila brilietante de sene de lenio, ma evidente nun ia atende lo pos sua parti. La mesma silentia morin ia domina ancora en tota dirijes. Con tota sua temes cambiada a convinses, el ia continua sua freta. On ia ave no creada vivente prosima a la restas de la foco: animales, om, xica, tota ia desapare. Lo ia es estrema clar ce alga desastre subita e asustante ia aveni en sua asentia — un desastre cual ia ensirca tota de los, ma ia lasa no trasas pos se.



  Confondeda e aturdida par esta colpa, Jefferson Hope ia senti ce sua testa jira e ia debe apoia se sur sua fusil per preveni se de cade. El ia es esensal un om de ata, an tal, e ia recovre rapida de sua nonpotentia tempora. Saisinte un peso de lenio partal ardeda de la foco fuminte, el ia sofla per reflami lo, e con sua aida ia esamina alora la campa peti. La tera ia es multe presada par la pedes de cavalos, mostrante ce un grupo grande de montores ia ateni la fujores, e la dirije de sua trasas ia demostra ce los ia verje se denova a la Site de la Lago Salosa a pos. Esce los ia porta ambos de sua acompaniores con se? Jefferson Hope ia convinse cuasi se ce los ia fa vera esta, cuando sua regarda ia trova un ojeto cual ia fa ce cada nervo de sua corpo titila en el. A distantia peti a un lado de la campa on ia ave un monton basa de tera rojin cual serta no ia es presente a ante. On no ia pote malpersepi lo como cualce cosa otra ca un tomba nova escavada. Cuando la xasor joven ia prosimi a lo, el ia persepi ce on ia planta un basto sur lo, con un paper fisada en la fende de sua forci. La enscrive sur la paper ia es consisa, ma pertinente:



  JOHN FERRIER
  
pasada de Site de Lago Salosa
  
Mori 4 agosto 1860



  La om vea forte, de ci el ia parti a tempo tan corta a ante, ia mori, donce, e esta ia es sua sola enscrive. Jefferson Hope ia regarda emosiosa sirca se per vide esce on ave un tomba du, ma ia trova no sinia de un tal. Lucy ia es portada a via par sua seguores asustante per reali sua destina orijinal, par deveni un de la arem de un fio de un decano. En cuando la om joven ia comprende la sertia de sua fortuna, e sua propre noncapasia de preveni lo, el ia desira ce ance el reclina con la cultivor vea en sua loca silente de reposa final.



  Denova, an tal, sua spirito ativa ia secute a via la letarjia cual fonti de despera. Si no otra cosa resta a el, el pote a la min devota sua vive a venja. Con pasientia e persiste nondominable, Jefferson Hope ia posese ance un capasia de venjosia continuante, cual el ia aprende cisa de la nativas entre ci el ia abita. En cuando el ia sta a la foco lamentosa, el ia senti ce la sola cosa cual va desintensi sua tristia va es un venja completa e intera, traeda par sua propre mano a sua enemis. Ta ce el dedica sua vole forte e enerjia nonfatigable — el ia deside — a sola acel gol. Con fas sombre e pal, el ia resegue sua pasos a do el ia cade la comeda, e pos retisa la foco fuminte, el ia coce sufisinte per susta el per alga dias. El ia pone esta en un faxo, e, an en sua fatiga, el ia obliga se a repasea tra la montania, longo la trasa de la anjeles venjante.



  Tra sinco dias, el ia luta laborosa, con pedes dolente, tra la caniones cual el ia traversa ja sur cavalo. A note, el ia lansa se sur la tera entre la rocas e ia prende un pico de oras de dormi; ma ante la matini, el ia es sempre ja viajante. A la dia ses, el ia ateni la Canion Agila, de cual los ia comensa sua fuji maldestinada. De ala, el ia pote basi sua regarda a la abiteria de la Santas. Fatigada e consumada, el ia apoia se sur sua fusil e ia secute ferose sua mano magra a la site silente, estendeda su se. Regardante lo, el ia oserva ce on ave banderas en alga de la stradas xef, e otra sinias de selebra. El ia es ancora considerante la sinifia posible de esta, cuando el ia oia la clace de ungulas de un cavalo, e ia vide un om montante ci veni en dirije a el. Cuando el ia prosimi, el ia reconose el como un mormon nomida Cowper, a ci el ia furni servis a tempos diversa. Donce el ia parla franca a el pos ateni el, con gol de descovre lo cual ia es la destina de Lucy Ferrier.



  “Me es Jefferson Hope,” el ia dise. “Tu recorda me.”



  La mormon ia regarda el con stona nondesemblada — vera, on ta reconose difisil en esta vagor traposa e despetenida, con fas macabre pal e oios ferose e savaje, la xasor joven e ordinada de dias pasada. An tal, pos deveni sasiada sur sua identia, la surprende de la om ia cambia a ansia.



  “Tu es fol par veni asi,” el ia esclama. “Me va es un om mor si cualcun vide ce me parla con tu. On ave un comanda contra tu de la Cuatro Santa car tu ia aida la fuji de la Ferrieres.”



  “Me no teme los, o sua comanda,” Hope ia dise, sinsera. “Sin duta, tu sabe alga sur esta cosa, Cowper. Me suplica tu par tota cual tu ama ce tu ta responde a alga demandas. Nos ia es sempre amis. Par Dio, no refusa responde a me.”



  “Cual tu vole sabe?” la mormon ia demanda noncuieta. “Parla rapida. La rocas mesma ave oreas e la arbores ave oios.”



  “Cual ia aveni a Lucy Ferrier?”



  “El ia es sposida ier a la joven Drebber. Forti, senior, forti; tu ave no vive restante en tu.”



  “Iniora me,” Hope ia dise debil. El ia es pal an en sua labios, e ia basi se sur la petra contra cual el ia apoia a ante. “Sposida, tu dise?”



  “Sposida ier — per esta razona on ave acel banderas sur la Casa de Indui. Alga discute ia aveni entre la jovenes Drebber e Stangerson per deside ci va ave el. Ambos ia es en la grupo ci ia segue los, e Stangerson ia fusili sua padre, cual ia pare dona a el la reclama major; ma cuando los ia debate lo en la consilio, la lado de Drebber ia es la plu forte, donce la Profeta ia dona Lucy a el. Ma nun va ave el tra tempo multe longa, car me ia vide la moria en sua fas ier. El es plu simil a un fantasma ca un fem. Tu parti aora?”



  “Si, me parti,” Jefferson Hope ia dise, ci ia sta ja de sua senta. Sua fas ia pare siselida de marmo, con espresa tan dur e fisada, e sua oios ia arde con un lus menasante.



  “Do tu vade?”



  “Lo no importa,” el ia responde; e, lansante sua arma sur sua spala, el ia gami a via longo la canion, e ia parti tal en dirije a la cor de la montania do la bestias savaje abita. Entre tota de los, no bestia ia es tan ferose e tan perilosa como el mesma.



  La predise de la mormon ia es intera realida. Si par causa de la mori asustante de sua padre o par la efetos de la sposi odiable a cual on ia obliga el, la povre Lucy ia leva nunca denova sua testa, ma ia deveni debil e ia mori pos min ca un mense. Sua sposo fol, ci ia sposi el xef per reseta la imobila de John Ferrier, no ia finje un lamenta grande a sua priva; ma sua otra sposas ia lamenta Lucy, e ia senta con el tra la note ante la entera, longo la abitua mormon. Los ia es grupida sirca la portacaxon en la oras temprana de la matina, cuando, a sua teme e stona nonespresable, la porte ia es abrida par un aranca, e un om de aspeta savaje e ru en vestes laserada ia gami en la sala. Sin regardeta o parola a la femes temente, el ia pasea asta la figur pal e silente cual en pasada ia conteni la spirito pur de Lucy Ferrier. Curvinte supra el, el ia presa sua labios adorante a sua fronte fria, e a pos, saisinte sua mano, el ia prende la anelo de sposia de sua dito. “On no va entera el con esta,” el ia esclama con ronci ferose, e ante cuando on ia pote sona un alarma, el ia desende la scalera en salta e ia parti. La aveni ia es tan strana e tan corta ce la oservores mesma no ia ta crede fasil lo e no ia ta convinse otra persones sur lo, sin la fato nonegable ce la sirculo de oro, cual ia marca ce el es un sposa, ia desapare.



  Tra alga menses, Jefferson Hope ia resta en la montania, esperiante un vive strana e savaje, e manteninte en sua cor la desira ferose per venja cual ia posese el. On ia fa naras en la site sur la figur bizara cual on ia vide vagante tra la suburbes, e cual ia abita la caniones solitar de la montania. A un ves, un baleta ia sisa tra la fenetra de Stangerson e ia plati se sur la mur a min ca tredes sentimetres de el. A un otra ves, en cuando Drebber ia pasa su un falesa, un rocon grande ia cade sur el con pum, e el ia evita un mori xocante sola par lansa se sur sua fas. La du mormones joven no ia usa multe tempo per descovre la razona de esta atentas contra sua vives, e ia gida misiones repeteda a la montania con espera de catura o mata sua enemi, ma sempre sin susede. Plu tarda, los ia adota la defende de sorti nunca solitar o pos la noti, e de asinia gardores a sua casas. Pos un tempo, los ia pote modera esta medias, car sua oposor ia es oiada e videda en no parte, e los ia espera ce la tempo ia desintensi sua venjosia.



  En loca de esta, si lo ia fa cualce cosa, la tempo ia aumenta lo. La mente de la xasor ia ave un natur dur e nonsedente, e la idea dominante de venja ia posese tan completa lo ce no spasio ia resta per cualce otra emosia. El ia es, an tal, supra tota, pratical. El ia comprende pos corta ce an sua corpo ferin no pote tolera la tensa con cual el carga lo. El ia es deveninte gastada par esposa e manca de comedas saninte. Si el ta mori como un can en la montania, cual ta aveni alora a sua venja? Ma lo ia es serta ce un tal mori ta catura el si el ta persiste. El ia senti ce acel ta es un partisipa en la jua de sua enemi, donce el ia revade nonvolente a la minerias vea de Nevada, per refresci ala sua sania e per colie mone sufisinte per permete ce el xasa sua gol sin priva.



  El ia intende es asente per no plu ca un anio, ma un combina de situas nonprevideda ia preveni sua parti de la minerias tra cuasi sinco. A la fini de acel tempo, an tal, sua memoria de sua nonjustas e sua anela de revenja ia es egal tan agu como en acel note memorable cuando el ia sta a la tomba de John Ferrier. Desemblante, e con nom falsa, el ia revade a la Site de la Lago Salosa, sin cura sur sua propre vive si sola el ta oteni lo cual el comprende como justa. Ala, el ia trova ce mal novas espeta el. Un fende ia aveni en la Popla Elejeda a alga menses a ante, en cual alga de la membros plu joven de la Eglesa ia rebela contra la autoria de la decanos, e la resulta ia es la separa de alga cuantia de la noncontentes, ci ia parti de Utah e ia deveni paganes. Entre estas ia es Drebber e Stangerson; e nun ia sabe do los ia vade. Rumores ia reporta ce Drebber ia susede converti un parte grande de sua imobila a mone, e ce el ia parti como un om rica, an si sua acompanior, Stangerson, ia es relativa povre. On ia ave tota no indica, an tal, de sua loca.



  Multe omes, an si venjosa, ia ta abandona tota pensas de venja en fronti un state tan difisil, ma Jefferson Hope no ia esita per an un momento. Con la poca mone cual el ia posese, estendeda par tal empleas cual el ia pote prende, el ia viaja de vila a vila tra la Statos Unida, xercante sua enemis. Anios ia segue lunlotra, sua capeles negra ia deveni gris, ma ancora el ia vaga plu, un sanumberto umana, con sua mente intera fisada a la sola gol a cual el ia dedica sua vive. Final sua persiste ia es recompensada. Lo ia es mera un videta de un fas tra un fenetra, ma mera esta videta ia informa el ce Cleveland en Ohio conteni la omes cual el xasa. El ia revade a sua abiteria misera con sua scema de venja intera organizada. Acaso, an tal, Drebber, regardante de sua fenetra, ia reconose la vagabon en la strada, e ia leje la desira de mata en sua oios. El ia freta a un judor local, acompaniada par Stangerson, ci ia deveni ja sua secretor privata, e ia afirma a el ce sua vives es perilida par la jelosia e odia de un oposor vea. A acel sera, Jefferson Hope ia es arestada, e noncapas de trova garantiores, ia es detenida per alga semanas. Cuando el ia es final librida, el ia trova sola ce la casa de Drebber es abandonada, e ce el e sua secretor ia parti per Europa.



  Denova la venjor ia es frustrada, e denova sua odia consentrada ia speroni el a continua la xasa. Mone ia manca, an tal, e per alga tempo el ia debe revade a labora, reservante cada dolar per sua viaja prosiminte. Final, pos colie sufisinte per manteni sua vive, el ia parti per Europa, e ia trasa sua enemis de site a site, ganiante sua via par cualce labora umil, ma nunca ateninte la fujores. Cuando el ia ateni San Peterburg, los ia parti ja per Paris; e cuando el ia segue los ala, el ia aprende ce los ia comensa ja en dirije a Kobenhavn. En la capital dansce el ia es denova tarda par un pico de dias, car los ia viaja plu a London, do el ia susede final trapi los. Sur lo cual ia aveni ala, nos pote fa no plu bon ca sita la propre raconta de la xasor vea, como Dr Watson ia rejistra conveninte lo en sua jornal personal, a cual nos es ja tan grasiosa.




  
    Un studia en scarlata
    
  




  
Capitol 13: Un continua de la recordas de Dr John Watson


  La resiste furiosa de nosa prisonida no ia pare indica un ferosia en sua disposa a nos, car, pos trova ce el es descapasida, el ia surie en manera jentil, e ia espresa sua esperas ce el no ia feri cualcun entre nos en la scaramuxa. “Me suposa ce tu va prende me a la ofisia de polisia,” el ia comenta a Sherlock Holmes. “Mea taxi es a la porte. Si tu va laxi mea gamas, me va desende a lo. Me no es tan lejera per leva como en la pasada.”



  Gregson e Lestrade ia intercambia regardetas, como si opinante ce esta proposa es alga osante; ma Holmes ia aseta direta la promete de la prisonida, e ia laxi la tela cual nos ia lia sirca sua talos. El ia leva e ia estende sua gamas, como si per serti se ce los es denova libre. Me recorda ce me ia pensa a me, en cuando me ia regarda el, ce me ia vide rara un om de forma plu potiosa; e sua fas oscur e bronzida ia porta un espresa de determinadia e enerjia cual ia es tan intensa como sua fortia personal.



  “Si on ave un posto vacua per un xef de polisia, me opina ce tu es la om per pleni lo,” el ia dise, contemplante mea coabitor con amira nondesemblada. “Tua modo de segue mea trasa ia es stonante.”



  “Ta ce vos veni con me,” Holmes ia dise a la du detetores.



  “Me pote gida vos,” Lestrade ia dise.



  “Bon! E Gregson pote viaja interna con me. Ance tu, dotor. Tu ia mostra un interesa a la caso, e va ata bon par resta con nos.”



  Me ia acorda felis, e tota de nos ia desende en junta. Nosa prisonida ia fa no atenta per evade, ma ia entra calma a la taxi cual ia parteni a el, e nos ia segue el. Lestrade ia monta la anterior, ia flajeli la cavalo, e ia trae nos en tempo multe corta a nosa destina. On ia gida nos a un sala peti, do un investigor de polisia ia nota la nom de nosa prisonida e la nomes de la omes sur cual on ia acusa ce el ia omiside los. La ofisior ia es un om nonemosiosa, con fas blanca, ci ia pasa tra sua debes en modo blanda e macinal. “La prisonida va es presentada a la judores en la curso de la semana,” el ia dise; “entretempo, Sr Jefferson Hope, esce tu ave cualce cosa cual tu desira dise? Me debe averti tu ce tua parolas va es notada e cisa usada contra tu.”



  “Me ave un bon monton per dise,” nosa prisonida ia dise lenta. “Me vole informa vos sur tota, seniores.”



  “Esce tu no ta ata plu bon par reserva esta per tua litiga?” la investigor ia demanda.



  “Cisa me va es nunca litigada,” el ia responde. “No aspeta xocada. Me no pensa a suiside. Esce tu es un dotor?” El ia turna sua oios ferose e oscur a me en fa esta demanda final.



  “Si, me es,” me ia responde.



  “Donce pone tua mano asi,” el ia dise, con surie, jestinte con sua polsos securida en dirije a sua peto.



  Me ia fa tal; e ia deveni direta consensa de un palpita e disturba estracomun cual ia aveni interna. La mures de sua peto ia pare vibra e trema como la interna de un construida frajil a la opera de alga macina potiosa. En la silentia de la sala, me ia oia un ruido nonagu, zumbinte e vibrante, cual ia veni de la mesma fonte.



  “Ma,” me ia esclama, “tu ave un aneurisme aortal!”



  “Tal on nomi lo,” el ia dise, calma. “Me ia visita un dotor en la semana pasada a tema de lo, e el ia dise a me ce lo va creve serta ante la pasa de multe dias. Lo ia deveni plu mal tra anios. Me ia reseta lo par supraesposa e malnuri entre la Montanias de la Lago Salosa. Me ia fa aora mea labora, e me no cura sur la rapidia de mea parti, ma me ta vole lasa pos me alga raconta de la cosa. Me no desira ce on recorda me como un taliagarga comun.”



  La investigor e la du detetores ia fa un discute fretada sur la bonconseladia de permete ce el presenta sua raconta.



  “Esce tu opina, dotor, ce on ave un peril direta?” la prima ia demanda.



  “On ave serta lo,” me ia responde.



  “En esta caso, lo es clar ce nos debe, per benefica la justia, oia sua declara,” la investigor ia dise. “Tu pote, senior, dona libre tua raconta, sur cual me averti denova tu ce lo va es notada.”



  “Me va senta, si vos permete,” la prisonida ia dise, egalinte sua ata a sua parla. “Esta mea aneurisme fatiga fasil me, e la scaramuxa cual nos ia fa a un dui de ora a ante no ia boni la situa. Me es a la borda de la tomba, e lo no es probable ce me va menti a vos. Cada parola cual me dise es asoluta la vera, e vosa modo de usa lo va fa no efeto a me.”



  Con esta parolas, Jefferson Hope ia apoia se en sua seja e ia comensa la declara notable cual segue. El ia parla en manera calma e metodosa, como si la avenis cual el ia nara es intera comun. Me pote atesta la coretia de la presenta a su, car me ia asede plu tarda la libro de notas de Lestrade, en cual la parolas de la prisonida ia es scriveda esata como los ia es vosida.



  “Lo no importa multe a vos perce me ia odia esta omes,” el ia dise; “lo sufisi ce los ia es culpable per la mori de du umanas — un padre e un fia — e ce donce los ia perde sua propre direto a vive. Pos la interval de tempo cual ia pasa pos sua crimin, lo ia es nonposible ce me ta securi un condena contra los en cualce corte. Me ia sabe sur sua culpablia, an tal, e me ia determina ce me va es judor, juria e esecutor, tota la truple en un. Vos ia ta fa la mesma si vos ave en vos cualce omia, si vos ia ta es en mea loca.



  ” Acel xica sur ci me ia parla ia debe sposi me a dudes anios ante aora. On ia obliga el a sposi acel mesma Drebber, e el ia creve sua cor par esta causa. Me ia prende la anelo de sposia de sua dito mor, e me ia promete ce la oios morinte de Drebber va reposa sur acel anelo, e ce sua pensa final va es a la crimin per cual el deveni punida. Me ia porta lo con me de asi a ala, e ia segue el e sua aidor tra du continentes asta cuando me ia catura los. Los ia intende fatiga me, ma los no ia pote susede. Si me va mori doman, cual es intera probable, me va mori sabente ce mea labora en esta mundo es fada, e bon fada. Los ia mori, e par mea mano. Me ave no cosa restante per espera, o per desira.



  ” Los ia es rica e me ia es povre, donce segue los no ia es un taxe fasil per me. Cuando me ia ariva a London, mea pox ia es cuasi vacua, e me ia trova ce me debe prende alga ocupa per susta me. La gida e monta de cavalos es tan natural a me como pasea, donce me ia solisita a la ofisia de un posesor de taxi, e ia reseta pronto un emplea. Me ia debe trae en cada semana un soma definida a la posesor, e si cualce ta resta, me ta pote reteni acel per me. Lo ia es rara ce multe ia resta, ma me ia susede survive en alga modo. La parte la plu difisil ia es aprende la vias, car me opina ce, de tota la labirintos cual on ia inventa ja, esta site es la plu confusante. Me ia ave un mapa a lado de me, an tal, e cuando me ia trova la oteles e stasiones xef, me ia susede relativa bon.



  ” Alga tempo ia pasa ante cuando me ia trova do mea du seniores abita; ma me ia demanda sempre denova asta cuando me ia descovre acaso los. Los ia es a un oteleta en Camberwell, ala a la otra lado de la rio. Pos cuando me ia descovre los, me ia sabe ce me ave los su mea potia. Me ia crese mea barba, e lo ia es nonposible ce los ta reconose me. Me ia deside segue los e trasa los asta persepi mea bon momento. Me ia es determinada ce los no va evade me denova.



  ” Los ia fa cuasi esta, an con tota. Cuando los ia vade a cualce loca en London, me ia es sempre sua xasor. A veses me ia segue los sur mea taxi, e a veses par pede, ma la prima ia es la plu bon, car alora los no ia pote distanti de me. Sola en la temprana de matina o la tarda de note me ia pote gania alga mone, donce me ia comensa deveni retardada con mea empleor. Esta no ia importa, an tal, si sola me ta pote saisi la omes cual me ia desira.



  “Ma los ia es multe rusosa. Clar, los ia crede ce alga posible esiste ce los es segueda, car los ia sorti nunca sola, e nunca pos la noti. Tra du semanas, me ia viaja pos los a cada dia, e ia vide a an no un ves ce los deveni separada. Drebber mesma ia es enebriada tra partes de la tempo, ma Stangerson ia es nunca nonatendente. Me ia oserva los tarda e temprana, ma ia vide nunca an un posible fantasmin; ma me no ia es descorajida, car alga cosa ia serti me ce la ora conveninte ia ariva cuasi. Mea sola teme ia es ce esta cosa en mea peto va creve cisa pico tro pronto, lasante mea labora sin completi.



  Ultima, a un sera, me ia es gidante de asi a ala longo la Teraza Torquay, como on nomi la strada en cual los ia abita, cuando me ia vide la ariva de un taxi a sua porte. Pronto on ia porta alga bagaje a estra, e pos un tempo Drebber e Stangerson ia segue lo, e ia parti. Me ia flajeli mea cavalo e ia resta en vista de los, sentinte multe noncomfortosa, car me ia teme ce los va cambia sua abiteria. A la Stasion Euston los ia sorti, e me ia lasa un xico per teni mea cavalo e ia segue los a sur la plataforma. Me ia oia sua demanda sur la tren a Liverpool, e la responde de la biletor ce un tal tren veni de parti e ce no otra va segue asta pos alga oras. Stangerson ia pare iritada par esta, ma Drebber ia es plu plaseda ca no. Me ia veni tan prosima a los en la fola ce me ia pote oia cada parola cual ia pasa entre los. Drebber ia dise ce el debe fa un taxe pico per se, e ce si la otra va espeta el, el va rejunta se a el pos no longa. Sua acompanior ia protesta a el, e ia remente el ce los ia deside resta en junta. Drebber ia responde ce la taxe es delicata, e ce el debe vade sola. Me no ia pote oia lo cual Stangerson ia dise a acel, ma la otra ia esplode con blasfemas, e ia remente el ce el es no plu ca sua servor paiada, e ce el debe no fa comandas egosa a el. A esta, la secretor ia aseta la mal proposa, e ia negosia simple con el ce si el ta perde la tren final, el ta retrova el a la Otel Privata de Halliday; e a esta, Drebber ia responde ce el va es denova sur la plataforma ante la ora dudes-tre, e ia vade sur sua via a estra la stasion.



  ” La momento per cual me ia espeta tan longa ia veni final. Me ia ave mea enemis su mea potia. En junta, los ia pote proteje lunlotra, ma individua, los ia es sin defende. Me no ia ata, an tal, con freta nonesesada. Mea scemas ia es ja formida. On ave no sasia en venja si la ofendor no ave un tempo sufisinte per comprende ci es sua colpor, e perce la venja ia ateni el. Me ia organiza ja mea scemas par cual me va ave la posible de dona un comprende a la om ci ia maltrata me ce sua peca vea ia retrova el. Acaso, a alga dias a ante, un senior ocupada en esamina alga casas en la Via Brixton ia cade la clave de un de los en mea taxi-caro. Lo ia es reclamada en acel mesma sera, e redonada; ma en la interval, me ia crea un moldida de lo, e ia fa ce on construi un duplida. Par usa esta, me ia pote asede a la min un loca en esta site grande do me ta pote fida ce me no va es interompeda. La modo de veni Drebber a acel casa ia es la problem difisil cual me ia debe aora solve.”



  ” El ia pasea longo la via e ia entra a un o du botecas de distilada, restante per cuasi un dui de ora en la ultima de los. Cuando el ia sorti, el ia bambola en sua pasos, e ia es evidente ja sufisinte alcolosa. Un taxi-caro ia es direta ante me, e el ia jesti per lo. Me ia segue tan prosima lo ce la nas de mea cavalo ia es a min ca un metre de sua gidor tra la viaja intera. Nos ia traversa clacosa la Ponte Waterloo e cilometres de stradas asta cuando, a mea stona, nos ia trova nos denova en la via do el ia abita. Me no ia pote imajina lo cual el intende en revade ala; ma me ia continua e ia para mea taxi a sirca sento metres de la casa. El ia entra a lo, e sua taxi-caro ia parti. Dona a me un vitro de acua, per favore. Mea boca deveni seca par causa de la parla.”



  Me ia dona la vitro a el, e el ia bevi lo.



  “Acel es plu bon,” el ia dise. “Alora, me ia espeta tra un cuatri de ora, o plu, cuando subita on ia ave un ruido como du persones lutante en la casa. A la momento seguente, on ia abri la porte par aranca e du omes ia apare, de ci un ia es Drebber, e la otra ia es un joven ci me ia vide nunca a ante. Esta xico ia teni Drebber a la colar, e cuando los ia veni a la comensa de la scalera, el ia fa un puxa e un pedi cual ia lansa el a traversa partal de la via. ‘Can!’ el ia cria, secutente sua baston a el; ‘me va disposa tu a no insulta un xica onesta!’ El ia es tan coler ce me crede ce el ia ta bate Drebber con sua baston, ma la can ia parti bambolante longo la via, tan rapida como sua gamas ia pote move. El ia core asta la canto e alora, vidente mea taxi, el ia jesti a me e ia entra fretosa. ‘Trae me a la Otel Privata de Halliday,’ el ia dise.



  ” Cuando me ia ave el vera en mea taxi, mea cor ia salta tan multe con joia ce me ia teme ce, a esta momento ultima, mea aneurisme va fali. Me ia gida lenta a longo, considerante en mea propre mente lo cual va es mea ata la plu bon. Cisa me ta prende el estra la urbe a la campania, e fa ala en alga rua vacua mea intervisa final con el. Me ia fa cuasi esta deside, cuando el ia solve la problem per me. La mania per alcol ia saisi denova el, e el ia comanda ce me para estra un taverna. El ia entra, lasante un comanda ce me ta espeta el. Ala el ia resta asta la ora de clui, e cuando el ia sorti, el ia es tan enebriada ce me ia sabe ce me teni la vinse en mea manos.



  ” No imajina ce me ia intende mata el en modo cruel. Lo ia ta es vera un justia rijida si me ia ta fa tal, ma me no ia pote forsa me a la ata. Mea deside ia es ja longa fada ce el debe ave un posible de survive si el ta eleje aseta lo. Entre la multe postos cual me ia fa en America en mea vive vagante, me ia es a un ves la mantenor e scopor de la laboreria en la Universia de York. A un dia, la profesor ia dona un leson sur venenas, e el ia mostra a sua studiantes alga alcaloide, como el ia nomi lo, cual el ia estrae de alga venena de flexa de America Sude, e cual ia es tan potiosa ce la cuantia la plu peti ta causa un mori direta. Me ia persepi la botela en cual esta preparada ia es conservada, e cuando cadun ia parti, me ia fura un pico de lo. Me ia es relativa capas con medisines, donce me ia formi esta alcaloide a piles peti e disolvable, e me ia pone cada pil en un caxa con un pil simil ma preparada sin la venena. Me ia determina a acel tempo ce, cuando mea bon momento va ariva, cada de mea seniores va pote eleje de un de esta caxas, con ce me va come la pil cual resta. Lo va es egal tan matante e multe min ruidosa ca spara un fusil en un teleta. De acel dia, me ia porta sempre mea caxas de piles con me, e aora la tempo ia ariva cuando me va usa los.



  ” Lo ia es plu prosima a la ora un ca medianote, e la note ia es savaje e misera, con venta forte e deluvias de pluve. An si la mundo ia es sombre a estra, me ia es felis a interna — tan felis ce me ia ta pote cria en estasia pur. Si cualcun de vos, seniores, ta anela ja un cosa, e ta anela lo tra dudes anios longa, e ta trova alora ce lo es subita atenable, vos ta comprende mea sentis. Me ia ensende un sigar, e ia sofleta a lo per calmi mea nervosia, ma mea manos ia es tremante e mea tempes ia es palpitante con stimula. En cuando me ia gida la taxi, me ia pote vide la vea John Ferrier e la dulse Lucy, regardante me de la oscuria e suriente a me, egal tan clar como me vide tota de vos en esta sala. Tra la via intera los ia es ante me, un a cada lado de la cavalo, asta cuando me ia para a la casa en la Via Brixton.



  ” No person ia es vidable, e no sona oiable, ultra la gotas de la pluve. Cuando me ia regarda a en tra la fenetra, me ia trova ce Drebber es pacida en junta en un dormi enebriada. Me ia secute sua braso. ‘Lo es la tempo de sorti,’ me ia dise.



  ” ‘En ordina, taxiste,’ el ia dise.



  ” Me suposa ce el ia crede ce nos ia veni a la otel cual el ia nomi, car el ia sorti sin un plu parola, e ia segue me longo la jardin. Me ia debe pasea a sua lado per manteni sua stablia, car el ia es ancora alga bambolosa. Cuando nos ia veni a la porte, me ia abri lo, e ia gida el a la sala fronte. Me jura a vos ce, tra la via intera, la padre e la fia ia pasea ante nos.



  ” ‘Lo es enfernin oscur,’ el ia dise, piafante de asi a ala.



  ” ‘Nos va ave pronto un lampa,’ me ia dise, ensendente un fosfor e ponente lo a un candela de sira cual me ia porta con me. ‘Aora, Enoch Drebber,’ me ia continua, turnante a el, e teninte la lampa a mea propre fas, ‘ci me es?’



  ” El ia contempla me con oios enebriada neblosa per un momento, e alora me ia vide un teror cual ia salta en los e ia convulsa tota sua cualias, e esta ia mostra a me ce el reconose me. El ia bambola a retro con fas pal, e me ia vide la suo aparente sur sua fronte, con ce sua dentes ia clica en sua testa. A la vide, me ia apoia mea dorso contra la porte e ia rie forte e longa. Me ia sabe ja sempre ce la venja va es dulse, ma me ia espera nunca la contentia de spirito cual ia saisi aora me.



  ” ‘Can!’ me ia dise; ‘me ia xasa tu de la Site de la Lago Salosa a San Peterburg, e tu ia evade sempre me. Aora, ultima, tua vagas ia ateni sua fini, car o tu o me va vide nunca la leva de sol de doman.’ El ia acrupi an plu distante a mea parlas, e me ia vide en sua fas ce el opina ce me es demente. E me ia es tal per la presente. La pulsas en mea tempes ia bate como martelones, e me crede ce me ia ta sufri un ataca de alga spesie si la sangue no ia ta flue de mea nas, lejerinte me.



  ” ‘Cual es tua opina de Lucy Ferrier aora?’ me ia esclama, securinte la porte, e secutente la clave ante sua fas. ‘La puni ia veni lenta, ma final lo ia ateni tu.’ Me ia vide la trema de sua labios coarde en cuando me ia parla. El ia ta mendica sua vive, ma el ia sabe bon ce lo ta es futil.



  ” ‘Esce tu intende omiside me?’ el ia balbuta.



  ” ‘On ave no omiside,’ me ia responde. ‘Ci parla sur omiside un can demente? Cual compasia tu ia mostra a mea ameta povre, cuando tu ia tira el de sua padre matada, e ia porta el a via a tua arem nonvergoniante e maldiseda?’



  ” ‘Me no ia es el ci ia mata sua padre,’ el ia esclama.



  ” ‘Ma tu ia es el ci ia creve sua cor inosente,’ me ia xilia, puxante la caxa a ante el. ‘Ta ce la Dio alta judi entre nos. Eleje e come. La un conteni la mori e la otra la vive. Me va prende lo cual tu lasa. Ta ce nos vide esce on ave justia sur la tera, o esce nos es renada par acasia.’



  ” El ia acrupi se con esclamas savaje e preas per compatia, ma me ia estrae mea cotel e ia teni lo a sua garga asta cuando el ia obedi me. Alora me ia engoli la otra, e nos ia sta fasante lunlotra en silentia tra un minuto o plu, espetante vide ci va vive e ci va mori. Esce me va pote an oblida la espresa cual ia apare en sua fas cuando la doles prima avertinte ia informa el ce la venena es en sua sistem? Me ia rie cuando me ia vide lo, e ia teni la anelo de sposia de Lucy ante sua oios. Lo ia es per mera un momento, car la ata de la alcaloide es rapida. Un spasma de dole ia contorse sua fas; el ia lansa sua manos a ante se, bambolante, e alora, con cria roncin, ia cade pesosa sur la solo. Me ia rola el con mea pede, e ia pone mea mano sur sua cor. Lo no ia move. El ia es mor!



  ” La sangue ia es ja fluente de mea nas, ma me ia iniora lo. Me no sabe cual cosa ia fa ce me ia deside scrive sur la mur con lo. Cisa lo ia es alga idea turbosa de envia la polisia a un trasa erante, car me ia senti bonumorosa e felis. Me ia recorda ce on ia trova un om deutx en York Nova con RACHE scriveda supra el, e on ia razona a acel tempo en la jornales ce lo debe es un ata de la sosias secreta. Me ia suposa ce lo cual ia confonde en York Nova va confonde ance en London, donce me ia sumerji mea dito en mea propre sangue e la scrive lo en un loca oportun sur la mur. A pos, me ia repasea a mea taxi e ia trova ce no persones es prosima e ce la note es ancora multe savaje. Me ia viaja ja tra alga distantia cuando me ia pone mea mano en la pox en cual me ia conserva usual la anelo de Lucy, e ia trova ce lo no es ala. Me ia es tota xocada par esta, car lo ia es la sola recordante de el cual me ia ave. Pensante ce cisa me ia cade lo cuando me ia curvi supra la corpo de Drebber, me ia revade e, lasante mea taxi en un stradeta, me ia prosimi corajosa a la casa — car me ia es preparada per osa cualce cosa en loca de perde la anelo. Cuando me ia ariva ala, me ia colide direta con la brasos de un polisior ci ia es sortinte, e ia susede desarma sua suspetas sola par finje ce me es enebriada ultra espera.



  ” Acel ia es como Enoch Drebber ia veni a sua fini. Mea sola taxe alora ia es fa la mesma per Stangerson, e repaia tal la deta de John Ferrier. Me ia sabe ce el abita a la Otel Privata de Halliday, e me ia espeta tra la dia intera, ma el ia sorti nunca. Me imajina ce el ia suspeta alga cosa cuando Drebber ia fali apare. El ia es astuta, acel Stangerson, e sempre vijilante. Si el ia crede ce el pote teni me a via par resta en casa, el ia era vera multe. Me ia descovre pronto cual es la fenetra de sua sala de dormi, e en la temprana de la matina seguente, me ia esplota alga scalas cual ia reposa en la stradeta pos la otel, e ia trova tal mea entra a sua sala en la gris de la lus prima. Me ia velia el e ia informa el ce la ora ia ariva cuando el va es punida per la vive cual el ia estingui tan longa a ante. Me ia descrive la mori de Drebber a el, e me ia dona a el la mesma eleje de la piles venenida. En loca de saisi la posible de securia cual esta ia ofre a el, el ia salta de sua leto e ia lansa se a mea garga. En autodefende, me ia coteli el a sua cor. La resulta ia ta es la mesma en cualce caso, car la Favore ia ta permete nunca ce sua mano culpable eleje cualce otra cosa ca la venena.



  ” Me ave poca plu per dise, e esta es bon, car me es cuasi consumada. Me ia continua como taxiste tra sirca un dia, intendente persiste asta deveni capas de reserva mone sufisinte per retrae me a America. Me ia sta en la patio de taxis cuando un joven traposa ia demanda esce on ave ala un taxiste nomida Jefferson Hope, e ia dise ce sua taxi es desirada par un senior a 221B Strada Baker. Me ia vade ala, suspetante no dana, e a la momento seguente, esta om joven ia ave ja la braseletas sirca mea polsos e plu bela securida ca me ia vide a cualce ves en mea vive. Acel es la intera de mea raconta, seniores. Cisa vos opina ce me es un omisidor; ma me crede ce me es un ofisior de justia a grado egal como vos.



  La nara par la om ia es tan stimulante e sua manera tan impresante ce nos ia senta silente e fasinada. An la detetores profesal, ci ta es tan casual ante cada detalia de crimin, ia pare es intensa interesada par la raconta de la om. Cuando el ia fini, nos ia senta per alga minutos en un calmia cual ia es disturbada sola par la rascas de la lapis de Lestrade en cuando el ia ajunta la tocas final a sua stenografi.



  “Sur sola un punto me ta desira un pico de plu informa,” Sherlock Holmes ia dise final. “Ci ia es tua acompanior ci ia veni per la anelo cual me ia anunsia?”



  La prisonida ia ginia juosa a mea ami. “Me pote revela mea propre secretas,” el ia dise, “ma me no tira otra persones a difisilia. Me ia vide tua anunsia, e me ia opina ce lo es cisa un trapa, o lo es cisa la anelo cual me ia desira. Mea ami ia ofre vade per vide. Me crede ce tu va atesta ce el ia fa esta en modo astuta.”



  “Lo es ultra duta,” Holmes ia dise, zelosa.



  “Aora, seniores,” la investigor ia comenta, grave, “on debe obedi la formas de la lege. A jovedi, la prisonida va es traeda ante la judores, e vos va debe es presente. Asta alora, me va aseta la encarga de el.” El ia sona la campana en parla, e Jefferson Hope ia es gidada a via par un duple de gardores, en cuando mea ami e me ia vade sur nosa via, sortinte de la polisieria e revadente par taxi a la Strada Baker.




  
    Un studia en scarlata
    
  




  
Capitol 14: La conclui


  On ia avisa ce tota de nos debe apare ante la judores a la jovedi; ma cuando la jovedi ia ariva, nosa atesta no ia es nesesada. Un judor plu alta ia prende ja la caso a se, e Jefferson Hope ia es ja clamada ante un comite do la justia sever va es asiniada a el. A la note mesma pos sua catura, la aneurisme ia creve, e on ia trova el en la matina, estendeda sur la solo de la selula, con un surie pasosa sur sua fas, como si el ia pote en sua momentos morinte retrospeta un vive usosa e laboras bon fada.



  “Gregson e Lestrade va es furiosa sur sua mori,” Holmes ia comenta, cuando nos ia parleta sur la tema en la sera seguente. “Do va es aora sua anunsia grande?”



  “Me no vide ce los ia relata vera multe a sua catura,” me ia responde.



  “Lo cual on fa en esta mundo es nonimportante,” mea acompanior ia replica, amarga. “La importante es la cosa sur cual on pote crea la crede ce on ia fa lo. Ma iniora me,” el ia continua, plu bonumorosa, pos un pausa. “Me no ia ta vole sustitui cualce otra investiga per esta. No caso plu bon ia aveni en mea recorda. An si lo ia es simple, lo ia conteni alga puntos masima instruinte.”



  “Simple!” me ia emete.



  “Ma vera, on pote apena descrive lo en otra modo,” Sherlock Holmes ia dise, suriente a mea surprende. “La demostra de sua simplia esensal es ce, sin cualce aida ultra alga deduis multe normal, me ia susede descovre la criminor en min ca tre dias.”



  “Acel es vera,” me ia dise.



  “Me ia esplica ja a tu ce lo cual es estracomun es usual plu un gida ca un impedi. En solve un problem de esta spesie, la cosa grande es la capasia de razona a retro. Acel es un ateni multe usosa, e un ateni multe fasil, ma la popla no pratica multe lo. En la condui dial de la vive, la razona a ante es plu usosa, e donce on tende oblida la otra. On ave sincodes persones capas de razona sintesal per cadun ci es capas de razona analisal.”



  “Me confesa,” me ia dise, “ce me no comprende completa tu.”



  “Me ia espeta apena lo. Ta ce me proba esce me pote clari lo. La plu de persones, si on descrive a los un serie de avenis, va informa on sur lo cual va resulta. Los pote asembla acel avenis en sua mentes, e razona de los ce alga situa va reali se. On ave poca persones, an tal, ci, si on ta dise a los un resulta, ta es capas de desenrola en sua propre consensia interna la natur de la puntos cual ia progresa a acel resulta. Esta potia es lo cual me intende cuando me refere a la razona a retro, o analisal.”



  “Me comprende,” me ia dise.



  “Bon, esta ia es un caso en cual on ia reseta la resulta e ia debe mesma trova tota la otra partes. Aora, ta ce me atenta mostra a tu la pasos diversa en mea razona. Nos comensa a la comensa. Me ia prosimi a la casa, como tu sabe, par pede, e con mente intera librida de tota impresas. Me ia comensa natural par esamina la via, e ala, como me ia esplica ja a tu, me ia vide clar la trasas de un taxi, cual, me ia descovre par demanda, ia es presente sin duta en la note. Me ia sasia me ce lo ia es un taxi e no un caro privata par la separa streta de la rotas. La taxis comun de London es notable min larga ca la caros de seniores privata.



  ” Esta ia es la punto prima ganiada. Me ia pasea alora lenta longo la rueta de jardin, cual ia es acaso composada de tera arjilosa, spesial conveninte per reteni impresas. Sin duta, a tu lo ia pare es mera un linia craseda de mugre, ma, a mea oios instruida, cada marca sur sua surfas ia ave un sinifia. On ave no ramo de siensa detetal cual es tan importante e tan multe iniorada como la arte de trasa impresas de pede. Felis, me ia pone sempre un asentua grande a lo, e par multe eserse lo ia deveni instintal per me. Me ia vide la impresas pesosa de la polisiores, ma me ia vide ance la trasa de la du omes ci ia pasa plu temprana tra la jardin. Lo ia es fasil persepable ce los ia presede la otras, car en alga locas sua trasas ia es intera eliminada par la ariva de la otras a supra. En esta modo mea lia du ia es formida, cual ia informa me ce la visitores noturna ia es du persones, de ci la un ia es notable per sua altia (como me ia calcula de la longia de sua pasos) e la otra ia es modosa vestida, considerante la impresa peti e refinada cual sua botas ia lasa.



  ” Cuando me ia entra a la casa, esta dedui ultima ia es confirmada. Mea om de bon botas ia reposa ante me. La alta, donce, ia fa la omiside, si un omiside ia aveni. La corpo de la mor ia ave no feri, ma la espresa ajitada en sua fas ia serti me ce el ia previde sua destina ante cuando lo ia ateni el. Persones ci mori par maladia de cor, o cualce causa natural e subita, esibi nunca, an no acaso, un ajita en sua fases. Pos ole la labios de la om mor, me ia deteta un odor pico asida, e me ia veni a la conclui ce on ia forsa venena a el. Denova, me ia razona ce on ia forsa lo a el par considera la odia e teme espresada en sua fas. Par la metodo de esclui, me ia ariva a esta resulta, car no otra ipotese ta sasia la fatos. No imajina ce lo ia es un idea multe nonpresededa. La aplica forsada de venena es en no modo un cosa nova en la arcivos criminal. La casos de Dolski en Odesa e de Leturier en Montpellier va es recordada sin pausa par cualce toxicolojiste.



  ” E aora on ia ave la demanda grande sur la motiva. Fura no ia es la gol de la omiside, car no cosa ia es prendeda. Donce esce lo ia pertine a politica, o a un fem? Esta ia es la demanda cual ia fronti me. De la comensa, me ia tende favore la suposa du. Asasinores political es intera contente de fa sua labora e fuji. Esta omiside, par contrasta, ia es fada con intende masima, e la faor ia lasa sua trasas tra tota la sala, mostrante ce el ia es presente tra tota la tempo. Lo ia debe es un disputa privata, e no political, cual ia esije un venja tan metodosa. Cuando on ia descovre la enscrive sur la mur, me ia favore mea opina an plu ca a ante. Acel ia es tro evidente un finje. Cuando on ia trova la anelo, an tal, lo ia deside la demanda. Clar, la omisidor ia usa lo per remente sua vitim sur alga fem mor o asente. Lo ia es a esta punto ce me ia demanda a Gregson esce en sua telegram a Cleveland el ia xerca informa sur cualce punto spesial en la carera pasada de Sr Drebber. El ia responde, tu recorda, negativa.



  ” Me ia comensa alora fa un esamina atendente de la sala, cual ia confirma a me mea opina sur la altia de la omisidor, e ia furni a me la detalias ajuntada sur la sigar de Tiruchirappalli e la longia de sua ungias. Me ia veni ja a la conclui, car on ia ave no sinias de un luta, ce la sangue cual ia covre la solo ia eruta de la nas de la omisidor en sua stimula. Me ia pote persepi ce la trasa de sangue acorda con la trasa de sua pedes. Lo aveni rara ce cualce om, estra si el es multe sanguosa, eruta en esta modo par cau